
MINUTI

Il-Minuti tas-Seduta Nru 17 li saret fl-1 ta’ Lulju, 2003 ġew konfermati.

MISTOQSIJIET – TWEĠIBIET ORALI

ŻEJTUN: TRIQ XROB IL-GĦAĠIN – ARBLI  TAD-DAWL

491. L-ONOR. JASON AZZOPARDI (f'isem l-Onor. Mario Galea) staqsa lill-Ministru għat-Teknoloġija ta' l-Informazzjoni u Investiment: Possibbli l-Enemalta tispjega għalfejn fi Triq Xrob il-Għaġin, fiż-Żejtun, fil-limiti ta’ Wied il-Għajn, ilhom snin twal li twaħħlu arbli ġodda biex jinbidlu dawk imsadda iżda  l-wires baqgħu qatt ma ġew trasferiti għal fuq l-arbli l-ġodda, bil-konsegwenza li jeżisti periklu minħabba l-istat ta' l-arbli l-qodma?
  ONOR. AUSTIN GATT (Ministru għat-Teknoloġija ta' l-Informazzjoni u Investiment):  Effettivament ix-xogħol ta' bdil ta' l-arbli msemmija għalkemm estensiv kien beda iżda l-kumplament tax-xogħol ġie pospost minħabba xogħlijiet oħra.   

Ta' min jgħid li l-arbli l-qodma m'humiex ta' periklu u li x-xogħol mistenni jitkompla sa Settembru li ġej.
UE - IMPORTAZZJONI TA' PRODOTTI TA' L-IKEL

264. L-ONOR. JOE MIZZI (f'isem l-Onor. Noel Farrugia) staqsa lill-Ministru tal-Finanzi u Affarijiet Ekonomiċi: B'riferenza għall-mistoqsija parlamentari 58, jista' il-Ministru jinformani x'inhuma l-persentaġġi doganali u t-tariffi attwali mħaddma fl-Unjoni Ewropea?
  ONOR. AUSTIN GATT (f'isem il-Ministru tal-Finanzi u Affarijiet Ekonomiċi):  Ngħarraf lill-Onor Interpellant li l-informazzjoni mitluba tinbidel ta’ spiss. 

Din tinstab fuq il-website:  http://europa.eu.int/comm/taxation_customs/dds/cgi-bin/tarchap?Lang=EN.

BIĊĊERIJA TAL-GVERN - MODERNIZAZZJONI

265. L-ONOR. JOE MIZZI (f'isem l-Onor. Noel Farrugia) staqsa lill-Ministru għall-Affarijiet Rurali u Ambjent: Fid-dawl ta' l-investiment li sar fil-biċċerija tal-gvern, jista' il-Ministru jinformani għaliex għad għandna sitwazzjoni fejn id-demm tal-qatla tal-bhejjem imur fis-sistema tad-drenaġġ?  Xi pjani tħejjew sabiex tiġi rrimedjata din is-sitwazzjoni?
  ONOR. AUSTIN GATT (f'isem il-Ministru għall-Affarijiet Rurali u Ambjent): Ninforma lill-Onor. Interpellant li l-modernizazzjoni tal-biċċerija qed issir f’aktar minn fażi waħda.  Diġa' ttieħdet azzjoni biex id-demm jinġabar f’silos ta’ l-istainless steel biex ‘il quddiem jitqiegħed  f’inċineratur li se jinbena fil-biccerija.  

Sabiex jinbena dan l-impjant fil-biċċerija, hemm Lm1.8 miljun għad-dispożizzjoni tal-gvern permezz tal-protokoll iffirmat mal-Gvern Taljan.
MĠARR – 3-PHASE ELECTRICAL SUPPLY

266. L-ONOR. JOE MIZZI (f'isem l-Onor. Noel Farrugia) staqsa lill-Ministru għat-Teknoloġija ta' l-Informazzjoni u Investiment: Jista' il-Ministru jgħid għaliex it-talba ta' l-20 bidwi fl-inħawi ta' l-Iskorvit, limiti ta' l-Imġarr, sabiex id-dawl ikun estiż għat-three-phase minflok single-phase kif jinsab illum, tħalliet abbandunata?  Billi l-bżonn ta' din l-estensjoni saret waħda urġenti, jista' il-Ministru jara li x-xogħlijiet isiru mingħajr aktar telf ta' żmien?
  ONOR. AUSTIN GATT:  It-talba li qed jirriferi għaliha l-Onor. Interpellant saret minn seba' persuni u mhux minn 20. Il-korporazzjoni bagħtet stima lil kull applikant iżda l-ebda wieħed minnhom m'għamel id-depożitu rikjest.
RABAT:  GĦAJN QAJJED  - ISTALLAR TA’ LIFT

290. L-ONOR. JOE MIZZI (f'isem l-Onor. Noel Farrugia) staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid x'ġara mit-talba HAV 21/02 sabiex isir lift  fi block A, flat 15, GĦajn Qajjed housing estate, Rabat?  Billi s-sitwazzjoni hija waħda urġenti, jista' il-Viċi Prim Ministru jara li din it-talba tiġi approvata qabel ma jkun tard wisq għal din l-anzjana?
  ONOR. LAWRENCE GONZI (Viċi Prim Ministru u Ministru għall-Politika Soċjali):  Ninsab informat li minħabba li m’hemmx spazju biżżejjed, m'huwiex possibbli li jigi stallat lift fil-post indikat mill-Onor. Interpellant.  L-inkwilini ġew informati dwar dan kif ukoll ġew avżati li jistgħu japplikaw għall-istallar ta’ stairlift taħt skema 7 ta’ l-awtorita’ tad-djar.
MTARFA – AKKOMODAZZJONI F’DAR TA’ L-ANZJANI

292. L-ONOR. JOE MIZZI (f'isem l-Onor. Noel Farrugia) staqsa lill-Viċi Prim Ministru u Ministru għall-Politika Soċjali: B'riferenza għat-talba pendenti ta' anzjana - dettalji dwarha qed jintbagħtu separatament - sabiex tiġi akkomodata fl-Imtarfa u dan fid-dawl ta' kif irriżultaw il-problemi, jista' il-Viċi Prim Ministru jara li t-talba tiġi approvata mingħajr aktar dewmien?
  ONOR. FRANCIS AGIUS (Segretarju Parlamentari) (f'isem il-Viċi Prim Ministru u Ministru għall-Politika Soċjali): Ninsab informat li l-każ li rrifera għalih l-Onor. Interpellant qed jiġi kkonsidrat bl-attenzjoni u l-urġenza dovuta.
RABAT: GĦAJN QAJJED – BDIL TA’ KATUSI TA' L-ILMA

293. L-ONOR. JOE MIZZI (f'isem l-Onor. Noel Farrugia) staqsa lill-Viċi Prim Ministru u Ministru għall-Politika Soċjali: Jista' id-dipartiment tad-djar jibdel il-katusi ta' l-ilma tal-post nru. 4, Block D, Għajn Qajjed housing estate, Rabat peress li l-ilma qed jidħol f'appartamenti oħra fl-istess block, fosthom dak nru. 8? Jista' il-Viċi Prim Ministru jara li x-xogħlijiet meħtieġa jsiru fil-ġimgħat li ġejjin u preferibbilment qabel Settembru?
  ONOR. LAWRENCE GONZI:  Għaddejt it-talba ta’ l-Onor. Interpellant lid-dipartiment tat-tiswija tad-djar għall-azzjoni meħtieġa.
SPTAR SAN LUQA – PSYCHIATRIC UNIT
661. L-ONOR. JOE MIZZI (f'isem l-Onor. Evarist Bartolo) staqsa lill-Ministru tas-Saħħa: Jistgħu jittieħdu passi biex is-psychiatric unit fl-isptar San Luqa tinżamm iżjed nadifa u aktar preżentabbli milli qed tinżamm bħalissa? 
  ONOR. LOUIS DEGUARA (Ministru tas-Saħħa): Informat li s-psychiatric unit fl-isptar San Luqa se tiġi mmodernizzata fix-xhur li ġejjin, b’ambjent aktar preżentabbli u b’livell ogħla ta’ servizz.
  MR SPEAKER (Onor. Anton Tabone):  L-Onor. Mizzi, domanda supplimentari.

  ONOR. JOE MIZZI:  X'inhi r-raġuni li l-poplu kien ġie mwiegħed qabel l-elezzjoni li se jkun attwat  it-trasferiment mill-isptar San Luqa għall-isptar Mater Dei  biex issa  nafu li din il-wegħda ma nżammetx?

  MR SPEAKER:  Il-Ministru.

  ONOR. LOUIS DEGUARA:  Kif jaf il-kollega tiegħi, kemm-il darba għedna li l-isptar Mater Dei kellu jinfetaħ fi tliet fażi, bl-ewwel fażi titlesta fl-2005, filwaqt li t-tieni u t-tielet fażi kellhom jitlestew fl-2010.  Minkejja li konna kommessi li l-ewwel fażi tinfetaħ fl-2005, dehrilna li biex niksbu l-akbar vantaġġ għal dan il-proġett stajna ndaħħlu żewġ stadji oħra. 

Il-pjan kien li għal ħabta ta' Ġunju ta' l-2003 niftħu l-outpatients department u mbagħad għal ħabta ta' Ġunju ta' l-2004 inkunu nistgħu niftħu wkoll id-day-surgery ward u b’hekk tkun verament infetħet l-ewwel fażi.  Għal dan il-għan kien hemm il-migration plan lesta biex jibdew telgħin is-servizzi fis-sena 2005.   Biex nimxu ma' dan il-pjan u nagħtu priorita' lill-ftuħ ta' l-outpatients department, kellna nvarjaw xi xogħlijiet.  Fil-fatt il-bini ta' dan id-dipartiment tlesta u ġie mgħoddi lill-FMS.   Naturalment biex dan ikun jista' jinfetaħ, irid ikollok l-apparat mediku stallat.   Barra min hekk, biex il-pazjenti ma joqogħdux jiġru min-naħa għall-oħra, kien hemm il-ħtieġa li fl-isptar il-ġdid ikun hemm provduti ċerti faċilitajiet bħal laboratorju, X-ray machine u ċertu apparat ieħor.  Kif jaf l-Onor. Interpellant, it-tender li jkopri x-xiri ta’ medical equipment kif ukoll ix-xiri ta’ għamara għall-outpatients department  ġiet ikkontestata – fil-fatt l-appell se jinstema' fit-3 ta' Lulju - u għal din ir-raġuni ma kienx possibbli li l-outpatients department jinfetaħ.   (Interruzzjonijiet)   

Qabel l-elezzjoni kien hemm ukoll min qalilna li aħna mġienen għax se niftħu dan id-dipartiment mingħajr m'hu lest u li nistgħu nipperikolaw il-ħajja tal-pazjenti peress li għad hemm ħafna trab.  Ġimgħa qabel ma saret din l-istqarrija min-naħa ta' l-oppożizzjoni, jiena kont qiegħed ġewwa l-isptar Boffa u għedt li se niftħu l-outpatients tal-ġilda ta' l-istess sptar.  Wara sirna nafu li din l-istqarrija li għamel il-kap ta' l-oppożizzjoni kienet dovuta għall-fatt li waħda mill-gazzetti rrapportat ħażin u flok qalet li konna se niftħu l-outpatients department ta' l-isptar Paul Boffa, ħarġet tgħid li konna se niftħu l-outpatients departiment ta' l-isptar Mater Dei.  Imma ħa nkompli b’dak li kont qed ngħid, Sur President.

Naħseb li l-kollega tiegħi jaf li kulmin jitfa' applikazzjoni għal tender u għal xi raġuni jew oħra ma jeħodhiex hu, għandu dritt li  jikkontesta tali deċiżjoni skond il-liġi.   Fil-fatt hekk ġara u peress li l-appell se jinstema' fit-3 ta' Lulju, anke jekk tittieħed id-deċiżjoni dakinhar stess, id-delivery time ta' dan it-tender trid tieħu mill-inqas sitt xhur.  Naturalment dan ifisser li l-opening date se jkollna nipposponuha b’sitt xhur mill-anqas.  Dan ifisser ukoll li issa se niġu viċin ħafna t-tieni fażi ta’ l-opening tad-day-surgery u allura wieħed irid jerġa' iħares mill-ġdid lejn il-pjan li kellna.  Pero' it-target date għall-ftuħ ta’ l-ewwel fażi fis-sena 2005 għadha hemmhekk.

  MR SPEAKER:  L-Onor. Mario Galea, domanda supplimentari.

  ONOR. MARIO GALEA:  Jista' il-Ministru jgħid x'inhuma l-options li qed jikkonsidra l-gvern dwar x'se jsir mill-isptar San Luqa meta eventwalment it-trasferiment isir kollu għall-isptar il-ġdid?
  MR SPEAKER:  Il-Ministru.

  ONOR. LOUIS DEGUARA:  Irrid nistqarr li l-gvern għadu ma ħax deċiżjoni aħħarija dwar x'se jagħmel bl-isptar San Luqa peress li hemm ħafna fatturi involuti.  L-ewwelnett dan jiddependi jekk il-migration hijiex se ssir f'fażijiet differenti jew kollha f'daqqa, bil-konsegwenza li l-isptar San Luqa jitħalla vojt.  Biss ma naħsibx li jkun għaqli li għax se mmorru fl-isptar il-ġdid, from day one ngħidu li l-isptar San Luqa ma jkollniex aktar bżonnu.  Kif diġa' għedt, it-tliet fażijiet ta' l-isptar Mater Dei se jispiċċaw fis-sena 2010 u dan ifisser li sa dak iż-żmien, xorta waħda se jkun hemm partijiet mill-isptar San Luqa li se jibqgħu jagħtu l-istess servizz li qegħdin jagħtu sal-lum u wieħed jista' jifhem x'inhi r-raġuni, Sur President.  

Per eżempju, bejn l-1995 u l-1996 konna ftaħna tliet teatri żgħar ta' l-ortopedija li kienu deskritti bħala l-aħjar teatri mgħammra ta' l-ortopedija fl-Ewropa kollha.  Dawn kienu akkumpanjati b'refurbishment sostanzjali tat-tliet iswali u allura trid tara jekk huwiex worth it li dawk is-swali tabbandunahom u naturalment  tabbanduna wkoll dawn it-tip ta' servizzi.  Wieħed irid jikkonsidra wkoll il-fatt li f'dawn l-aħħar snin, ġewwa s-swali ta' l-isptar San Luqa sar xogħol ta' refurbishment – naturalment skond ċerti prioritajiet u ċerti restrizzjonijiet – b'mod radikali.  Biss m’għandix dubju li jiġri x'jiġri bl-isptar San Luqa, hemm bżonn illi s-sistemi li qegħdin jitħaddmu jridu jinbidlu.  Per eżempju, ma naħsibx li jagħmel  sens li biex issaħħan sala waħda trid tuża sistema fejn tixgħel il-heating system ta' l-isptar kollu. Dawn huma kollha fatturi li wieħed irid jiżinhom sew qabel ma jara x'deċiżjonijiet iridu jittieħdu.

Deċiżjoni oħra li żgur se tinfluwenza r-riżultat ta' dan kollu huwa l-fatt li għandna madwar 800 anzjan u anzjana li qegħdin fuq il-waiting list biex jidħlu fi djar tal-gvern.  Jidher ċar li sal-lum il-pjan tal-gvern kien li kemm jista' ikun joffri servizzi lil dawn l-anzjani biex ikunu jistgħu jgħixu indipendentement fir-raħal tagħhom u viċin qrabathom u naħseb li tajna prova biżżejjed għal dan il-fatt, anke bil-ftuħ ta' l-isptar Zammit Clapp.  Jiġifieri wieħed irid jiżen dawn l-affarijiet ukoll.  Ma naħsibx li għandha tittieħed deċiżjoni imminenti peress li l-fażijiet ta' l-isptar il-ġdid se jispiċċaw fl-2010 u dan ifisser li għandna żmien biżżejjed biex l-ewwelnett naraw l-iżvilupp ta' l-isptar il-ġdid meta jkun beda jiffunzjona u anke kif miexja l-migration.  Imbagħad wieħed ikun f'pożizzjoni li jieħu ċerti deċiżjonijiet li jkunu primarjament ta' ġid għall-pazjenti.

SKEJJEL – VAKANZI TA’ ASSISTENT KAP

662. L-ONOR. JOE MIZZI (f'isem l-Onor. Evarist Bartolo) staqsa lill-Ministru ta' l-Edukazzjoni: Kemm se jirriżultawlu vacancies lid-dipartiment ta' l-edukazzjoni fil-grad ta' assistent kap  minn issa sa Jannar 2004?  Jista' il-Ministru jgħid jekk id-dipartiment huwiex se jaħtar assistenti kapijiet mil-lista li hemm bħalissa ta' dawk il-kandidati li għaddew mill-aħħar interview?
  ONOR. LAWRENCE GONZI (f'isem il-Ministru ta' l-Edukazzjoni): Informat li fid-dipartiment ta' l-edukazzjoni hemm 12-il vacancy fil-grad ta' assistent kap fi skejjel primarji u sebgħa fl-istess grad fi skejjel sekondarji u dan minn issa sa Jannar 2004.  

Iva, id-dipartiment se jaħtar assistenti kapijiet mil-lista ta' dawk il-kandidati li għaddew mill-aħħar interview li saret.
MCAST - KORSIJIET

663. L-ONOR. JOE MIZZI (f'isem l-Onor. Evarist Bartolo) staqsa lill-Ministru ta' l-Edukazzjoni: Peress li l-MCAST qed joffri korsijiet simili għal dawk offruti mill-iskola sekondarja ogħla Giovanni Curmi, jista' il-Ministru jagħmel stqarrija dwar l-intenzjonijiet futuri dwar din l-iskola?  
  ONOR. LAWRENCE GONZI (f'isem il-Ministru ta' l-Edukazzjoni): S'issa la fil-livell tal-ministeru u lanqas fil-livell tad-diviżjoni ta' l-edukazzjoni ma kien hemm xi diskussjoni dwar xi tibdil li jolqot l-iskola sekondarja ogħla Giovanni Curmi.

MEPA – BARRIERI GĦALL-ISKART TAL-BINI

708. L-ONOR. CARMELO ABELA  staqsa lill-Ministru għar-Riżorsi u Infrastruttura: B'riferenza għat-tweġibiet mogħtija - fejn intqal li skart tal-bini se jibda  jintrema  f'barrieri mhux użati - jista' il-Ministru jgħid jekk kienx  hemm taħditiet mal-MEPA dwar dan?  Jista' jagħti dettalji u jgħid jekk hemmx bżonn ta' permessi biex dan ikun jista' jsir?

  ONOR. NINU ZAMMIT (Ministru għar-Riżorsi u Infrastruttura):  Ninforma lill-Onor. Interpellant li kien hemm taħditiet fit-tul kemm ma' dak li kien id-dipartiment ta' l-ambjent kif ukoll mal-MEPA u ġew diskussi l-permessi meħtieġa.

Ir-risposta għat-tieni parti tad-domanda hija fl-affermattiv.

  MR SPEAKER:  L-Onor. Mizzi, domanda supplimentari.

  ONOR. JOE MIZZI:  Mr Speaker, il-Ministru qiegħed on record li qal li l-Magħtab se tingħalaq f'Mejju tas-sena d-dieħla minflok fl-aħħar ta' din is-sena.  Peress li llum f'ġurnal lokali ġie rrapportat li meta l-Magħtab tagħlaq se ssir miżbla oħra temporanja x'imkien ieħor, dan ifisser li din il-miżbla m'hijiex se tkun an engineered landfill, kontra kull direttiva ta' l-Unjoni Ewropea u kontra standards  internazzjonali?

  MR SPEAKER: Il-Ministru.

  ONOR. NINU ZAMMIT:  Jien kont għedt li d-dħul ta' l-iskart fil-miżbla tal-Magħtab irid jispiċċa sa l-aħħar ta' April tas-sena d-dieħla u li mil-lum stess fil-Magħtab m'huwiex se jiddaħħal iżjed skart mill-industrija tal-bini.  Fil-futur il-miżbliet kollha li se jkollna mhux se jkunu bħal dawk li kellna fil-passat iżda se jkunu kollha engineered landfills.  

Dawn se jsiru skond regolamenti internazzjonali u se jittieħdu l-prekawzjonijiet kollha biex dawn ma jħallux  impatt negattiv fuq l-ambjent.

  MR SPEAKER: L-Onor. Mizzi.

  ONOR. JOE MIZZI:   Allura l-Ministru qed jgħid li f'Mejju tas-sena d-dieħla l-Magħtab m'hi se tirċievi l-ebda tip ta' skart, lanqas dak domestiku?  Qed jgħid li l-miżbla ppjanata biex tintuża temporanjament hija an engineered landfill? 

  MR SPEAKER: Il-Ministru.

  ONOR. NINU ZAMMIT:  Mr Speaker, jien qed ngħid li sal-lum, materjal bħar-radam mhux se jkompli jiddaħħal fil-miżbla tal-Magħtab u li sa l-aħħar ta' April tas-sena d-dieħla, irid ikollna preparata an engineered landfill li tiġbor fiha d-domestic waste.

  MR SPEAKER: L-Onor. Mario Galea, domanda supplimentari.

  ONOR. MARIO GALEA:  Billi fl-istess rapport kien hemm imsemmi li l-gvern identifika numru ta' barrieri biex fihom jintefa' skart mill-industrija tal-kostruzzjoni, li jammonta għal 80% ta' l-iskart kollu,  jista' il-Minstru jgħid kif dawn il-barrieri ġew identifikati u jekk jinsabux mifruxin ma' Malta u Għawdex?  Jista' jgħid ukoll x'se jsir minn dawn il-barrieri ladarba jimtlew?

 MR SPEAKER: Il-Ministru.

  ONOR. NINU ZAMMIT:  Dawn il-barrieri se jintużaw biex fihom jintefa' skart li jkun ġej mill-industrija tal-bini u l-kostruzzjoni, dak li jissejjaħ inert waste. Ovvjament il-barrieri kollha li għandna jistgħu jintużaw għal dan l-iskop.  Normalment dawk il-barrieri li fihom ġebla tajba tal-franka jinsabu fil-qalba tal-pajjiż, bħall-Qrendi, l-Imqabba, parti miż-Żurrieq, Ħal Kirkop u s-Siġġiewi.  U anke f’dawn l-areas, għandek lokalitajiet fejn il-ġebla tkun prima iżjed mill-oħrajn.  Ovvjament lejn in-naħa tar-Rabat issib ukoll barriera tal-franka. 

Dawk il-barrieri li jkun għad fihom resource tajjeb li tista' taqta' minnu m'għandekx għalfejn tippakkja fuqhom u taħlihom.  Imma meta mbagħad dawk il-barrieri jiġu eżawriti u l-ġebla tagħhom ssir taflija jew tibda titfarrak, dawn jiġu riabilitati billi ġo fihom jitwaddab it-tip ta' radam li semmejt.  Għax ladarba għandek ħofra, m'għandekx filter naturali li jelimina li dak l-ilma li jinżel fil-qiegħ tal-barrieri ma jmurlekx fl-aquifer.  Imma ladarba jsir packing b'mod organizzat u kif titlob is-sengħa, dan iservi ta' filter biex l-ilma li jaqa' fuq il-wiċċ tal-barriera ma jsibx ruħu fl-aquifer.  
Imbagħad għandek il-barrieri tal-qawwi li l-maġġor parti tagħhom jinsabu fit-tarf tal-pajjiż, jiġifieri mal-kosta.   Wieħed irid jifhem  li l-aquifer qisu forma ta' lenti taħt il-blat -  jibda minn zero ħdejn ix-xatt, jeħxien lejn in-nofs tal-pajjiż u mbagħad jerġa' jiġi zero meta jerġa' jmur lejn in-naħa l-oħra tal-kosta - u dawn il-barrieri tal-qawwi jistgħu jintużaw għal skopijiet oħra, kemm-il darba jittieħdu l-prekawzjonijiet kollha li jiggarantixxu li kull forma ta' skart li  jitwaddab ġo fihom - kemm-il darba jkun permess li dan isir - ma jħallix impatt negattiv fuq l-ilma tal-pjan.

  MR SPEAKER:  L-Onor. Mizzi.

  ONOR. JOE MIZZI:  Jekk qed nifhem sew, il-Ministru qed jgħid li sa l-aħħar ta' April tas-sena d-dieħla jrid ikun hemm an engineered landfill u li fil-Magħtab m'huwiex se jitwaddab aktar skart.  Jista' jgħidli jekk il-fondi biex inkunu nistgħu nagħmlu engineered landfill ġewx diġa' mill-Unjoni Ewropea u kemm se jiswa dan ix-xogħol?  Jista' jgħid ukoll jekk is-separazzjoni ta' l-iskart hijiex se ssir qabel ma tkun saret l-engineered landfill?  
  MR SPEAKER:  Il-Ministru.

  ONOR. NINU ZAMMIT:  Mr Speaker, idealment meta tagħmel an engineered landfill trid tkun diġa'  lestejt is-separazzjoni ta' l-iskart, bil-parti li tmur għar-recycling tal-ħġieġ, plastic u metals  għaliha u l-parti l-oħra li tmur għall-compost għaliha.  

Jien qed ngħid li din l-engineered landfill trid tkun lesta sa l-aħħar ta' April tas-sena d-dieħla u l-fondi biex din tkun tista' ssir se joħorġu mill-Maltin.  Il-fondi mill-Unjoni Ewropea se jmorru għall-għażla tal-materjal kif ukoll għar-rehabilitation tal-miżbliet eżistenti.  Jiġifieri dawn se jmorru għall-upgrading ta' l-impjant ta' Sant'Antnin li jagħmel compost, għar-recovery station li minnu jiġi magħżul il-materjal li jmur għar-recycling u l-materjal li jmur biex isir compost, kif ukoll għar-riabilitazzjoni tal-miżbliet li għandna.  Dan huwa punt importanti għax kulħadd jaf li għandna tliet miżbliet prinċipali li jridu jiġu rriabilitati -  dik ta' Wied Fulija, tal-Magħtab u tal-Qortin - u għal dan il-għan pajjiżna se jibbenefika mill-fondi li jiġu mill-Unjoni Ewropea.  Din l-istrateġija kollha ta' waste management hija magħrufa bħala package three.  (Interruzzjonijiet)  

Mr Speaker, l-Onor. Mizzi qed jistaqsini kemm se nieħdu fondi. Jien m'għandix quddiemi ċ-ċifri  bl-eżatt pero' inkun nista' niġborhom u ngħaddihomlu.

  MR SPEAKER:  Grazzi.  Il-ħin tal-mistoqsijiet issa għadda.  Ngħaddu għal Tqegħid ta' Karti.  Il-Viċi Prim Ministru.


TQEGĦID TA' KARTI

  ONOR. LAWRENCE GONZI:  Mr Speaker, inqiegħed fuq il-mejda tal-Kamra:

Avviż Legali 139 ta’ l-2003  -  ordni ta’ l-2003 dwar l-awtorita` tad-djar (trasferiment ta’ proprjeta`) (nru 3);

f’isem il-Prim Ministru nqiegħed fuq il-mejda tal-Kamra:

Tagħrif dwar safar uffiċjali minn impjegati tat-taqsima ta’ l-awditjar intern u investigazzjoni, bi tweġiba għall-mistoqsija parlamentari 717; u

f’isem il-Ministru għat-Teknoloġija ta’ l-Informazzjoni u Investiment inqiegħed fuq il-mejda tal-Kamra:

Tagħrif dwar suppliers ta’ apparat ta’ l-informatika għall-ministeru għat-teknoloġija ta’ l-informazzjoni u investiment, bi tweġiba għall-mistoqsija parlamentari 741.

  MR SPEAKER:  Grazzi.  Il-Ministru Deguara.

  ONOR. LOUIS DEGUARA:  Mr Speaker, inqiegħed fuq il-mejda tal-Kamra:

Avviż Legali 137 ta’ l-2003 - regolamenti ta’ l-2003 li jemendaw regolamenti dwar l-iġjene ta’ l-ikel; 

Avviż Legali 138 ta’ l-2003  -  regolamenti ta’ l-2003 dwar materjali li jiġu f’kuntatt ma’ oġġetti ta’ l-ikel; u

f’isem il-Ministru tal-Finanzi u Affarijiet Ekonomiċi nqiegħed fuq il-mejda tal-Kamra:

Avviż Legali 141 ta’ l-2003  -  direttiva għall-ħruġ ta’ ammont li ma jeċċedix Lm30 miljun 5.1% stock tal-Gvern ta’ Malta 2014 (it-tielet ħruġ); 

Avviż Legali 142 ta’ l-2003 - direttiva għall-ħruġ ta’ ammont li ma jeċċedix Lm33,833,200 5.5% stock tal-Gvern ta’ Malta 2023 (l-ewwel ħruġ);  u

Avviż Legali 143 ta’ l-2003 - Direttiva mill-Ministru tal-Finanzi u l-Affarijiet Ekonomiċi għall-Ħruġ ta’ Lm66,700 Stock tal-Gvern bis-7%, 2013 (III). 

  MR SPEAKER:  Il-Ministru Ċensu Galea.

  ONOR. ĊENSU GALEA (Ministru għat-Trasport u Komunikazzjoni):  Mr Speaker, inqiegħed fuq il-Mejda tal-Kamra:

Avviż Legali 140 ta’ l-2003  - regolamenti ta’ l-2003 li jemendaw regolamenti dwar l-obbligi u r-rati dwar l-interkonnessjoni.

  MR SPEAKER:  Grazzi.  Stqarrijiet ministerjali?  Mozzjonijiet(  Ordnijiet tal-Ġurnata.


ORDNIJIET TAL-ĠURNATA

ABBOZZ TA' LIĠI DWAR L-UNJONI EWROPEA

EUROPEAN UNION BILL

L-ordni għal Kumitat ġie moqri.

Ikompli mill-1 ta' Lulju, 2003.

FIL-KUMITAT

L-Onor. Carmelo Abela, President tal-Kumitat, jippresjedi.

Klawsola 3
  -  Dispożizzjonijiet ġenerali.  (Kont.)

Clause 3
  -  General provisions.  (Cont.)

  THE CHAIRMAN:  Rimarki?  L-Onor. Bartolo.

  ONOR. EVARIST BARTOLO:  Sur President, min segwa d-diskussjoni li qed issir f'dan il-kumitat jaf li l-oppożizzjoni qed tipproponi biex subklawsola (1) ta' klawsola 3 tiġi taqra hekk:

"Mill-1 ta' Mejju 2004, it-trattat u attijiet eżistenti u futuri adottati mill-Unjoni Ewropea għandhom, suġġett għall-provvedimenti tal-Kostituzzjoni ta' Malta, jorbtu lil Malta u għandhom ikunu parti mil-liġi domestika tagħha,  taħt il-kondizzjonijiet stipulati fit-trattat.".

Min-naħa tal-gvern smajna l-argumentazzjoni li m’għandniex għalfejn indaħħlu din l-emenda għax hija self-evident, hija xi ħaġa ċara u ovvja li l-Kostituzzjoni hija suprema u li bħalissa la l-Unjoni Ewropea u lanqas it-trattat m'huma qed jiksru l-Kostituzzjoni tagħna.  Aħna, min-naħa tagħna, qed ninsistu li tiddaħħal din l-emenda għax proprju l-argumentazzjoni li qed iġġib in-naħa tal-gvern fiha nnifisha turi li m’għandux ikun hemm problema biex din l-emenda li qed tipproponi n-naħa ta’ l-opożizzjoni tiġi aċċettata min-naħa tal-gvern, speċjalment jekk din tuża l-istess argumentazzjoni li qed tuża dwar klawsola 3 għal klawsola 7.  Klawsola 7, li se niddiskutu iktar tard, tgħid hekk:

"Minflok subartiklu (1) ta' artiklu 65 tal-Kostituzzjoni għandu jidħol dan li ġej:

"(1)  Bla ħsara għad-dispożizzjonijiet ta' din il-Kostituzzjoni, il-parlament jista' jagħmel liġijiet għall-paċi, ordni u gvernar tajjeb ta' Malta b'mod konformi ma' rispett sħiħ għad-drittijiet tal-bniedem, il-prinċipji ġeneralment aċċettati tad-dritt internazzjonali u l-obbligazzjonijiet internazzjonali u reġjonali ta' Malta, partikolarment dawk assunti bit-trattat ta' adeżjoni ma' l-Unjoni Ewropea, iffirmat f'Ateni fis-16 ta' April, 2003.".

Għalhekk l-istess argumentazzjoni li qed tagħmel in-naħa tal-gvern għal klawsola 3, ċioe` li m’hemmx għalfejn nagħmlu riferenza għall-Kostituzzjoni, aħna min-naħa tagħna nistgħu nagħmluha għal klawsola 7,  fis-sens li huwa ovvju, huwa ċar u huwa self-evident li pajjiż li jidħol fl-Unjoni  jrid jaderixxi u jkun marbut bit-trattat ta’ l-adeżjoni ma’ l-Unjoni Ewropea.  Fil-fatt min-naħa l-oħra kemm-il darba smajna l-argument li min ma fehemx dan lanqas fehem xejn dwar xi tfisser sħubija sħiħa fl-Unjoni Ewropea.  Il-membri tan-naħa l-oħra minn naħa waħda qed jgħidulna biex ma nagħmlux riferenza għall-Kostituzzjoni għax huwa ovvju li din hija suprema, iżda mbagħad min-naħa l-oħra fi klawsola 7 qed idaħħlu dik ix-xi ħaġa ovvja li kkritikawna dwarha sa dalgħodu stess, fejn qalulna li lanqas jagħmel sens legali li nipproponu xi ħaġa bħal din fi klawsola 3.   Allura   għalfejn il-gvern ħass li fi klawsola 3 ma jagħmilx riferenza għall-Kostituzzjoni u mbagħad fi klawsola 7 jagħmel riferenza għal xi ħaġa li qed jgħid li hi ovvja, ċioe` li kulmin jidħol fl-Unjoni jrid jintrabat bit-trattat ta’ adeżjoni ma’ l-Unjoni Ewropea? 

Jekk iż-żewġ naħat naċċettaw klawsola 3 kif qed tiġi emendata min-naħa ta’ l-oppożizzjoni, imbagħad in-naħa ta’ l-oppożizzjoni ma jkollhiex diffikulta` li taċċetta klawsola 7 ta' dan l-abbozz ta' liġi.  Jekk fi klawsola 3 ma ssirx riferenza għall-Kostituzzjoni se jkollna nivvotaw kontra din il-klawsola u kontra klawsola 7. Jekk in-naħa tal-gvern taċċetta li fi klawsola 3 jiddaħħlu l-kliem "suġġett għall-provvedimenti tal-Kostituzzjoni ta’ Malta" - li minn kif sar id-diskors s'issa fil-Kamra ma jidhirx li huwa l-każ - iż-żewġ naħat tal-Kamra żgur ikunu f’pożizzjoni li jaċċettaw kemm klawsola 3 kif ukoll klawsola 7 ta' dan l-abbozz ta' liġi.  Issa qabel ma nispjega għaliex aħna, bħala oppożizzjoni, jidhrilna li huwa importanti li ndaħħlu din l-emenda, nixtieq nagħmel mistoqsija u nittama li l-Ministru Joe Borg ikollu ċans iweġibha, Sur President.

F'subklawsola (1) ta' klawsola 3 insibu dan il-kliem:

"Mill-Ewwel ta' Mejju 2004, it-trattat u attijiet eżistenti u futuri adottati mill-Unjoni Ewropea għandhom jorbtu lil Malta u għandhom ikunu parti mil-liġi domestika tagħha ...".

Issa hawn ta' min jgħid li nies b'background legali jispjegaw li huwa inaċċettabbli li klawsola daqstant importanti ma tinkludix definizzjoni ta’ x’inhuma "attijiet".  Għalhekk nixtieq li l-ministru jipprovdi din id-definizzjoni għax inkella, kif qed jgħidu dawn in-nies legali stess, il-parlament se jkun qiegħed japprova xi ħaġa daqstant importanti mingħajr ma jkun jaf eżattament x’ikun qiegħed japprova.

Raġuni oħra għaliex aħna nħossu li klawsola 3 għandha tiġi emendata kif qed tipproponi l-oppożizzjoni hija din.  Filwaqt li artiklu 6 tal-Kostituzzjoni tagħna jgħid li:

"... jekk xi liġi oħra tkun inkonsistenti ma' din il-Kostituzzjoni, din il-Kostituzzjoni għandha tipprevali u l-liġi l-oħra għandha, safejn tkun inkonsistenti, tkun bla effett.", 

issa subklawsola (2) ta' klawsola 3 qed tgħid li: 

"Kull provvediment ta' liġi li mid-data msemmija jkun inkompatibbli ma' l-obbligazzjonijiet ta' Malta taħt it-trattat jew li jidderoga minn xi dritt mogħti lil xi persuna bit-trattat jew taħtu, għandu, safejn dik il-liġi tkun inkompatibbli ma' dawk l-obbligazzjonijiet jew safejn tkun tidderoga minn dawk id-drittijiet, ikun bla effett u ma jkunx jista' jiġi infurzat.". 

Fl-opinjoni tagħna, artiklu 6 tal-Kostituzzjoni għandu s-saħħa li jrendi klawsola 3 ineffettiva għax il-Kostituzzjoni ta' Malta hija suprema, pero` xorta waħda nibqgħu ninsistu li l-aħjar mod kif nevitaw din il-kontradizzjoni - anke jekk il-gvern jibqa’ jinsisti li ma teżistix għax jgħid li kemm politikament, kemm legalment kif ukoll kostituzzjonalment, m’hemm xejn fil-proċess ta’ l-adeżjoni ta’ Malta fl-Unjoni Ewropea li jmur kontra l-Kostituzzjoni tagħna - huwa billi tiddaħħal l-emenda li qed tipproponi l-oppożizzjoni.

Ta’ min jgħid ukoll li artiklu 5 ta' l-abbozz tal-kostituzzjoni ta’ l-Unjoni Ewropea li qed jiġi mfassal u li se jiġi diskuss f’Ruma matul Ottubru li ġej waqt il-konferenza intergovernattiva, jagħmilha ċara  li

"The Union shall respect the national identities of its Member States inherent in their fundamental structures, political and constitutional, inclusive of regional and local self-government.".

Kif qed naraw, dan l-artiklu qed jagħmilha ċara li l-Unjoni tirrispetta l-identitajiet nazzjonali ta’ l-istati membri kif inhuma espressi fl-istrutturi fundamentali politiċi u kostituzzjonali tagħhom, u fil-fehma tiegħi, din hija raġuni oħra għaliex m’għandux ikun hemm problema biex tiġi aċċettata l-emenda li qed tipproponi n-naħa ta’ l-oppożizzjoni għal klawsola 3, ħalli dak li qed nagħmlu hawnhekk ikun suġġett għall-provvedimenti tal-Kostituzzjoni ta’ Malta.

  THE CHAIRMAN:  Il-Ministru.

  ONOR. TONIO BORG (Ministru tal-Ġustizzja u Intern):  Segwejt l-argument li ġab l-Onor. Bartolo, pero` diffiċli li naqbel miegħu u nispjega għaliex.  B’mod sempliċi ħafna l-Onor. Bartolo qalilna:  La fi klawsola 7 qed jiddaħħal  il-kliem "bla ħsara għad-dispożizzjonijiet ta' din il-Kostituzzjoni", allura għaliex m'hux qed jaċċetta l-gvern  li dan il-kliem jiddaħħal ukoll fi klawsola 3, ġaladarba qegħdin naqblu li l-liġijiet kollha ta' pajjiżna huma suġġetti għall-provvedimenti tal-Kostituzzjoni?  Ħalli nispjega għaliex huwa perikoluż li dan isir, Sur President.

Konvenjentement l-Onor. Bartolo ma semmiex il-fatt li klawsola 7 qed temenda l-Kostituzzjoni u m'hijiex qed temenda xi liġi ordinarja.  Fil-fatt quddiemna għandna a hybrid bill għax għandna klawsola waħda li qed temenda l-liġi suprema tal-pajjiż, filwaqt li l-bqija tal-klawsoli qed jemendaw liġi ordinarja.  Aħna lkoll nafu li l-Kostituzzjoni tista' tiġi emendata bi tliet metodi, skond liema parti tkun se temenda.  Għal ħafna artikli għandek bżonn maġġoranza assoluta tal-voti biss  u wieħed minn dawn l-artikli huwa artiklu 65 li se nemendaw hawnhekk.  Jiġifieri meta niġu biex nivvotaw, anke jekk ma jivvota ħadd kontra, irid ikun  hemm 33 vot favur -  jiġifieri jekk jiġu 33 favur u xejn kontra  jgħaddi, pero’ jekk jiġi 32 favur u xejn kontra ma jgħaddix - għaliex mhux maġġoranza ta’ min jinzerta jkun fil-parlament imma maġġoranza tal-membri kollha, msefrin, morda, ma jiġux jew  ma jivvotawx.   

Imbagħad hemm affarijiet oħra li jistgħu jiġu emendati biss b’maġġoranza ta’ żewġ terzi tal-membri kollha u hemm artiklu - anzi hemm tnejn - fejn għandek bżonn mhux biss żewġ terzi imma referendum ukoll.  Mela allura l-argument ma jreġix għaliex fi klawsola 7, fejn hemm il-frażi ‘’bla ħsara għad-dispożizzjonijiet ta’ din il-Kostituzzjoni’’, anke l-kliem tagħha ‘’ta’ din il-Kostituzzjoni’’ ....Għax dik hija l-Kostituzzjoni stess u diġa’ teżisti.   Jiġifieri jekk inħarsu lejn artiklu 65 tal-Kostituzzjoni llum diġa’ jgħidlek: ‘’Subject to the provisions of the Constitution, Parliament may enact any law’’.    Issa li trid l-oppożizzjoni huwa li minkejja li hemm artiklu 6 tal-Kostituzzjoni entrenched li jgħidlek li kwalunkwe liġi passata, preżenti u futura trid tkun suġġetta għall-Kostuzzjoni ....  

Sur President, jekk inħarsu lejn artiklu 65 tal-Kostituzzjoni, hemmhekk ukoll insibu l-kliem li "bla ħsara għad-dispożizzjonijiet ta' din il-Kostituzzjoni, il-parlament jista' jagħmel liġijiet ...".  Wara kollox aħna għalfejn għamilnieha l-Kostituzzjoni  biex niksruha?  Il-Kostituzzjoni ssir biex jekk dawk il-liġijiet li m'għandhomx saħħa daqs il-Kostituzzjoni, inkluż l-abbozz ta' liġi li għandna quddiemna, jekk jikkozzaw magħha, jitfarrku dawn il-liġijiet u mhux il-Kostituzzjoni.  Dan huwa kunċett li beda fl-1803 permezz tal-Kostituzzjoni Amerikana, fejn il-prim'imħallef kien staqsa x’utilita` hemm li niktbu l-kostituzzjoni biex imbagħad liġi ordinarja tkun tista' tikser il-kostituzzjoni.  Allura tista' ma tagħmel kostituzzjoni xejn, kif għamlu l-Ingliżi!  L-Ingliżi kienu qalu:  M’hemmx kostituzzjoni għax huwa l-parlament li jiddeċiedi.  Fil-fatt jekk il-parlament Ingliż ikun irid jgħaddi liġi li għall-grazzja ta' l-argument tkun tikser ħafna mid-drittijiet tal-bniedem,  jista' jagħmel dan u l-ebda qorti ma tista’ tiddikjara li dik il-liġi ma tgħoddx.  

Min-naħa tagħna, aħna segwejna lill-Ingliżi f’kollox minbarra fuq din il-ħaġa għax aħna għamilna Kostituzzjoni miktuba u għedna li dik hija suprema. U proprju għaliex dik hija suprema waqqafna wkoll Qorti Kostituzzjonali -  l-Amerikani jsejħulha Qorti Suprema – li  jekk issib li xi liġi tkun qed tikser il-Kostituzzjoni, tiddikjara li dik il-liġi ma tgħoddx.  Hawnhekk m'aħna nagħmlu xejn awtomatiku u jekk stess indaħħlu l-kliem "bla ħsara għad-dispożizzjonijiet ta' din il-Kostituzzjoni" f'kull liġi, dan il-parlament xorta jkun jista’ jagħmel li jrid u mbagħad sta għal ħaddieħor li jkollu interess 

ġuridiku f’każ ta’ kawża għad-drittijiet tal-bniedem u ma jkollux interess ġuridiku f’każi  oħrajn,  li jikkontesta.  

L-istramberija ta’ l-argument li qed iġġib l-oppożizzjoni hija li donnu li l-oppożizzjoni m’hijiex kuntenta li f'artiklu 6 tal-Kostituzzjoni hemm dikjarazzjoni ta’ supremazija, li artiklu 65 tal-Kostituzzjoni qed jgħid li l-parlament jista’ jagħmel biss liġijiet li jkunu suġġetti għall-Kostituzzjoni, li artiklu 116 tal-Kostituzzjoni jagħti dritt lil kwalunkwe persuna li jekk jidhrilha li xi liġi tikser il-Kostituzzjoni, tmur fil-Qorti Kostituzzjonali u li fi klawsola 3 qed ngħidu li t-trattat huwa suprem pero` huwa suġġett għall-Kostituzzjoni.  Issa dalgħodu smajna argument ġdid li huwa differenti mill-argument li għamlu l-membri l-oħra kollha ta’ l-oppożizzjoni, Sur President.   

Il-membri ta’ l-oppożizzjoni qalu li l-emenda li qed jipproponu m'hemmx bżonnha assolutament, imma qed jipproponuha biex l-affarijiet jiġu ċċarati iktar. Pero` l-Onor. Brincat mhux hekk qal għax qal li jista' ikun li din il-klawsola tirbaħ fuq il-Kostituzzjoni.  Issa aħjar! Mela wara li artiklu 66 - li ma kienx entrenched minħabba li min fasslu, jiġifieri Prof. Cremona, kien qal li s-supremazija tal-Kostituzzjoni toħroġ mid-dokument tal-Kostituzzjoni stess - kien tant qajjem kontroversja fl-1974 ...  U hawn irrid ngħid ukoll li Dr Edgar Mizzi, fl-awtobijografija tiegħu, qal li se mai din kienet lapsus calami, tal-pinna, meta kienet se ssir il-Kostituzzjoni, fejn kienu ħallewha mikxufa u b'hekk artiklu 66 seta' jiġi emendat.  

F'Diċembru ta' l-1974 konna għollejna l-għatu tal-Kostituzzjoni għal 48 siegħa, emendajnieha b'maġġoranza kbira f'dan il-parlament u mbagħad erġejna għalaqna l-għatu u għamilnielu katnazz biex b'hekk issa s-supremazija hija maqfula bil-katnazz, jiġifieri hija entrenched.  Allura issa se niddubitaw minn dak li għamilna 29 sena ilu? Se nibżgħu minn biċċa abbozz ta' liġi ordinarju u se ngħidu li jekk ma ndaħħlux il-kliem li qed tipproponi l-Oppożizzjoni, dan l-abbozz ta' liġi ġaladarba jsir liġi, se jirbaħ fuq il-Kostituzzjoni?   Allaħares dan l-argument ireġi għax kieku kwalunkwe gvern li jgħaddi liġi ordinarja, kemm dak preżenti kif ukoll dak futur, jekk f'din il-liġi ma jiktibx dan il-kliem tirbaħ din il-liġi fuq il-Kostituzzjoni!  

Kif intqal diġa`, id-dubji jibdew jinbtu jekk tgħaddi din l-emenda li qed tipproponi l-oppożizzjoni, għax imbagħad dawk il-liġijiet ordinarji li fihom ma jkunx hemm imniżżel il-kliem li qed tipproponi l-oppożizzjoni, jibdew jirbħu fuq il-Kostituzzjoni.  Nassigura lil kulħadd li m'hemmx għalfejn jitniżżel il-kliem li qed tipproponi l-oppożizzjoni għax dawn il-kliem diġa` jinsabu fil-Kostituzzjoni stess fi tliet postijiet differenti.  Huwa biss fil-każ ta’ subartikli (7) u (9) ta' artiklu 47 u u fil-każ ta’ artiklu 66 li għandek eċċezzjoni għas-supremazija tal-Kostituzzjoni għax mill-bqija, is-supremazija hija affermata by an entrenched provision in the Constitution.  Fil-fatt artiklu 6 tal-Kostituzzjoni jgħid ċar u tond li:

"... jekk xi liġi oħra tkun inkonsistenti ma’ din il-Kostituzzjoni, din il-Kostituzzjoni għandha tipprevali u l-liġi l-oħra għandha, safejn tkun inkonsistenti, tkun bla effett", 

u fl-opinjoni tiegħi dikjarazzjoni iktar ċara minn hekk ma nafx fejn tista’ ssib, Sur President.  

Artiklu 65 tal-Kostituzzjoni, li huwa l-ewwel artiklu taħt taqsima 2, bit-titolu  "Setgħat u Proċedura tal-Parlament", jgħid hekk:

"Bla ħsara għad-dispożizzjonijiet ta' din il-Kostituzzjoni, il-parlament jista' jagħmel liġijiet għall-paċi, ordni u gvernar tajjeb ta' Malta.".

Kif qed naraw, il-kliem li qed tipproponi l-oppożizzjoni diġa` jinsabu f'artiklu 65 u dan m'aħniex se nemendawh.  Fil-fatt meta niġu għal klawsola 7, li se nemendaw biss f'dan l-artiklu huwa li se ndaħħlu l-kliem:

"... b'mod konformi ma' rispett sħiħ għad-drittijiet tal-bniedem, il-prinċipji ġeneralment aċċettati tad-dritt internazzjonali u l-obbligazzjonijiet internazzjonali u reġjonali ta' Malta, partikolarment dawk assunti bit-trattat ta' adeżjoni ma' l-Unjoni Ewropea, iffirmat f'Ateni fis-16 ta' April, 2003.".

Kif qed naraw, din hija t-tieni darba li ġiet affermata s-supremazija.  Imbagħad hemm artiklu 116, li jitkellem fuq azzjonijiet dwar validita` tal-liġijiet, liema artiklu jgħid hekk:

"Dritt ta' azzjoni għal dikjarazzjoni li xi liġi tkun invalida għal xi raġunijiet ħlief inkonsistenza mad-diżposizzjonijiet ta' artikli 33 sa 45 ta' din il-Kostituzzjoni ..."

li huma l-human rights provisions.  Għalhekk jekk tattakka liġi mhux abbażi tal-human rights imma abbażi ta’ xi ħaġa oħra, ...  Per eżempju, fl-1970 kien hemm il-famuża kawża ta’ Mintoff kontra Borg Olivier,  fejn kienet għaddiet liġi li biha s-siġġijiet tal-membri parlamentari żdiedu minn 50 għal 55, pero` waqt is-seduta tant kien inqala’ storbju li kien hemm dubju jekk il-liġi għaddietx mill-istadji neċessarji b’mod regolari.  Dak iż-żmien Mintoff għamel kawża - u Mintoff kien għamel dik il-kawża mhux għax kien Mintoff għax seta’ kien kwalunkwe ċittadin ieħor - biex jattakka dik il-liġi mhux abbażi tal-human rights imma abbażi tal-Kostituzzjoni.  Mela f’dak il-każ kwalunkwe persuna f’Malta tista’, mingħajr ma tipprova interess, tattakka liġi bħala li hija kontra l-Kostituzzjoni.  Fil-fatt artiklu 116 jgħid li:

"Dritt ta' azzjoni għal dikjarazzjoni li xi liġi tkun invalida għal xi raġunijiet ħlief inkonsistenza mad-dispożizzjonijiet ta' artikli 33 sa 45 ta' din il-Kostituzzjoni tkun tappartjeni lil persuni kollha mingħajr distinzjoni u persuna li ġġib azzjoni bħal dik ma tkunx meħtieġa turi xi interess personali b'appoġġ għall-azzjoni tagħha.",

Jiġifieri anke jekk persuna m'għandhiex interess ġuridiku imma għandha sempliċement interess ċiviku, tista’ tagħmel kawża biex tiddikjara li t-tali liġi tmur kontra l-Kostituzzjoni.  

Imbagħad hemm artiklu 95 tal-Kostituzzjoni, li jiddeskrivi l-ġurisdizzjoni tal-Qorti Kostituzzjonali, u għalhekk b'kollox issa affermajna erba' darbiet li l-Kostituzzjoni tirbaħ fuq il-liġi ordinarja.  Ta' min jgħid li skond dan l-artiklu stess, wieħed mill-poteri tal-Qorti Kostituzzjonali huwa proprju dak li jisma' appelli minn deċiżjonijet ta’ xi qorti ta’ ġurisdizzjoni ordinarja f’Malta fuq kwestjonijiet dwar il-validita` ta’ liġijiet li ma jkunux dawk li jistgħu jaqgħu taħt artiklu 46 ta’ din il-Kostituzzjoni, li huma l-human rights provisions għax għal dawk imbagħad hemm poter awtonomu għalihom.

Allura, Sur President, quddiem dawn l-erba' artikli tal-Kostituzzjoni, kif jista’ jiġi xi ħadd hawnhekk u jgħid li jekk ma ninkludux dak li qed tipproponi l-oppożizzjoni, fi klawsola 3, li hija parti minn liġi ordinarja, se noħolqu konfużjoni u se jkun hawn vacuum legali?  Kif għedt diġa`, il-konfużjoni  tinqala' jekk f'ċerti klawsoli ndaħħlu l-kliem li qed tipproponi l-oppożizzjoni għax jibda jkollna żewġ tipi ta’ liġijiet ordinarji, dawk li huma subject to the provisions of the Constitution u dawk li m’humiex, mentri fil-verita` il-liġijiet ordinarji kollha huma suġġetti għall-Kostituzzjoni.

  THE CHAIRMAN:  Allura rimarki?  L-Onor. Farrugia.

  ONOR. ANĠLU FARRUGIA:  Sur President, dalgħodu diġa` għamilt l-osservazzjonijiet tiegħi fuq din il-klawsola pero` nixtieq inqajjem ċerti punti f'dan l-istadju.

L-ewwelnett l-argument li qed iġib il-ministru huwa bbażat fuq il-fatt li ġaladarba l-abbozz ta' liġi li għandna quddiemna se jkun liġi ordinarja, allura din bilfors trid tkun suġġetta għal artiklu 6 tal-Kostituzzjoni.  Pero` meta wieħed jaqra dan l-abbozz ta' liġi mal-ewwel jinduna li l-intenzjoni tal-gvern hija differenti minn dik ta' l-oppożizzjoni.  Fil-fatt f'dan l-abbozz ta' liġi, it-trattat li ffirma l-prim ministru f'Ateni tant ġie mogħti importanza li l-gvern ħass il-ħtieġa li jemenda saħansitra l-Kostituzzjoni minħabba fih.  Hawnhekk il-messaġġ politiku huwa ċar għax permezz ta' dan l-abbozz ta' liġi, il-gvern qed jipprova jibgħat messaġġ lill-Ewropa li aħna tant tajnieh importanza l-iffirmar tat-trattat li, meta ġejna biex nagħmlu l-liġi dwar l-adeżjoni ta’ Malta fl-Unjoni Ewropea, saħansitra bdilna anke l-Kostituzzjoni.  Tant hu hekk li filwaqt li qabel subartiklu (1) ta' artiklu 65 qatt ma kien mittiefes, issa li l-Onor. Fenech Adami mar il-Greċja biex jiffirma t-trattat, il-gvern qed jgħid li hemm bżonn nemendaw subartiklu (1) ta' artiklu 65 billi wara l-kliem:

"Bla ħsara għad-dispożizzjonijiet ta' din il-Kostituzzjoni, il-parlament jista' jagħmel liġijiet għall-paċi, ordni u gvernar tajjeb ta' Malta.",

jidħlu l-kliem - u hawnhekk  ninnotaw il-kliem kif ġie magħżul - li ġej:

"... b'mod konformi ma' rispett sħiħ għad-drittijiet tal-bniedem, il-prinċipji ġeneralment aċċettati tad-dritt internazzjonali u l-obbligazzjonijiet internazzjonali u reġjonali ta' Malta, partikolarment dawk assunti bit-trattat ta' adeżjoni ma' l-Unjoni Ewropea,  iffirmat f'Ateni fis-16 ta' April, 2003.".

Jekk dan m'huwiex messaġġ politiku, allura messaġġ politiku ma nafx x'inhu, Sur President. 

Id-difiża kostituzzjonali li qed jipprova jagħmel l-Onor. Borg jien nifhimha u tagħmel ħafna sens meta nkunu qed nagħmlu xi lecture fl-universita` biex nispjegaw meta tista' tibdel il-Kostituzzjoni u meta le jew meta jkun hemm bżonn il-maġġoranza taż-żewġ terzi u meta le.  Allura jien ngħid:  Għalfejn qed isir dan l-għaġeb kollu għax aħna ta’ l-oppożizzjoni qed nipproponu li tiġi emendata klawsola 3 tant kemm irridu nassiguraw li l-Kostituzzjoni tirbaħ fuq kwalunkwe liġi?  U m'hu veru xejn dak li qed jgħid il-ministru  li l-abbozz ta' liġi li għandna quddiemna huwa bħal kwalunkwe abbozz ta' liġi ordinarju ieħor għax l-ebda abbozz ta' liġi ordinarju ma jitkellem fuq xi ħaġa futura.  Issa hawnhekk jien se nagħmel mistoqsija sempliċi biex jifhimha kulħadd:  Ġaladarba nsiru membri ta' l-Unjoni Ewropea, nimmaġinaw li dak li jiġi deċiż minn Brussels jista' jiġi ċċalinġjat hawn Malta quddiem il-Prim'Awla?  Kollox jista' isir mis-sema 'l isfel imma ħaġa bħal din aħna ma nimmaġinawhiex.  Per eżempju, inti ma tistax tagħmel kawża minħabba li wieħed ikun qed jibni x'imkien jekk ma jkollokx interess ġuridiku.  (Interruzzjonijiet)  

Fil-fatt kienet saret liġi apposta biex jekk għall-grazzja ta' l-argument tara lil xi ħadd jibni tinda int u dieħel il-Belt, fejn il-Bieb tal-Bombi, anke jekk ma jkollokx interess minħabba li dik l-art m'hijiex tiegħek, il-liġi tagħtik id-dritt li inti, bħala ċittadin ordinarju, tagħmel kawża kontra min ikun qed jabbuża.  Din hija actio popolaris, għalkemm il-liġi Maltija baqgħet lura ħafna f’dak li huwa actio popolaris.  Per eżempju, it-Taljani mxew ħafna iktar 'il quddiem minna anke f'dak li għandu x'jaqsam ma' diffused rights.  Biżżejjed ngħid li skond il-liġi Taljana, jekk fid-dockyard isiru xogħlijiet li jniġġsu l-arja, allavolja dak li jkun ikun joqgħod il-Mosta u allura dik il-pollution ma tilħqux, dak ikollu dritt jipproteġi liċ-ċittadini l-oħra li qed jibilgħu dak it-tinġis fl-arja.  Din hija formula wiesgħa ta’ actio popolaris, pero` ejjew ninsew dan il-kunċett legali.  Aħna bħala oppożizzjoni x’aħna ngħidu, Sur President?  

Aħna qed ngħidu li bħalma l-gvern għoġbu, komodament, biex jidher ħelu ma’ ta' l-Ewropa, jgħidilhom li aħna tant tajna importanza it-trattat li ffirma Fenech Adami f’Ateni - u qgħadna niktbu d-data ta' meta ffirma dan it-trattat ukoll fi klawsola 7! - li emendajna l-Kostituzzjoni ta’ pajjiżna ...  Għall-gvern dan il-messaġġ li bagħat lil ta' l-Unjoni Ewropea huwa tajjeb, imma l-messaġġ tagħna lill-poplu Malti u Għawdxi kollu, irrispettivament minn min ivvota favur sħubija sħiħa fl-Unjoni u min le, huwa li aħna se nipproteġuh billi ninsistu li l-attijiet kollha eżistenti u futuri jridu jkunu suġġetti għall-provisions tal-Kostituzzjoni ta’ pajjiżna.  Forsi hemm pajjiżi oħra li ma wasslux dan il-messaġġ lill-popli tagħhom, pero` aħna, bħala pajjiż li għalkemm huwa żgħir huwa sovran u għandu Kostituzzjoni miktuba, qed nibagħtu dan il-messaġġ.  

Ovvjament jekk ikollok maġġoranza ta' żewġ terzi fil-parlament, il-parlament jiġi iktar b’saħħtu mill-Kostituzzjoni għax ikun jista' ibiddel il-Kostituzzjoni meta jrid u meta jogħġbu, imma aħna nafu li għal snin twal il-Kostituzzjoni dejjem kienet suprema, anke fuq il-parlament.  Aħna, bħala oppożizzjoni, qed nieħdu sehem f'dan id-dibattitu biex almenu naraw li l-abbozz ta' liġi li għandna quddiemna jkun preżentabbli għax kif naħseb li jaf anke l-gvern, il-mod li bih ġie ppreżentat dan l-abbozz ta' liġi xejn ma huwa feliċi.  Hawn irrid ngħid ukoll li m’hu veru xejn li jekk tiddaħħal l-emenda li qed tipproponi l-oppożizzjoni, b'daqshekk se nkunu qegħdin innaqqsu, inċekknu u ndgħajfu l-prinċipju fil-konfront ta’ liġijiet oħra għax din m’hijiex liġi ordinarja bħall-oħrajn.  

Anzi jien ngħid li l-biża' hi li jekk ma tiddaħħalx din l-emenda, il-qrati tagħna jkollhom joqogħdu għad-deċiżjonijiet li tieħu l-Qorti Ewropea.

Sur President, bħala oppożizzjoni, aħna nisħqu li d-direttivi u t-trattati, ikunu x'ikunu, għandhom ikunu suġġetti għall-Kostituzzjoni ta' Malta.  Aħna rridu nassiguraw lill-poplu li dak li hu tiegħu se jibqa' tiegħu.  Jekk tiddaħħal l-emenda li qed tipproponi l-oppożizzjoni, il-qrati mhux se jkollhom għalfejn jinvestigaw biex jaraw jekk dik id-direttiva jew dik il-liġi jmorrux kontra xi provisions tal-Kostituzzjoni.  Ara f'liġijiet oħra m'hemmx għalfejn tiddaħħal emenda simili għax dan l-abbozz ta' liġi li qed niddiskutu m'huwiex xi abbozz ta' liġi ordinarju bħall-oħrajn.  Li kien għalih il-gvern ma jagħmilx dan l-abbozz ta' liġi superjuri biss fuq il-Kostituzzjoni imma jagħmilha superjuri fuq kollox!  (Interruzzjonijiet)  Kemm ikun aħjar kieku aħna u intom naqblu li għandha tiddaħħal din l-emenda u nagħmluha flimkien in written form.  L-oppożizzjoni se tibqa' tinsisti u hija konvinta mill-istand li qed tieħu li fi klawsola 3 tiddaħħal l-emenda li qed tipproponi, Mr Chairman.  

  THE CHAIRMAN: Iktar rimarki? Il-Ministru.

  ONOR. TONIO BORG:  Sur President, jien lest li nisma' kwalunkwe deputat, pero` nixtieq li issa nibdew nikkonkludu għax ilna ħafna ngħidu l-istess affarijiet.  Madanakollu nixtieq ngħaddi rimarka għax ma nistax nifhem kif l-Onor. Farrugia qabeż fi klawsola 7 u beda jistagħġeb għax hemmhekk, fl-emenda li qed issir għal subartiklu (1) ta' artiklu 65, saret riferenza għal Ateni u għad-data ta' meta ġie ffirmat it-trattat.  Wara kollox anke pajjiżi oħra hekk għamlu.  Per eżempju, Franza tgħid li t-trattat ġie ffirmat f’Pariġi fl-1951, l-Italja tgħid li t-trattat ġie ffirmat f’Ruma fl-1957 u l-Olanda tgħid li t-trattat ġie ffirmat f’The Hague fl-1986.  Allura għaliex qed nagħmlu dan l-għaġeb kollu għax fi klawsola 7 semmejna l-post u d-data ta' meta ġie ffirmat it-trattat, qisna għamilna l-isem ta’ xi ħadd minqux fil-Kostituzzjoni!  Kieku dan it-trattat ġie ffirmat f’Timbuctoo konna ngħidu li t-trattat ġie ffirmat f’Timbuctoo!  Imbagħad wara kollox aħna ma qbadniex u ffirmajnieh dan it-trattat imma ffirmajnieh wara li rbaħna ħames elezzjonijiet u referendum, Sur President.

  THE CHAIRMAN:  Aktar rimarki?  L-Onor. M’Louise Coleiro.

  ONOR. MARIE LOUISE COLEIRO:  Sur President, fil-verita` nħossni xi ftit iddiżappuntata.  Dalgħodu meta konna qed niddiskutu klawsola 2, mill-proposta li għamel il-Ministru Joe Borg fhimt li l-gvern kien qed jagħti widen mhux għal dak li konna qed ngħidu aħna bħala partit imma għal dak li qed jgħidu dawk in-nies li aħna nirrappreżentaw aħna, cioe` il-poplu Malti u Għawdxi.  Aħna m'għandniex nisimgħu biss lill-maġġoranza tal-poplu li vvotat favur sħubija sħiħa fl-Unjoni Ewropea, imma rridu nħarsu lejn il-poplu kollu kemm hu.  Fil-fatt wieħed mill-punti li qed nippruvaw ninsistu fuqu aħna, bħala oppożizzjoni, huwa li kemm jista' ikun dan l-abbozz ta' liġi għandu jirrifletti l-aspirazzjonijiet ta’ kulħadd.  Jiddispjaċini pero` li s'issa għadni ma fhimtx l-argument tan-naħa l-oħra tal-Kamra li bl-emenda ta’ l-oppożizzjoni se nħawdu lin-nies.  It-taħwida qed issir proprju mill-membri tan-naħa tal-gvern bl-argumenti li qed iġibu.   Sur President, aħna se nibqgħu ninsistu li fi klawsola 3 għandna nassiguraw li dak kollu li jsir, ma jsirx għal-lum biss imma wkoll għal dak li għad irid jiġri 'l quddiem.  

Kif għedt dalgħodu waqt l-intervent tiegħi, hawnhekk aħna m'aħniex qed nitkellmu fuq xi għaqda statika imma qed nitkellmu fuq għaqda li qiegħda tevolvi l-ħin kollu.  Biżżejjed ngħid li minn għaqda ekonomika, din l-għaqda spiċċat ukoll għaqda monetarja u għaqda politika.  Għalhekk aħna m'għandniex nieħdu in konsiderazzjoni biss it-trattat ta’ Ateni imma rridu nieħdu in konsiderazzjoni l-eventwalitajiet kollha li jistgħu jseħħu.  Fil-fatt il-liġijiet ikunu tajbin u jkunu jistgħu jservu ta' għodda biss meta dawn ikunu jinkorporaw ix-xenarju sħiħ ta’ dak li jista' jiġri.  Wara kollox ħafna drabi l-liġijiet ma tiġix bżonnhom meta kollox ikun sejjer tajjeb imma meta l-affarijiet ikunu sejrin ħażin u inti tkun trid tissalvagwarda d-drittijiet tiegħek.  Huwa proprju dan li qed jixpruna lill-oppożizzjoni tagħmel l-enfasi li hemm bżonn tiġi ssalvagwardata l-eventwalita` futura.  Meta aħna nsiru membri ta' l-Unjoni, jista' jkun hemm affarijiet li b’xi mod imorru kontra l-provvedimenti kostituzzjonali tagħna u jekk tiddaħħal din l-emenda nkunu nistgħu nilqgħu għal dawn l-affarijiet.  

Issa t-taħwida bdiet meta waqt li konna qed niddiskutu klawsola 3, il-ministru għamel eloġju sħiħ li dan l-abbozz ta' liġi huwa wieħed ordinarju iżda  mbagħad fi klawsola 7 il-gvern qed jgħidilna li hemm il-ħtieġa li dan l-abbozz ta' liġi ordinarju jemenda l-Kostituzzjoni!  Meta kont qed nisma' lill-ministru ftakart f'meta konna qed niddiskutu l-abbozz ta' liġi dwar l-ugwaljanza, fejn konna qed indaħħlu provvedimenti internazzjonali ġodda fil-korp legali Malti għal dak li għandu x'jaqsam mad-drittijiet ta’ persuni b’diżabilita`.  Dakinhar meta ġejna biex niddiskutu l-fatt li m’għandux ikun hemm diskriminazzjoni abbażi ta’ sess, l-oppożizzjoni kienet insistiet li temenda l-Kostituzzjoni pero` dakinhar il-membri tan-naħa tal-gvern ma kenux qablu ma' dan.  Issa din kienet a special law.  Mela għall-finijiet ta’ liġi speċjali dwar id-drittijiet ta' persuni b'diżabilita`, liema drittijiet huma meqjusa internazzjonalment bħala li jifformaw parti mid-drittijiet fundamentali tal-bniedem, dakinhar il-gvern ma ħassx il-ħtieġa li jemenda l-Kostituzzjoni, u mbagħad fil-każ ta’  klawsola 7 qed jgħidilna li jara l-bżonn li jemenda l-Kostituzzjoni!  U għalija m'huwiex argument dak li ġab il-ministru meta qal li min jitla' fil-gvern, jista' jerġa' jemenda artiklu 65 tal-Kostituzzjoni!  Mela aħna se noqogħdu nilagħbu l-karti fejn daqqa tirbaħ int u daqqa nirbaħ jiena!  Ċertament din mhijiex serjeta` u dan żgur li m'huwiex il-messaġġ li għandu jitwassal għand il-poplu Malti u GĦawdxi.

Meta konna qegħdin fl-istadju tat-Tieni Qari, kien hawn furur kbir li kien hawn spirtu tajjeb u li kien hawn ambjent tajjeb għal dan l-abbozz ta' liġi.  Dalgħodu l-ministru deher li jrid li naslu għal kompromess u ma noqogħdux ninqasmu  fuq punti li hemm argumenti sodi dwarhom.  Jiddispjaċini ngħid  li m'hemmx konsistenza fl-argumentazzjonijiet li qed iġġib in-naħa tal-gvern għal-liġijiet speċjali, u s'issa jien għadni ma fhimtx għaliex fi klawsola 7 qed tiġi emendata l-Kostituzzjoni biex proprju jiġi assigurat li dak kollu li jsir għal bon ordni, għall-paċi u għall-iggvernar tajjeb ta’ Malta, ikun partikolarment konformi ma’ dak li qed jgħid it-trattat li ġie ffirmat fis-16 ta’ April f’Ateni.  Ġaladarba, kif spjega l-ministru stess, artiklu 6 tal-Kostituzzjoni jistabilixxi li l-Kostituzzjoni hija suprema u permezz t'artiklu 116 tal-Kostituzzjoni, b'actio popolaris, wieħed jista' jiċċalinġja il-validita’ tal-liġijiet, allura għaliex  fi klawsola 7 qegħdin nemendaw il-Kostituzzjoni biex jiġi assigurat li ma nagħmlu xejn li ma jkunx konformi ma’ dak li jkun ħiereġ mit-trattat ta’ Ateni?  

Qed nuża l-kliem "dak li jkun ħiereġ mit-trattat ta' Ateni" għax l-istess trattat jgħid ċar u tond li ġaladarba inti pajjiż membru ta’ l-Unjoni, 'il quddiem żgur li se jkun hemm affarijiet oħra li joħroġu minn dan it-trattat u li tkun trid taderixxi għalihom.  Jiena ma nistax nifhem għaliex qed ikun hemm din ir-reżistenza kollha min-naħa tal-gvern biex jaċċetta l-emenda li qed nipproponu għal klawsola 3, u iktar u iktar ma nistax nifhem kif imbagħad iridna nħarsu lejn klawsola 7 b’mod pożittiv u b’mod favorevoli.  Fil-fatt nixtieq li kieku xi ħadd jispjegalna għaliex il-gvern m'hux qed jaqbel mal-proposta tagħna li fi klawsola 3 ndaħħlu emenda li tkun tgħid li l-Kostituzzjoni hija suprema u mbagħad fi klawsola 7 qed jara li jagħmel provvediment li jgħid li kulma jagħmel dan il-parlament irid ikun definittivament konformi u jaderixxi għal dak li jkun ġej min-naħa ta’ l-Unjoni Ewropea.

  THE CHAIRMAN:  Iktar rimarki?   Jekk jogħġobkom, tirrepetux punti li jkunu diġa` tqajmu.  Il-Ministru.

  ONOR. JOE BORG (Ministru għall-Affarijiet Barranin):  Fil-fatt naħseb li għedna ħafna dwar klawsola 3, Sur President, pero` nixtieq ngħaddi biss żewġ rimarki ta' konklużjoni, anke biex inwieġeb lill-Onor. Coleiro.

L-ewwelnett ikun ħafna aħjar jekk inżommu klawsola 3 u klawsola 7 separati minn xulxin.  Fi klawsola 3 aħna qed nistabilixxu żewġ prinċipji bażiċi ta’ l-Unjoni Ewropea.  Kif għedt kemm-il darba dalgħodu, is-supremazija tal-Kostituzzjoni diġa` hija xi ħaġa stabilita, garantita u hija ċara daqs il-kristall u m’għandu jkun hemm l-ebda dubju dwarha.  Fil-fatt naħseb li dan id-dibattitu stess li qed nagħmlu llum għandu jservi bħala gwida għall-qrati tagħna iktar 'il quddiem.  Iż-żewġ naħat tal-Kamra jaqblu li l-Kostituzzjoni tagħna hija suprema u artiklu 6 tal-Kostituzzjoni jagħmilha ċara u tonda li l-Kostituzzjoni tipprevali fuq kwalunkwe liġi oħra.  Kif għedt diġa`, jekk nagħmlu provvediment fejn ngħidu li dan l-abbozz ta' liġi huwa suġġett għall-Kostituzzjoni, inkunu qed indaħħlu dubju fejn m’għandux ikun hemm dubju.  

Ara subartiklu (1) ta' artiklu 65 tal-Kostituzzjoni se  tiġi tgħid li:

"Bla ħsara għad-dispożizzjonijiet ta' din il-Kostituzzjoni ..." 

- jiġifieri l-Kostituzzjoni qiegħda tgħid li bla ħsara għad-dispożizzjoni tagħha stess -  

"... il-parlament jista’ jagħmel liġijiet għall-paċi, ordni u ggvernar tajjeb ta’ Malta b'mod konformi ma’ rispett sħiħ għad-drittijiet tal-bniedem, il-prinċipji ġeneralment aċċettati tad-dritt internazzjonali u l-obbligazzjonijiet internazzjonali u reġjonali ta' Malta, partikolarment dawk assunti bit-trattat ta' adeżjoni ma' l-Unjoni Ewropea,  iffirmat f'Ateni fis-16 ta' April, 2003.".

Fil-fatt tista' tgħid li fil-liġijiet kollha bażiċi tal-pajjiżi membri ssir riferenza għat-trattat ta’ sħubija ta’ dawk il-pajjiżi partikolari għax huwa ovvju u wieħed m'għandux minn xiex jistħi,  li abbażi tal-kunċett ta' supremazija fil-liġijiet ta’ l-Unjoni, il-liġijiet li jsiru f'dawk il-pajjiżi jridu jkunu konformi mal-liġijiet magħmula mill-Unjoni Ewropea.  Jien inħoss li m’hemm xejn ħażin li din tiġi riflessa fil-Kostituzzjoni, pero` din hija xi ħaġa li nistgħu nerġgħu nitkellmu dwarha meta niġu biex niddiskutu klawsola 7.

L-aħħar punt li rrid nagħmel huwa dan.  Aħna, min-naħa tagħna, qed nagħmluha ċara li artiklu 6 tal-Kostituzzjoni, li jitkellem dwar is-supremazija tal-Kostituzzjoni, huwa ċar daqs il-kristall u fih hemm prinċipju li m’hemmx dubju li japplika u jipprevali fuq kollox.  Għalhekk jekk ikun hemm bżonn, id-dibattitu f'dan il-parlament għandu jservi bħala gwida għall-qrati tagħna f'każ li dawn jiġu ffaċċjati b'xi problema dwar jekk għandhomx japplikaw il-prinċipju tas-sovranita` tal-Kostituzzjoni jew le.  Grazzi. 

  THE CHAIRMAN: Grazzi lill-kelliema kollha. Aktar rimarki?  (Onor. Membri:  No)  Il-mistoqsija hi l-emenda kif imressqa u moqrija mill-Onor. Charles Mangion fis-seduta ta’ dalgħodu.  Dawk favur?  (Onor. Membri:  Aye)  Dawk kontra?  (Onor. Membri:  No)  Negatived.

  ONOR. MEMBRU:  Division.

  THE CHAIRMAN:  Skond il-mozzjoni ta’ proċedura approvata fid-9 ta’ Ġunju 2003, din il-votazzjoni tittieħed fil-ħin ta’ l-interruzzjoni tax-xogħol.

Klawsola 2
-  Tifsir.

Clause 2
-  Interpretation.

(posposta mis-seduta ta’ filgħodu l-1 ta’ Lulju, 2003)

  THE CHAIRMAN:  Il-Ministru. 

  ONOR. JOE BORG:  Sur President, taf daqsi li fil-każ ta’ klawsola 2 tressqet emenda min-naħa ta’ l-oppożizzjoni biex il-provvedimenti li joħorġu bis-saħħa ta’ ordni tal-prim ministru, minflok ma jiġu fis-seħħ immedjatament – u minflok ma‘ l-ordni titqiegħed fuq il-Mejda tal-Kamra,  imbagħad kwalunkwe membru tal-Kamra jista’ fi żmien 28 ġurnata, iressaq mozzjoni quddiem  il-parlament  u jikkontestaha u, jekk wara li tittieħed  votazzjoni, l-ordni ma tgħaddix,  din ma tibqax fis-seħħ -  nagħmlu li l-ordni ma tiġix fis-seħħ qabel ma titqiegħed fuq il-Mejda tal-Kamra u wara li jsir dibattitu fuqha u  jittieħed vot fuqha.   Fil-fatt l-oppożizzjoni kienet qed titlob li dik l-ordni tiġi fis-seħħ biss jekk il-vot ikun favur.    

Issa f’subklawsola (2) ta’ klawsola 2 qed ngħidu  li:   

“Meta l-prim ministru b’ordni jiddikjara li trattat speċifikat fl-ordni, li jkun trattat li tkun daħlet għalih Malta wara s-16 ta’ April, 2003, għandu jitqies bħala ħaġa waħda mat-trattat kif hawn iżjed qabel imfisser, l-ordni għandu jkun konklużiv u hekk għandu jitqies:’’.

Mela hawnhekk qed nitkellmu fuq trattati li b’ordni, il-prim ministru  jiddikjara li għandhom ikunu parti integrali mit-trattat ta’ sħubija li Malta daħlet għalih wara s-16 ta’ April¸ 2003.   Ta’ min igħid ukoll li dawn it-trattati ma jinkludux trattati li b’xi mod jew ieħor ikunu qed jemendaw jew jissostitwixxu t-trattat ta’ l-Unjoni.  U peress li aħna rajna li hawnhekk qed nitkellmu fuq settur ta’ leġislazzjoni ta’ l-Unjoni Ewropea li huwa limitat ħafna u qed nitkellmu fuq trattati li jidħlu fis-seħħ wara s-16 ta’ April  2003 li ma jkunux trattati li qed jemendaw jew jissostitwixxu t-trattat ta’ l-Unjoni; allura f’dan il-każ ma nsibux oġġezzjoni li nimxu fid-direzzjoni kif issuġġerita mill-oppożizzjoni, pero` forsi jkun aħjar li l-proposta ta’ l-oppożizzjoni nlaħħmuha iżjed.  

Sur President, qed niċċirkola kopja ta’ l-emenda l-ġdida li beħsiebni nipproponi u fl-istess ħin qed nirtira l-emenda ‘’B’’ li ressaqna l-bieraħ.

  THE CHAIRMAN:    Aktar rimarki?  L-Onor. Bartolo.

  ONOR. EVARIST BARTOLO:    Jien nixtieq nesprimi s-sodisfazzjon tagħna għall-fatt li ġie aċċettat il-prinċipju li l-parlament nazzjonali jibqa’ ikollu sehem effettiv fix-xogħol leġislattiv li jrid isir fil-ħidma ta’ Malta bħala pajjiż membru fl-Unjoni Ewropea.  B’dan il-mod il-parlament ma jispiċċax sempliċement rubber stamp.

Qegħdin ukoll min-naħa tagħna nirtiraw l-emenda ‘’A’’ li ressaqna l-bieraħ, Mr Chairman.

  THE CHAIRMAN:   Hawn permess biex jiġu rtirati l-emenda ‘’A’’ ta’ l-Onor. Evarist Bartolo u l-emenda ‘’B’’ tal-Ministru Joe Borg, iż-żewġ emendi li tressqu fis-seduta tal-bieraħ?  (Onor. Membri: Iva) 

Il-permess ingħata u l-emendi ‘’A’’ u ‘’B’’ ġew irtirati.

  ONOR. JOE BORG:  Sur President, formalment  nipproponi din l-emenda:

“D”
Minflok il-proviżi għal subklawsola (2) ta’ klawsola 2 għandhom jidħlu l-proviżi li ġejjin:

“Iżda ebda ordni bħal dik ma tista’ ssir qabel ma abbozz tagħha jkun approvat b’riżoluzzjoni tal-Kamra;

Iżda wkoll li riżoluzzjoni għall-approvazzjoni ta’ abbozz bħal dan għandha tiġi sottomessa għall-eżami mill-kumitat permanenti għall-affarijiet barranin (jew dak il-kumitat permanenti li minn żmien għall-ieħor jissostitwixxi l-istess) li għandu jiltaqa’ fuq dik il-mozzjoni fi żmien ħmistax-il jum minn meta tkun ġiet intavolata l-mozzjoni f’liema terminu għandu jsir rapport lill-Kamra dwar il-mozzjoni u d-diskussjoni dwarha f’dak il-kumitat mill-president tiegħu u l-Kamra għandha mal-preżentazzjoni ta’ dak ir-rapport tipproċedi minnufih biex tivvota fuq il-mozzjoni mingħajr diskussjoni.”.

“D”
For the provisions of subclause (2) of clause 2 there shall be substituted the following:

“Provided that no such order shall be made until a draft thereof has been approved by resolution of the House;

Provided further that a resolution for the approval of any such draft shall be submitted for examination by the standing committee on foreign affairs (or any such standing committee from time to time substituting the same) which shall meet on such motion within fifteen days of the tabling of the said motion within which term a report shall be made to the House on such motion and the debate thereon in the committee by  the chairman and the House shall, upon the presentation of the report of the standing committee proceed immediately to vote on the motion without debate.”.

  THE CHAIRMAN:   Aktar rimarki?  L-Onor. Anġlu Farrugia.

  ONOR. ANĠLU FARRUGIA:  Sur President, ċertament din il-pożizzjoni hija aħjar minn dik li konna fiha fil-bidu.   Li qed ngħidu aħna huwa li l-ordni tal-prim ministru m’għandhiex tkun waħda konklużiva u nieqfu hemm.  Aħna rridu li qabel ma l-prim ministru joħroġ l-ordni¸ din  tkun approvata b’riżoluzzjoni minn din il-Kamra għax aħna rridu li d-dibattitu demokratiku jibqa’ b’saħħtu.    Issa hemm formola li l-gvern qed igħid li se jimxi magħha pero’ wieħed għandu jispjega ftit kif se tkun il-proċedura.    Per eżempju¸  il-ministru għadu kemm qal li l-ordni msemmija taħt klawsola 2 ma tiġix fis-seħħ qabel ma’ l-abbozz ikun approvat b’riżoluzzjoni tal-Kamra pero’ qabel  ma  l-Kamra tivvota¸  din tkun suġġetta li tiġi skrutinata mill-kumitat permanenti.  

Fl-emenda qed jingħad li dan se jkun il-kumitat għall-affarijiet barranin imma jien nemmen li jrid ikollna kumitat ieħor. Għalhekk tajjeb li fl-emenda ndaħħlu l-possibbiltà li jkun hemm kumitat li minn żmien għal żmien ikun jista’ jissostitwixxi l-istess kumitat għall-affarijiet barranin u li jkun jista’ jiltaqa’ fi żmien 15-il ġurnata minn meta l-mozzjoni titqiegħed fuq il-mejda tal-Kamra.      (Interruzzjonijiet)   

  THE CHAIRMAN:  Il-Ministru. 

  ONOR. TONIO BORG:   Nixtieq ngħid xi ħaġa fuq il-punt li qed isemmi l-Onor.  Farrugia għax fil-fatt diġà għandna xi ħaġa simili għal dak li qed jgħid.  Meta ngħaddu parliamentary resolution fuq xi biċċa art tal-gvern, għamilniha li malli l-ministru responsabbli mil-lands jippreżenta l-mozzjoni, dik tmur quddiem il-kumitat tal-kontijiet dwar l-uffiċċju nazzjonali tal-verifika u tiġi diskussa hemmhekk.  Imbagħad f’każ li l-kumitat japprova b’mod unanimu, ma jkunx hemm dibattitu tal-parlament u f’każ li ma tkunx unanima jerġa’ ikun hemm diskussjoni tal-parlament f’seduta plenarja.   Issa hawnhekk malli l-Iskrivan tal-Kamra jirċievi n-notice¸ dan jippreżentaha lill-kumitat u mbagħad hemm 15-il ġurnata li fihom irridu niddiskutuha fl-istess kumitat.  

  ONOR. ANĠLU FARRUGIA:  Imma hawnhekk se nużaw il-proċedura normali tal-mozzjonijiet? 

   ONOR. TONIO BORG:   Malli tiġi ppreżentata mozzjoni din tidħol fil-motion  book u l-Iskrivan jiċċirkolaha lill-membri dakinhar stess.   Minn dak il-mument ‘il quddiem jibdew jgħoddu il-15  ġurnata. 

   ONOR. ANĠLU FARRUGIA:  Il-15-il ġurnata jibdew jgħoddu mal-preżentazzjoni?

  ONOR. TONIO BORG:  Hekk hu. 

  ONOR. ANĠLU FARRUGIA:  Mela wara li tiġi ppreżentata l-mozzjoni għandek 15-il ġurnata u mbagħad trid tiġi quddiem dan il-kumitat.   Għalhekk l-ispirtu huwa ċar għax fuq dak li se joħroġ b’ordni se jkun hemm dibattitu.    

Sur President, naħseb li  it is understood li kull membru parlamentari li jkun jixtieq jipparteċipa f’dan il-kumitat, anke jekk ma jkunx membru f’dan il-kumitat¸ għandu jkollu d-dritt li jmur f’dan il-kumitat, bħalma jsir¸ per eżempju¸ fil-kumitat dwar l-abbozzi ta’ liġi.  Aħna kuntenti li wasalna s’hawn imma naħseb li xi ħadd għandu jweġibni fuq din.    

  THE CHAIRMAN:   Aktar rimarki?  L-Onor. Marie Louise Coleiro.

  ONOR. MARIE LOUISE COLEIRO: Jien nixtieq nenfasizza l-punt tal-parteċipazzjoni tal-membri tal-parlament.  In-naħa tal-gvern qed tressaq din il-proposta li permezz tagħha qed jingħata widen għal dak li konna qegħdin ngħidu aħna minn din in-naħa u allura ġew amalgamati,  biex ngħid hekk¸ iż-żewġ argumenti ewlenin.  Għalhekk ta’ min jgħid prosit għal din l-attitudni,  pero’ f’dan l-istadju nħoss li l-parteċipazzjoni tal-membri parlamentari fl-istruttura li se jkun hemm biex tiddiskuti hija importanti. Dan għaliex mhux se jkun hemm diskussjoni  fi stadju plenarju, kif normalment isir għal riżoluzzjonijiet oħra ta’ dan il-parlament.   

Per eżempju,  quddiem il-kumitat għall-konsiderazzjoni ta’ abbozzi ta’ liġi li semma l-Onor. Anġlu Farrugia, imorru ċerti membri min-naħa tal-gvern u ċerti membri min-naħa ta’ l-oppożizzjoni¸   skond il-liġi li tkun qed tiġi diskussa.  Issa fil-każ ta’ dan il-kumitat, kwalunkwe membru ieħor ta’ din il-Kamra li jħoss li għandu jippateċipa  għandu jkollu l-fakulta’ li jagħmel dan.   Nista’ ngħid li wara li l-bieraħ tlabt biex jekk jista’ ikun il-lista tat-trattati li joħorġu  mit-trattat ta’ Ateni titqiegħed fuq il-Mejda tal-Kamra, il-ministru stqarr li qabel xtaq jgħaddiha lill-membri tal-foreign affairs committee,  qisu għandna ta’ l-ewwel u tat-tieni klassi!   Għalhekk f’dan il-każ inħoss li m’għandux ikun hemm xi tip ta’ barrier fejn xi ħadd minna jħossu li ma jistax jipparteċipa f’diskussjoni meta nafu li plenarjament qatt mhu se jkollna dik l-opportunità imma sempliċement se nkunu qed nivvotaw biss.

Il-bqija naħseb li dan huwa l-aħjar mod ta’ kif nistgħu naqdu dawk l-affarijiet li konna qegħdin insemmu u nirrimarkaw dwarhom meta konna qegħdin niddiskutu klawsola 2. 

  THE CHAIRMAN:   Aktar rimarki?  Il-Viċi Prim Ministru.

  ONOR. LAWRENCE GONZI:  Aħna nikkonfermaw li naqblu fuq dan il-prinċipju.   Fil-fatt  bħalissa  qiegħed nipprova nara x’jeżisti f’parlamenti oħra biex nara x’jaqbel li nagħmlu,  jekk nużawx il-foreign affairs committee jew inkella niffurmawx xi kumitat ġdid.  Li nistgħu nagħmlu huwa li dan il-punt nieħdu ħsiebu fl-emendi għall-istanding orders li se jkollna nintroduċu u li fihom ngħidu li l-membri parlamentari jistgħu jipparteċipaw fid-dibattitu.  Pero’ meta niġu għall-mument ta’ vot, ikunu s-seba’ membri stabiliti fil-kumitat li jivvotaw¸ ovvjament jekk ikun hemm bżonn ta’ vot.   Il-bqija kull membru tal-Kamra jkollu dritt li jipparteċipa.

  THE CHAIRMAN:   L-Onor. Coleiro.

  ONOR. MARIE LOUISE COLEIRO:  Peress li fl-aħħar mill-aħħar il-vot se jittieħed f’sessjoni plenarja, kważi  kważi l-vot tal-kumitat se jkun superfluwu u jista’ ikun hemm ukoll a minority  report.  Pero’ naħseb li mhux il-waqt li nidħlu f’diskussjoni dettaljata bħal din.   

THE CHAIRMAN:  Aktar rimarki?  L-Onor. Joseph Cuschieri.

ONOR. JOSEPH CUSCHIERI: Sur President¸ il-bieraħ jien urejt il-preokuppazzjoni tiegħi għall-fatt kif kienet qed tiġi ppreżentata subklawsola (2) ta’ klawsola 2.  Il-qbil tal-lum bejn il-gvern u l-oppożizzjoni dwar din il-klawsola jfisser li bħalissa qed niddiskutu b’mod matur u juri wkoll li l-oppożizzjoni qed taġixxi b’mod ġenwin fl-interess nazzjonali,  sabiex il-parlament ma jitlifx minn dak li akkwista tul is-snin.  

Nittama li f’kull klawsola li fadlilna f’din il-liġi jkompli jiskatta dan id-dibattitu matur,  għalkemm s’issa sfortunatament ma wasalniex fi qbil fuq klawsola 3.  Pero’ nixtieq nesprimi s-sodisfazzjon tiegħi għall-fatt li f’dak li għandu x’jaqsam ma’ liġijiet,  il-Parlament Malti se jkollu l-aħħar kelma.  

  THE CHAIRMAN:   Aktar rimarki? (Onor. Membri: No)   Il-mistoqsija hija l-emenda “D” kif imressqa u moqrija mill-Ministru.  Dawk favur?  (Onor. Membri: Aye) Dawk kontra?  Agreed.

L-Emenda “D” għaddiet nem. con.

  THE CHAIRMAN:   Il-mistoqsija hija klawsola 2,  kif emendata.  Dawk favur?  (Onor. Membri: Aye) Dawk kontra?  Agreed.

Klawsola 2, kif emendata, għaddiet nem. con. u ġiet ordnata biex issir parti mill-Abbozz ta’ Liġi.

Klawsola 4 –  Implimentazzjoni ġenerali tat-Trattat.

Clause   4   - General implementation of Treaty.

  THE CHAIRMAN:  Il-Ministru.  

 ONOR. JOE BORG:   Sur President, klawsola 4 titkellem fuq il-prinċipji ta’  l-acquis ta’ l-Unjoni Ewropea. Wieħed irid jgħid li sal-lum bħala regola ġenerali, l-Unjoni Ewropea tagħmel liġijiet bis-saħħa tar-regolamenti jew bis-saħħa ta’ direttivi.  Il-prinċipju wara r-regolamenti ta’ l-Unjoni huwa li dawn huma applikabbli direttament,  jiġifieri meta jiġu adottati min-naħa ta’ l-Unjoni dawn japplikaw fil-pajjiżi membri kollha kemm huma b’mod dirett u b’mod awtomatiku, mingħajr il-bżonn li l-leġislatura tal-pajjiż membru individwali tieħu azzjoni hi biex dawn ir-regolamenti jiġu implimentati. Dan ifisser li m’hemmx bżonn ta’ miżura ta’ implimentazzjoni,  pero’ jista’ ikun hemm ċirkostanzi fejn minħabba xi regolamenti, il-pajjiż individwali jkun irid idaħħal xi forma ta’ struttura u f’dak il-każ jista’ ikun hemm bżonn li jsiru liġijiet apposta.  Pero’ bħala regola ġenerali dik it-tip ta’ leġislazzjoni ta’ l-Unjoni Ewropea li sal-lum tissejjaħ regolament -  qed ngħid sal-lum għaliex  fit-trattat kostituzzjonali propost hemm il-ħsieb li l-isem ta’ dawn il-liġijiet beħsiebu jitbiddel - hija applikabbli direttament u allura ssir parti mil-liġi interna tal-pajjiż b’mod awtomatiku.  Fil-fatt subklawsola (1) ta’ klawsola 4 qed tispeċifika dan kollu.  

Imbagħad f’subklawsola (2) għandek il-provvediment għad-direttivi.  Id-direttivi maħruġa mill-Unjoni Ewropea mhumiex applikabbli direttament imma jridu jiġu implimentati.  U l-implimentazzjoni tfisser li kull pajjiż membru jrid jagħmel leġislazzjoni apposta biex jimplimenta d-direttiva.  Id-direttiva tistabililek il-prinċipji u l-qafas -  xi kultant il-qafas f’ċertu dettall ukoll -  pero’ mbagħad kull pajjiż membru jrid jieħu ħsieb li jimplimentaha hu gosti tiegħu, biex ngħid hekk u jagħti l-isfumaturi tiegħu ta’ kif għandu jimplimenta d-diretttiva.   Kemm-il darba direttiva jkollha opzjonijiet differenti, pajjiż membru jkun jista’ jagħżel liema tkun l-aħjar waħda li għandu jimplimenta.    Imbagħad l-implimentazzjoni tad-direttiva tieħu forma ta’ leġislazzjoni interna tal-pajjiż.  

Ladarba aħna nilleġislaw b’Att tal-Parlament, b’regolament ministerjali jew b’xi metodi oħrajn, id-direttiva tiġi mplimentata b’wieħed minn dawk il-modi.  Per eżempju¸ jekk direttiva tkun ta’ ċerta portata nagħmluha b’Att tal-Parlament u jekk ma tkunx ta’ ċerta portata  tkun tista’ ssir bis-saħħa ta’ legal notice jew bis-saħħa   ta’ ordni tal-prim ministru,  ta’ kull ministru jew ta’ awtorità msemmija taħt  subklawsola (2) ta’ klawsola 4.   

F’dan ir-rigward irrid nipproponi emenda għal subklawsola (2) ta’ klawsola 4 biex nagħmluha ċara li meta nkunu qed nitkellmu fuq ordni maħruġa mill-prim ministru jew minn kull ministru jew awtorità msemmija, dik l-ordni tieħu s-sura ta’ avviz legali.  Dan ifisser li din trid issegwi l-istess proċedura li jsegwi avviż legali maħruġ illum minn kwalunkwe ministru f’Malta u li allura jrid jitqiegħed fuq il-Mejda tal-Kamra.  Imbagħad fi żmien 28 jum kwalunkwe membru tal-Kamra jkun jista’ jiċċalinġja dak l-avviż leġali u mbagħad tiddeċiedi dwaru l-Kamra. 

Issa se nipproponi din l-emenda: 

“E”
F’subklawsola (2) ta’ klawsola 4, minnufih wara l-kliem “jistgħu, b’ordni” għandhom jidħlu l-kliem “(għal-liema ordni għandhom japplikaw id-dispożizzjonijiet ta’ artiklu 11 ta’ l-Att dwar l-Interpretazzjoni)”.

“E”
In subclause (2) of clause 4, immediately after the words “may by order”, there shall be inserted the words “(to which order the provisions of article 11 of the Interpretation Act shall apply)”.

  THE CHAIRMAN:   Aktar rimarki?  L-Onor. Anġlu Farrugia.

  ONOR. ANĠLU FARRUGIA:  Sur President,  din hija l-itwal klawsola ta’ l-abbozz ta’ liġi u allura wieħed jista’ jagħmel diversi kummenti għaliex għalkemm il-ministru għamel l-espożizzjoni tiegħu tajjeb biex jipprova jispjegah, fil-fatt hemm ħafna x’wieħed jgħid.  Per eżempju, hawnhekk tidħol anke l-kwestjoni ta’ reati ġodda.   Pero’ at this stage tad-dibattitu l-ewwel ħaġa li rrid ngħid hija li l-emenda li l-ministru għadu kif ippreżenta hija riflessjoni ta’ dak li konna qed niddibattitu dwar il-kelma “ordni”.  Il-fatt li din l-ordni tista’ taqa’ taħt l-interpretazzjoni ta’ l-artiklu 11 ta’ l-Att dwar l-Interpretazzjoni huwa suġġett għall-interpretazzjoni, pero’ wieħed jifhem għalfejn il-ministru għażel dik it-triq.  U għalkemm      
qal li hawnhekk se ninkludu ordni,  il-fatt li issa daħlet din l-emenda wieħed jista’ jgħid li qiegħda ċara.  Imma xtaqt nagħmel xi osservazzjonijiet oħrajn dwar din il-klawsola, Sur President.  

L-ewwelnett irrid ngħid li f’din il-klawsola li hija miftuħa beraħ qed ngħidu li nistgħu ndaħħlu leġislazzjoni permezz ta’ Att f’sessjoni plenarja,  nistgħu ndaħħlu leġislazzjoni b’avviż legali u nistgħu ndaħħlu leġislazzjoni b’xi formola oħra.  Pero’ x’inhi din il-formola oħra?   Il-verità hi li m’għandniex direzzjoni definittiva dwar liema huma jew kif se ssir il-kategorizzazzjoni dwar liema parti tat-trattat jew liema kwalità ta’ direttivi se jiġu quddiem din il-Kamra u liema se jmorru quddiem il-kumitat.   Għalhekk fl-opinjoni tiegħi dan huwa Att nej u allura rridu naraw kif se nsajruh.   

Sur President,  paragrafu (a) ta’ subklawsola (2) ta’ klawsola 4 jgħid hekk: 

“…. għall-fini li tiġi implimentata kull obbligazzjoni ta’ Malta,  jew li tkun tista’ tiġi implimentata kull obbligazzjoni bħal dik¸ jew biex ikun jista’ jiġi eżerċitat kull dritt gawdut jew li għandu jiġi gawdut minn Malta taħt jew bis-saħħa tat-trattat …..” 

Jien naħseb li bħala oppożizzjoni, għandna d-dover u d-dritt li nistaqsu x’inhuma l-kriterji li l-gvern se jimxi fuqhom għaliex mhux sew li l-poplu Malti ma jkunx jafhom dawn l-affarijiet.  Per eżempju, il-ministru qal li ċerti direttivi jkun hemm bżonn li jiġu hawnhekk b’Att tal-Parlament.   Pero’ mistoqsija li nixtieq nagħmel hija din:   Il-gvern għandu sistema dwar dak li għandu x’jaqsam ma’ direttivi ta’ saħħa¸ ma’ tip ta’ taxxa ġdida u affarijiet bħal dawn?    Nifhem li jekk ikollna xi tip ta’ taxxa ġdida din trid tiġi diskussa hawnhekk.  

Sur President¸ subklawsola (4) ta’ klawsola 4 tgħid hekk:

“Is-setgħat mogħtija b’dan l-artiklu biex isiru dispożizzjonijiet għall-finijiet imsemmija f’subartiklu (2) ma jinkludix is-setgħa li joħloq xi reat kriminali ġdid li jkun suġġett għall-piena ta’ priġunerija għal iżjed minn sentejn …”.

Mela minn sentejn ‘l isfel jista’ joħloq reat kriminali!   Issa l-ministru jaf daqsi li hija ħaġa serja li reat kriminali ġdid ma niddiskutuhx hawnhekk.   Pero’ għalissa se nieqaf hawnhekk  ħalli nara daqsxejn ir-risposti dwar l-osservazzjonijiet li għamilt, Sur President.

  THE DEPUTY CHAIRMAN (Onor. Mario de Marco):  Aktar rimarki?  L-Onor. Coleiro.

  ONOR. MARIE LOUISE COLEIRO:   Jien nixtieq inkompli fuq il-punt li qajjem l-Onor. Farrugia dwar il-kwesjtoni tal-kriterji. Il-fatt li għandek leġislazzjoni li bdiet minn hawn u għandek enabling clause li permezz tagħha tagħti din it-tip ta’ setgħa għal subsidiary legislation, mhijiex gravi għaliex inti tkun taf il-kunċetti kollha ta’ dik il-liġi partikolari. Pero’ fil-każ ta’  dan l-abbozz ta’ liġi li għandna quddiemna u ta’ din il-klawsola partikolari huwa ħafna aktar importanti li jkollna kriterji stabiliti minn qabel ta’ x’tip ta’ subsidiary legislation jista’ ikollhom setgħa li jwettqu l-prim ministru, il-ministru jew l-awtorità għaliex mhijex se tkun leġislazzjoni  li tkun bdiet minn hawn.  Fil-fatt din il-leġislazzjoni se tkun bdiet mill-Unjoni Ewropea  u se tiġi skrutinata hawnhekk, imma sadanittant ċerti kunċetti li jkunu magħġunin fil-liġi mhumiex se jkunu mija fil-mija kunċetti li aħna nassorbuhom u narawhom daqshekk bħala Maltin. Għalhekk aktar u aktar se jkun importanti li nistabilixxu l-kategoriji u l-kriterji minn qabel.

  THE DEPUTY CHAIRMAN:  Aktar rimarki?  Il-Ministru.

  ONOR. TONIO BORG:  Sur President, l-ewwelnett irrid nibda biex ngħid li dan l-abbozz ta’ liġi mhux talli mhuwiex nej talli huwa msajjar tajjeb -  għandu togħma tajba u huwa studjat ukoll, apparti li dan il-provvediment huwa kkoppjat kelma b’kelma mill-European Communities Act  Ingliż ta’ l-1972 – u waqt li parti mir-risposta għall-mistoqsijiet li għamlu d-deputati ta’ l-oppożizzjoni wieħed isibha fl-abbozz ta’ liġi stess,  parti oħra tiddependi minn deċiżjonijiet tal-gvern.

Ikun tajjeb li wieħed jgħid li f’Malta għandna madwar 500 liġi li ħafna minnhom għandhom provvediment li jagħti d-dritt lil xi membru tal-kabinett jew inkella lil xi awtorità  li jagħmlu regolamenti taħt Att tal-Parlament li għadda f’dawn l-aħħar 100 jew 150 sena.   Għalhekk jekk,  per eżempju,  l-Unjoni Ewropea toħroġ  direttiva fuq ir-refuġjati,  jekk inkunu nistgħu din ndaħħluha fl-Att tal-Parlament dwar ir-Refuġjati tas-sena 2000.   Qed insemmi direttiva għaliex f’dak li għandu x’jaqsam ma’ regolamenti ta’ l-Unjoni,  m’huma se joħorġu ebda regolamenti f’Malta u ebda Att tal-Parlament.  Dak li huwa regolament - din qiegħda fit-trattat ta’ l-Unjoni Ewropea u tapplika għal kull pajjiż  - huwa direttament applikabbli fi stati membri mingħajr ebda formalità oħra u allura  huwa l-ogħla forma ta’ leġislazzjoni fi ħdan l-Unjoni Ewropea.  Dan jiġi diskuss u nipparteċipaw fih u nista’ ngħid li bħala ministru tal-ġustizzja u intern jien diġà bdejt nattendi f’dan il-kunsill tal-ministri ta’ l-intern u tal-ġustizzja.  Ħafna drabi jkunu ilhom xi sena u nofs jiddiskutu.  Per eżempju, bħalissa qed jiġi diskuss ir-regolament dwar id-drittijiet tar-refuġjati u ta’ persuni li jkollhom status umanitarju, pero’ dan ilu jiġu diskuss minn Ottubru tas-sena 2001.   Issa malli jgħaddi dan ir-regolament u aħna nkunu membri fl-Unjoni, dak ikun japplika għal Malta b’mod dirett.  Fil-fatt dan huwa regolat b’subklawsola (1) li tgħid hekk:       

 “Dawk id-drittijiet, setgħat, responsabbiltajiet, obbligazzjonijiet u restrizzjonijiet li minn żmien għal żmien jinħolqu jew joħorġu minn jew taħt it-trattat, u dawk ir-rimedji u proċeduri kollha li minn żmien għal żmien ikun hemm provdut dwar bi jew taħt it-trattat, li skond it-trattat għandhom, mingħajr ebda ħtieġa oħra ta’ għemil ta’ liġi, jingħataw effett legali jew jintużaw f’Malta, għandhom jiġu rikonoxxuti u jkunu legalment invokabbli, u jiġu infurzati, permessi mħallsa bħala tali.”.

Issa dan huwa kliem l-avukati u kliem il-liġi legalistika, imma dan bilfors irid jiddaħħal hawnhekk għax qed jirriferi għar-regolamenti ta’ l-Unjoni Ewropea.  

Subklawsola (2) tirriferi għad-direttivi.  Filwaqt li regolament huwa direttament applikabbli għall-pajjiżi membri, sta  għall-pajjiżi membri li bil-mezzi li jidhrilhom huma jdaħħlu direttiva.   L-Unjoni Ewropea  ma jinteressahiex kif tiddaħħal direttiva, basta l-kontenut ta’ dik id-direttiva joħloq drittijiet u obbligi fil-pajjiżi membri;   min irid juża Att tal-Parlament u min irid juża r-regolamenti.   Mela meta toħroġ direttiva aħna jkollna ċertu żmien li fih inkunu rridu nwettquha  Issa jekk din nistgħu ninkwadrawha f’xi garzella tal-500 liġi li għandna, allura noħorġu regolamenti taħt dawk il-liġijiet.  Din il-proċedura diġà għamilniha.  Aħna mhux se nibdew nallinjaw l-acquis wara li nidħlu.  Aħna kważi diġà allinjajna l-acquis fuq kollox u sa l-1 ta’ Mejju, l-acquis kif inhu llum irid jiġi rifless fil-liġijiet li għandna.  Mela hawnhekk qed nitkellmu fuq dawk id-direttivi li jridu jiġu approvati mill-Unjoni Ewropea wara l-1 ta’ Mejju.  Ħalli nieħdu eżempju estrem, Sur President.  

Jekk fit-2 ta’ Mejju, l-għada li nissieħbu formalment fl-Unjoni Ewropea, tiġi approvata direttiva,  l-ewwel ħaġa li rridu nagħmlu hija li nfittxu taħt il-500 liġi li għandna biex naraw jekk nistgħux nagħmlu regolamenti taħt dik il-liġi.  Issa jekk ma jkunx hemm Att tal-Parlament li jagħtina dan id-dritt li nagħmlu r-regolamenti allura nistgħu nużaw dan l-artiklu.  Pero’ dan l-artiklu għandu limitazzjoni.  Dak l-artiklu huwa limitazzjoni li hemm f’subklawsola (4)  u ma jistax jintuża sabiex ikun retroattiv.  Ħalli niċċara ftit l-affarijiet.  Ma jfissirx li b’Att tal-Parlament nistgħu nagħmlu xi ħaġa retroattiva fil-kamp penali għaliex hemmhekk hemm diġà l-Kostituzzjoni li tgħidlek li fil-kamp penali qatt ma tista’ tagħmel reat b’lura.  Jiġifieri  meta tagħmel l-att ma jkunx reat imbagħad sena wara tagħmel liġi li biha dak li tkun għamilt qabel,  li ma kienx reat,  isir reat.   

Pero’ fil-kamp ċivili, fil-kamp fiskali, fil-kamp industrijali u fi kwalunkwe kamp¸ ħlief dak penali,  tista’ tagħmel liġi retroattiva.  Din mhijiex xi ħaġa sabiħa imma tista’ tagħmilha.  Per eżempju, il-gvern jista’ jgħid li bil-liġi tal-kera ċerti nies ma kenux protetti u allura jagħtihom  il-protezzjoni b’lura, anke jekk ikunu għamlu kuntratt qabel il-liġi.   Dak jista’ jagħmlu għax dak mhuwiex fil-kamp penali,   pero’  b’din il-klawsola din il-ħaġa ma nistgħu nagħmluha fl-ebda kamp.  Ma nistgħux  nagħmlu regolament li jkun retroattiv.  F’dak il-każ irid ikollna Att tal-Parlament għax subklawsola (4) ta’ klawsola 4 tgħid hekk: 

‘’Is-setgħat mogħtija b’dan l-artiklu biex isiru dispożizzjonijiet għall-finijiet imsemmija f’subartiklu (2)  ma jinkludux is-setgħa li jsir xi provvediment li jibda jseħħ minn data li tiġi qabel dik ta’ l-għemil ta’ l-istrument li jkun fih il-provvediment.’’

Pero’ dawn ir-regolamenti jista’ ikollhom biss applikazzjoni prospettiva mhux applikazzjoni retroattiva.    Jekk irridu nagħmlu xi ħaġa retrotattiva biex nallinjaw il-leġislazzjoni tagħna ma’ dik ta’ l-Unjoni Ewropea, irridu nagħmlu Att tal-Parlament.

Sur President, biex inwettqu xi direttiva ta’ l-Unjoni Ewropea ma nistgħux noħolqu xi reat kriminali li jġib miegħu piena ta’ priġunerija ta’ aktar minn sentejn.  Sa sentejn jistgħu jsiru regolamenti li jistabilixxu piena ta’ priġunerija ta’ sentejn biex inwettqu direttiva ta’ l-Unjoni, pero’ malli dik id-direttiva titlob li l-piena tkun ta’ aktar minn sentejn priġunerija jew inkella  multa ta’ aktar minn Lm10,000 allura mhux regolament trid tagħmel imma Att tal-Parlament bil-first reading, second reading, committee stage u third reading.  Dak huwa x’ma jistax jagħmel il-gvern għax imbagħad hemm kamp fejn il-gvern jista’ jagħżel - jew jagħmel Att tal-Parlament jew jagħmel regolament.   

Dan ifisser li  jekk aħna se nwettqu xi direttiva li mhijiex retroattiva u lanqas ma timponi reat kriminali li għalih hemm piena ta’ aktar minn Lm10,000 multa jew sentejn ħabs, il-gvern jista’ jagħżel jew triq jew oħra -  jew Att tal-Parlament jew regolament.   Hekk irid jagħmel biex iwettaq xi obbligu taħt it-trattat ta’ l-Unjoni Ewropea jew xi direttiva li toħroġ fil-futur.  Pero’ nagħmluha ċara minn issa li kull direttiva u regolament li jkunu fil-pipeline  se jibdew jiġu diskussi fil-kumitat permanenti għall-affarijiet barranin tal-Kamra tad-Deputati.  Ovvjament dawn se jibdew jiġu diskussi qabel ma jsiru biex kulħadd  ikun jaf x’jista’ jagħmel u x’ma jistax jagħmel.   Imbagħad dawn ir-regolamenti  dejjem ikunu suġġetti -  kif qal tant tajjeb il-Ministru Joe Borg - għal artiklu 11 ta’ l-Interpretation Act, jiġifieri soġġetti għar-riżoluzzjoni negattiva.   Mela meta jintuża dan l-artiklu¸ fil-limitazzjonijiet u bir-restrizzjonijiet u kwalifiki li semmejt,  l-ewwel jiġi skrutinat u mbagħad ikun hemm l-iskrutinju ta’ artiklu 11 ta’ l-Interpretation Act.    

  THE DEPUTY CHAIRMAN:  Aktar rimarki?  L-Onor. Farrugia.

  ONOR. ANĠLU FARRUGIA:  Sur President, imxejna ftit fl-ispjegazzjoni pero’ l-affarijiet xorta mhumiex qegħdin ċari u se nispjega għaliex.   L-ewwelnett il-ministru qal li dan l-abbozz ta’ liġi tant mhuwiex nej li mxew fuq dak li għamlu l-Ingliżi.    Pero’ fil-liġi Ingliża għandhom artiklu simili għal tagħna li ma jgħid xejn fuq   ħolqien ta’ reati ġodda, filwaqt li taħt dan l-artiklu jistgħu jinħolqu reati ġodda.    Jien naħseb li għandna

noqogħdu attenti ħafna meta niġu biex noħolqu reati ġodda.   

L-Unjoni Ewropea tista’ tgħidilna li tali aġir huwa reat – għax issa fuq kollox qed joħolqu r-reati, bħal meta dan l-aħħar ġew biex jikkwalifikaw x’inhu sexual harassment, differenti milli trattajnieh hawn.  Per eżempju, l-użu tat-telephone jew l-użu ta’ l-e-mails jitqies ukoll bħala tip ta’ sexual harassment, mentri ċerti definizzjonijiet li għamilna aħna ma jinkluduhomx.  Dan huwa żvilupp li dejjem għaddej fl-Unjoni u huwa żvilupp tajjeb, ħalli nkunu ċari, għax id-drittijiet tal-bniedem għandhom dejjem jiġu preservati fi  kwalunkwe kamp.  Però issa qed nidħlu f’għalqa li hija sensittiva ħafna, Mr Chairman, għaliex jekk aħna se nagħtu poter lill-prim ministru jew lill-ministru li jagħżel hu…. Għax klawsola 4 tgħid li: “"ministru jew awtorità" tfisser dak il-ministru jew awtorità governattiva …”    Il-ministru qed jgħidilna li dejjem hemm il-kumitat u li anke nistgħu niġu quddiem il-plenarja u nressqu liġi u niddiskutuha, però nistgħu wkoll nibagħtuha quddiem il-kumitat.  L-Ingliżi qagħdu attenti ħafna u għalhekk naħseb li l-homework ma sarx sew meta saret din il-liġi, Onor. Borg  (Interruzzjonijiet)   

  THE DEPUTY CHAIRMAN:  Il-Ministru.

  ONOR. TONIO BORG:   L-Att Ingliż jagħti d-dritt li b’regolament tagħmel reat li jkun suġġett għall-piena ta' priġunerija sa sentejn.  Artiklu 2 li kkwotajt inti dwar il-general implementation of treaties tal-European Communities Act ta’ l-1972 jgħid hekk:

"Subject to schedule 2 to this Act, at any time after its passing, Her Majesty may by order in council and any designated minister or department may by regulations make provision ...’’,

imbagħad hemm biex twettaq l-obbligi ta’ l-Unjoni Ewropea.  Il-kollega tiegħi ma rax schedule 2 li tgħid li dawn ir-regolamenti ma jistgħux jimponu reati ta’ aktar minn sentejn ħabs.  Mela l-Gvern Ingliż, b'regolament, jista’ jagħmel reati ta’ inqas minn sentejn ħabs.   Din hija ikkopjata eżatt, anke fl-ammont ta’ priġunerija - sentejn huma u sentejn aħna.   Jekk irid jagħmel reat ta’ iktar minn sentejn ħabs irid jagħmel Att tal-Parlament.  Però l-bqija kemm il-Gvern Ingliż kif ukoll l-Gvern Malti jistgħu jagħmlu reati sa sentejn ħabs b’regolament.

  THE DEPUTY CHAIRMAN:  L-Onor. Farrugia.

  ONOR. ANĠLU FARRUGIA: Jien nixtieq li f’dan l-istadju l-gvern jiddikjara, bħalma għamilna dikjarazzjonijiet oħra f'dan id-dibattitu, jekk jaqbilx jew le li fejn jidħol il-ħolqien ta’ reati ġodda, dan għandu dejjem ikun permezz ta’ Att tal-Parlament jew permezz ta’ avviż legali.   Għax issa qed nidħlu fuq il-libertà tal-persuna.  Aħna ma naqblux u naħseb li s-Sedja taqbel miegħi, Sur President.   

THE DEPUTY CHAIRMAN:  Il-Ministru.  

  ONOR. TONIO BORG:  Jekk huwa reat li jġib miegħu piena ta’ priġunerija ta’ aktar minn sentejn għandu jinħoloq b’Att tal-Parlament,  però hawn diversi reati li ma joħorġux minn Att tal-Parlament imma joħorġu mir-regolamenti.   Naħseb li kieku kellna neżaminaw il-liġijiet, nazzarda ngħid li l-maġġoranza tar-reati ma joħorġux minn Atti tal-Parlament imma joħorġu mir-regolamenti.   Daqskemm hawn reati li joħorġu b’regolament,  kemm trid!  Hemm biżibilju ta’ reati li joħorġu mir-regolamenti.   Għalhekk fil-fatt fil-House of Commons waqqfu  standing committee on delegated legislation, sabiex jaraw x’tip ta’ reati jinħolqu.   

L-unika limitazzjoni li hemm hija li jekk ir-reat iġib miegħu piena ta’ priġunerija ta’ aktar minn sentejn ħabs, allura bilfors irid isir Att tal-Parlament.    Però l-bqija, kif diġà jeżisti f’diversi liġijiet oħrajn, se jkun hemm il-fakultà tal-gvern li permezz ta’ regolament, jgħid li se jkun hemm piena sa sentejn ħabs għal min ma jwettaqx l-obbligi tad-direttivi ta’ l-Unjoni Ewropea.  Mhux bilfors juża regolament, jista’ jagħmel Att tal-Parlament, anke fuq ġurnata ħabs jekk irid.  Però bħalma diġà għandu l-poter f’diversi liġijiet oħrajn, se jkun jista’ jagħmilha din.  Malli jeċċedi s-sentejn ħabs irid jagħmel Att tal-Parlament bilfors.

  THE DEPUTY CHAIRMAN:  Aktar rimarki?  L-Onor. Farrugia.

  ONOR. ANĠLU FARRUGIA:  Bir-rispett kollu, jekk il-ministru jaf b'ħafna reati li nħolqu b’regolamenti hawn Malta, jien ma nafx bihom dawn.  Li hemm huma reati kontravenzjonali, imma jekk hemm xi reat li nħoloq b'regolament li jġib sa sentejn ħabs nitolbu jgħidli liema hu.  Bħala stat ta' fatt, pajjiżna għadu ma għaddiex minn din it-tip ta’ evoluzzjoni legali li noħolqu reati sa sentejn ħabs mingħajr il-fiat tal-parlament.  L-uniċi reati li nħolqu b’xi regolament jew b’xi avviż legali kienu dawk kontravenzjonali.   Però anke jekk inħolqu, kemm huwa feliċi li tista’ titfa' persuna sa sentejn ħabs jew twaħħlu multa ta’ mhux iżjed minn Lm10,000 permezz ta' regolament?  Mhux qed nitkellmu fuq multa ta’ Lm50 jew Lm100 imma Lm10,000!  Hija tajba għax ħadnieha mil-liġi Ingliża?   Bħal dak li qallu għax l-Ingliżi għoġobhom jagħmlu, aħna għandna nagħmlu dak li qalu l-Ingliżi 30 sena ilu!   Fejn tidħol l-impożizzjoni ta’ multa sa Lm10,000, m'għandniex niġu hawn f’dan il-parlament u naraw jekk hux tajjeb jew le?  Reati ġodda u pieni sa Lm10,000 għandhom jidħlu b’Att tal-Parlament, fejn ikun hemm il-first reading, second reading, committee stage u t-third reading.  Allura d-domanda hija sempliċi, Sur President.  

Jekk tinkiser xi direttiva ta’ l-Unjoni Ewropea, per eżempju, li wieħed ma jibdilx it-tyres tal-vettura darba kull ħames snin u b’riżultat ta’ din in-negliġenza jaf ikollu inċident fejn iweġġgħu xi nies, jista’ jeħel piena ta’ sitt xhur ħabs li se ndaħħluha sempliċement permezz ta' avviż legali?  Jagħmel li jrid ħaddieħor imma aħna mhux hekk!  M’iniex qed ngħid li m'għandux jiġi impost reat, imma dan għandu jiġi diskuss fil-parlament biex naraw il-konsegwenzi li dan se jkollu fuq is-soċjetà Maltija.  S’issa l-parti l-kbira tar-reati qegħdin fil-Kodiċi Kkriminali, imbagħad ovvjament hemm liġijiet speċjali bħalma huma tad-dwana u l-liġijiet tad-droga, però m’hemmx aktar reati ħlief uħud li joħorġu mill-aspett ta’ taxxi, finanzi, eċċ.   Jiġifieri noqogħdu attenti x’aħna ngħidu.   

Kif għedt fil-bidu tad-diskors tiegħi dwar din il-klawsola, għalkemm il-gvern jista’ jagħżel hu kif se jimplimenta l-liġijiet li jiġu minn Brussels, imma m’għandux ikollna strateġija ċara?  M'għandniex ngħidu liema reati ġodda se niġu niddiskutu f’sessjoni plenarja tal-parlament?  Per eżempju, ngħidu li kwestjonijiet dwar is-saħħa jiġu diskussi fil-plenarja żgur imma affarijiet sekondarji, bħall-kwalità ta’ bexx li għandu jintuża fl-agrikoltura, m'hemmx il-ħtieġa li jiġu diskussi fil-plenarja. Bħala gvern li issa ilu jistudja ħafna - għax, kif qal il-ministru, għandna kollox misjur - ma jistax jgħid x’inhuwa l-pjan li se jadotta biex jimplimenta liġijiet ta’ ċerta portata?  Jista’ jagħżel u jekk irid jagħżel it-triq l-iktar faċli li ma jiġix hawn,  imma aħna għalhekk qegħdin hawn. Il-parlament huwa l-forum fejn għandek sistema ta’ checks and balances fil-ħajja demokratika tal-pajjiż.    Din hija l-ewwel darba – u għalhekk qed nagħmel enfasi fuqha - li għandna liġi li m'hijiex bħall-oħrajn.  Inutli noqogħdu ngħidu li din hi liġi bħall-oħrajn, subject to the Constitution għax  m’hu veru xejn.   Din hija liġi li se tagħmel umbrella fuq ħafna affarijiet oħra u allura aħna rridu naraw taħt xiex se nistkennu, Mr Chairman.   

GĦalkemm il-gvern ikkopja l-European Communities Act, ma kkopjahiex kelma b’kelma lanqas.  Per eżempju, l-Ingliżi jgħidu li ċerti liġijiet li japplikaw għall-Ingilterra mhux bilfors japplikaw għaċ-Channel Islands.  Dawn għandhom a quasi-sovereignty tagħhom u allura għandhom dritt ta’ protezzjoni, bħalma semmejt dalgħodu fil-każ ta' Ġibiltà u pajjiżi oħra li b’xi mod jaqgħu taħt ir-Renju Unit.  Aħna m’għandniex dik il-problema imma għandna l-ispecialities tagħna.  Aħna bħala pajjiż m’għandniex inkunu kburin li niġu naqgħu u nqumu x’għamlet l-Ingilterra?  Fejn tidħoli il-pride tiegħi u tagħna bħala pajjiż u fejn jidħlu d-drittijiet tal-bniedem, jien nagħtihom priority.  Filwaqt li naqbel li jekk hemm bżonn isir reat ġdid għandu jsir - meta jsir reat ġdid ikun ifisser li s-soċjetà tkun tixtieq li jkun hemm sanzjonijiet minħabba xi għemil li jkun qed jikkaġuna ħsara lis-soċjetà u allura għandu jiġi punit - imma s-sessjoni plenarja tal-parlament huwa l-forum fejn għandna niddiskutu dan.   Din hija l-ewwel osservazzjoni tiegħi, Sur President.  

Fil-kamp kriminali, il-Kostituzzjoni ta’ pajjiżna ma tippermettix li kwalunkwe tip ta’ piena jkollha effett b’lura għax huwa dritt tal-bniedem li l-persuna li tkun wettqet xi tip ta’ reat, dejjem tingħata l-piena li l-iktar tkun ta’ vantaġġ għaliha.     Dan huwa dritt fundamentali u kostituzzjonali.  Imma fejn jidħol il-kamp ċivili - jista' ikun hemm, per eżempju, direttiva dwar kuntratt bejn Malti u foreigner fuq xi ħaġa li għandha x’taqsam ma’ prodott partikolari – waqt li rridu noqogħdu għad-direttivi, irridu l-ewwel nipproteġu lill-Maltin.  Fejn tidħol new legislation li tikkonċerna obbligazzjonijiet ċivili u kummerċjali, dan il-parlament m’għandux jiddeċiedi fl-aħjar interess tal-pajjiż u tal-Maltin jekk din għandhiex tkun retroattiva jew le?   (Interruzzjonijiet)  

  ONOR. TONIO BORG:  Jekk tkun retroattiva trid issir b'Att tal-Parlament bilfors.

  ONOR. ANĠLU FARRUGIA:  Qed nieħu pjaċir li l-ministru qed jgħidli li jekk tkun retroattiva trid issir b’Att tal-Parlament bilfors.  Allura kemm hi aktar serja meta tkun qed tinħoloq new crime, Ministru!   U qed nindirizza  partikolarment lilek għax naf li dan li qed ngħid huwa għal qalbek u naħseb li deep down temmen li dan huwa  the proper forum fejn jidħlu new crimes.  M'iniex qed nirriferi għall-kontravenzjonjiet għax jien nifhem li għalkemm iġorru piena sa tliet xhur detenzjoni, rari jkun hemm piena mill-qorti li tapplika l-massimu.  Per eżempju, f'każ li xi ħadd li ma jagħtix manteniment lill-mara jingħata massimu ta' tmint ijiem, ħmistax, xahar detenzjoni, imma mhux sa sentejn.  Jien naħseb li għandu jkun hemm understanding li fejn jingħataw setgħat li jinħolqu reati ġodda, speċjalment fejn għandek piena ta’ sentejn imbagħad multa, għandna niddiskutuhom f’sessjoni plenarja.  Allaħares nimponu multi sa Lm10,000 mingħajr ma dan il-parlament ikun jaf kif daħlet din it-tip ta’ piena għax dan huwa ammont  sostanzjali, Sur President. 

Jien xtaqt li jkollna direzzjoni ċara biex naraw fejn se nkunu anke bħala oppożizzjoni.   Din hija xi ħaġa serja għax qed nitkellmu fuq drittijiet tal-bniedem, fuq multi kbar u qed nitkellmu fuq evolviment ta’ reat.   Dawn se jkollna ħafna minnhom għax fl-Ewropa kulħadd jitkellem fuq sanzjonijiet, speċjalment fejn jidħlu affarijiet ta’ finanzi.  Fejn għandu x’jaqsam il-money laundering u d-droga m’hemmx dubju li rridu nkunu iebsin wara li jkollna a full debate f’sessjoni plenarja.  Għalhekk nitlob lill-Ministru biex  jerġa’ jagħti ħarsa lejn il-liġi Ingliża għax ħafna mil-leġislazzjoni li titkellem fuq ir-reati tmur quddiem il-House of Commons.   Jiġifieri jien nixtieq dikjarazzjoni, għallinqas verbalment, li l-gvern beħsiebu jiġi hawn fil-parlament fejn għandhom x’jaqsmu new crimes.   

  THE DEPUTY CHAIRMAN:  Aktar rimarki?  L-Onor. Joe Brincat.

  ONOR. JOE BRINCAT:  Sur President, meta kont qed nitkellem mal-ministru għedtlu li l-ikbar preokkupazzjoni tiegħi, bħalma esprima l-Onor. Anġlu Farrugia, hija fuq paragrafu (b) ta' subklawsola (2) ta’ klawsola 4.   Ir-raġuni hi li l-ħolqien ta’ reat kriminali ġdid, indipendentement mill-piena, once li se jkollok piena karċerarja u piena pekunjarja li bil-liġi attwali tagħna tista’ tiġi konvertita f'massimu ta’ sena ħabs - għax jekk teħel multa u ma tħallashiex teħel sena ħabs - skond il-Kostituzzjoni tagħna ma jistax isir b'regolament.  Ħalli nitkellem fuq il-power to make laws, Mr Chairman.  

F’artiklu 7 tal-Konvenzjoni Ewropea dwar id-drittijiet tal-bniedem insibu li l-kelma "law" hija poter tal-leġislattiv.   Il-ministru qed jgħid  li għandna dritt li niddelegaw lil ħaddieħor biex jilleġisla minflokna, imma anke bin-negative resolution ma naslux għal dak li l-kostituzzjonalment huwa meħtieġ biex tgħaddi liġi ta’ natura penali.  U dan b’riferenza għal artiklu 7 tal-Konvenzjoni Ewropea dwar id-drittijiet tal-bniedem li jikkontempla żewġ affarijiet; jew liġi fil-mument tal-kommissjoni tar-reat u allura tiġi a law kif għandhom jgħaddu l-liġijiet - u hawnhekk m’aħniex qegħdin nitkellmu fuq xi tfisser law, jiġifieri any practice eċċ - u t-tieni waħda hija by international law  dak li according to the common law of mankind li jista’ ikun reat, li allavolja ma jkunx definit f’liġi partikolari jista’ jaqa’ taħt artiklu 7.  

Iżda kif inhu artiklu 7, partikolarment fejn hemm il-kelma law, wieħed jista’ jargumenta li s-subsidiary legislation li tinkludi bye-law jew ordni għandha l-forza ta’ liġi, imma m’hijiex the law according to our Constitution.  Wieħed ma jistax iġib ir-raġuni li din mhix piena qawwija.  Kieku kienu pieni amministrattivi kont inbaxxi rasi jekk ikunu depenalizzati.  Pero` fejn hemm kwestjonijiet ta’ pieni amministrattivi ta’ entita` kbira - anke l-Qorti Ewropea ma qalitx li dawn huma pieni amministrattivi imma pieni kriminali - hemm bżonn li jkun hemm kemm-il provvedimenti ta’ artiklu 6 kif ukoll ta’ artiklu 7.  

Din il-problema kienet se tqum hawn Malta fuq kwestjoni tal-boreholes illegali  lejn in-naħa ta’ fuq ta’ Malta.  Kienet saret an enabling law u l-ministru għamel pieni iktar gravi mill-omiċidju involontarju, għax il-piena sa sentejn ħabs u Lm10,000 multa tista’ iġġibek qrib l-omiċidju involontarju.   Ma tistax tgħid li din m’hija xejn għax tt-teħid tal-liberta` jrid ikun in forza ta’ liġi.  Minkejja l-pressjoni taż-żmien u kollox, jekk se ninsew li huwa l-parlament li jilleġisla fuq dawn l-affarijiet inkunu qegħdin niżbaljaw għax inkunu qed inċedu tali dritt, mhux biex ngħidu li għandna xi poter jew privileġġ imma għax għandna dover.  

Jien nistieden lill-Onor.Tonio Borg - naf li qiegħed għal qalbu dan il-qasam - biex jeżamina the making of laws skond il-Kostituzzjoni għax section 124 ta' l-Interpretation Act, li titkellem dwar xi tfisser law, tirriferi għal dawk il-liġijiet kollha li saru qabel il-Kostituzzjoni.   U bħal kwalunkwe interpretation Act oħra, hemm il-provvediment: "unless the context otherwise requires."  GĦaldaqstant meta wieħed jippretendi li jilleġisla b’regolament - speċjalment fuq materja bħal din fejn ignorance of the law is no excuse - li lanqas biss jiġi diskuss fil-parlament iżda jiġi mxandar fil-gazzetta tal-gvern u mbagħad jista’ ikun hemm a negative resolution fuqu, bir-rispett kollu, jien ngħid li  hawnhekk we are treading on very slippery ground.  

Meta kien hemm il-każ tal-boreholes u ressqu lill-akkużati quddiem il-maġistrat konna qajjimna din il-kwestjoni u l-każ kien se jgħaddi lill-Qorti Kostituzzjonali dwar tali poter. Effettivament kien waqaf kollox għax il-prosekuzzjoni stess kienet irtirat il-każi li kien hemm pendenti kontra diversi nies li kienu għamlu l-boreholes.  

Paragrafu (b) ta' subklawsola (4) ta’ klawsola 4 jgħid "joħloq xi reat". Jiġifieri hawnhekk mhux bħal meta saret il-liġi u ddelegajtlu xi parti biex jaffettwa dik il-liġi, imma qed tagħtih poter li joħloq ir-reat.  Araw il-kliem.  Hawn hu l-periklu ta' din il-klawosla.  Tistgħu tpoġġuha hawnhekk ħalli ma noqogħdux naqilgħu kwestjoni, imma jekk tiġi wżata din il-klawsola u jinqaras xi ħadd, ikollu kwalunkwe dritt li jmur jattakka din il-klawsola quddiem il-qrati kompetenti.  Bir-rispett kollu ngħid li jekk xi ministru, hu min hu, jingħata l-poter li joħloq reat ma nkunux qegħdin nosservaw l-iter proċedurali skond il-Kostituzjzoni u skond l-artiklu 7 tal-konvenzjoni Ewropea.  Dan għandu jkun jafu kulħadd.  Jekk wieħed iġib l-argument li d-definizzjoni tal-kelma "law" fil-Kostituzzjoni tagħna tinkludi subsidiary legislation, bir-rispett kollu ngħid li l-ebda pajjiż ma jilleġisla fuq materja kriminali, hi ta’ liema entita` hi, by regulation għax hija liġi sostantiva.  It is not subsidiary legislation.  

Qed nitkellmu ħafna fuq artiklu 11 ta’ l-Interpretaion Act li jagħti s-setgħa ta’ tliet affarijiet - regoli, regolamenti jew leġislazzjoni sussidjarja oħra.  Jiġifieri trid tkun  liġi sussidjarja, mhux liġi sostantiva li l-parlament ma jkunx għamel u jieħu r-rwol minflok il-parlament.  GĦalkemm daparte ta’ l-oppożizzjoni sibna modus vivendi kif jistgħu jsiru l-affarijiet, niġbed l-attenzjoni tal-ministru biex din ineħħiha, speċjalment meta klawsola simili sostanzjalment tinsab fi klawsola 8. GĦax subklawsola (3) tagħha tgħid:  

"The powers conferred by this this article shall not include the power - 

(a)  to impose any tax;

(b) to create a new criminal offence or to raise any penalty in respect of any existing criminal offence."  

Hawnhekk għandna kontradizzjoni papali. Permezz ta' klawsola 4 tista’ tgħid li b’regolament u b’ordni tista' toħloq reat kriminali li jkun suġġett għal piena sa sentjen ħabs, u fi klawsola 8, fejn qed nagħtu l-poteri lill-prim ministru, qed ngħidu li, bis-setgħat mogħtija lilu b'dan l-artiklu, ma jistax iżid it-taxxa u ma jistax joħloq xi reat kriminali ġdid jew jgħolli xi piena fir-rigward ta' xi reat kriminali eżistenti.  Surely you cannot have the cake and eat it!  Liema hija l-pożizzjoni(  Fi klawsola 8 qed jaqblu miegħi għax qed jagħmlu d-divjett lill-prim ministru, imma fi klawsola 4 mhux qed jaqblu miegħi.  Din m’hijiex sewwa.  Din għandha definittivament titneħħa, Mr Chairman.  

L-iskop ta' klawsola 4 huwa ċar.  Minħabba l-acquis, kwalunkwe ministeru se jkollu japplika u jbiddel strutturi interni li jistgħu jsiru b’regolamenti.  Imma klawsola 8 tagħtini raġun għax tgħid li l-prim ministru ma jistax joħloq xi reat kriminali ġdid jew jgħolli xi piena fir-rigward ta' xi reat kriminali eżistenti.  Allura ż-żewġ ministri li tidhru li qed tikkonfoffaw bejnietkom, jew qed tagħtuni raġun it-tnejn jew xi ħadd minnkom qed jagħtini raġun!  Imma nixtieq inkun naf min minnkom qed iżomm ma’ klawsola 4 jew ma’ klawsola 8 fl-istess liġi.  Agħżlu!  Proprju l-aħħar paragrafu ta' klawsola 8 jgħid li l-prim ministru ma jistax joħloq reat kriminali ġdid - allura qed jagħti raġun lili -  imma fi klawsola 4 qed tgħidu li se jkun hemm is-setgħa li jinħoloq reat kriminali ġdid.  Din hija kontradittorja.  

  THE CHAIRMAN:  Il-Ministru.

  ONOR. TONIO BORG:  Mr Chairman, naħseb li fuq il-liġi sussidjarja lanqas hu stess m'hu konvint għax il-Kostituzzjoni għandha definizzjoni ta’ x’inhi liġi tant wiesgħa li tinkludi mhux biss il-liġi sussidjarja imma anke liġijiet mhux miktubin.  Darba kien hemm każ kostituzzjonali tal-pulizija kontra Certo - naħseb jiftakarha iktar minni l-Onor. Brincat għax jien kelli għaxar snin meta nqatgħet fl-1967 - fejn il-pulizija kelhom prattika mhux miktuba li ma jagħtukx kopja taċ-charge u jippreżentawk b’arrest.  Jiġifieri meta jippreżentawk b’ċitazzjoni jagħtuk kopja taċ-charge u meta jippreżentawk b’arrest ma jagħtukx kopja taċ-charge u l-Kostituzzjoni tgħidlek li jridu jagħtuk kopja ta’ l-akkuża.  Pero` il-Qorti Kostituzzjonali qalet li din hija prattika li tmur lura fis-snin, m’hijiex miktuba, mela hija liġi ta’ natura kriminali, hija protetta bħala parti mill-Kodiċi Kriminali u tirbaħ fuq il-Kostituzzjoni.  Ara kemm għandna interpretazzjoni wiesgħa ta’ x’inhi liġi!   U l-Interpretation Act tapplika wkoll għall-interpretazzjoni tal-Kostituzzjoni.  Naħseb li dan huwa l-uniku każ fejn liġi ordinarja tinterpreta l-Kostituzzjoni, għax meta saru l-emendi fl-1974 - ma nafx jekk hux bi skop jew le - f'subsection (14) ta' section 124 intqal hekk:  

"Where parliament has by law provided for the interpretation of Acts of Parliament, the provisions of any such law even if expressed to apply to laws passed after the commencement thereof…"  

- jiġifieri l-Interpretation Act saret fl-1975, wara l-emendi kostituzzjonali ta’ l-1974, imma kienu diġa` qed jaħsbu fuqha għax qalu li dik il-liġi li kienet se ssir tista’ tintuża wkoll għall-interpretazzjoni tal-Kostituzzjoni li saret qabel m’għaddiet l-Interpretation Act -   

"… shall apply for the purposes of interpreting this constitution."   

Mela għandna l-konfort tal-Kostituzzjoni li tgħidlek li liġi sussdijarja hija liġi, u għandna l-konfort ta’ l-Interpretation Act li tista’ tapplika wkoll fil-każ ta’ l-interpretazzjoni tal-Kostituzzjoni, li liġi susidjarja hija liġi.  

Apparti minn hekk, ma naqbilx ma’ l-Onor. Brincat li qal li m’hawnx pajjiżi oħra li jagħmlu reati kriminali anke sa sentjen ħabs b’regolament.  GĦax aħna kkwotajna wkoll mill-European Coimmunities Act ta’ l-1972 fejn ir-Reġina b’order in council tista’ tagħmel regolamenti - u dawk ir-regolamenti, purche` jwettqu l-obbligi li hemm taħt it-trattat ta’ l-Unjoni Ewropea, jistgħu jimponu reati kriminali sa sentejn ħabs - iżda jrid isir Att tal-Parlament biex jinħolqu reati li huma soġġetti għal piena ta' iktar minn sentejn ħabs.  

L-Onor. Farrugia appella li biex jinħoloq reat ġdid, anke jekk ikollu piena ta’ inqas minn sentejn ħabs, dan għandu jsir b’Att tal-Parlament.  Jien ma nistax nagħti dan il-commitment fil-liġi għax jistgħu jinqalgħu diversi ċirkostanzi, fosthom urġenza, fejn ikun jeħtieġ li tidħol dik il-liġi.  GĦalhekk għandha titħalla l-liberta` assoluta fil-liġi li jkun jista' jinħoloq reat ġdid b’regolament u suġġett għall-piena sa sentejn ħabs.  Jekk se jkun reat ġdid u m’hemmx l-urġenza, tajjeb li nagħmluh b’Att tal-Parlament imma bl-ebda mod ma jrid jintrabat il-gvern għax ma tistax tgħid fil-futur x’ċirkostanzi jistgħu jinqalgħu f’dan is-sens.  Iżda jekk tkun retroattiva jew inkella ġġib magħha piena ta’ iktar minn sentejn ħabs, bilfors trid issir b'Att tal-Parlament.  

Naturalment għalissa qegħdin niddiskutu klawosla 4 u meta naslu għal klawosla 8 imwieġeb lill-Onor. Brincat.  

  THE CHAIRMAN:  Aktar rimarki?  L-Onor. Brincat.

  ONOR. JOE BRINCAT:  Mr Chairman, jien tlabtu jispjegali l-kontradizzjoni ċarissima li minn naħa ministru jista’ jagħmel reat li huwa suġġett għall-piena sa sentejn ħabs u min-naħa l-oħra l-prim ministru ma jistax joħloq reat ġdid.  Paragrafu (b) ta' subklawsola (4) ta’ klawsola 4 jgħid li wieħed jista’ "joħloq xi reat kriminali ġdid" u paragrafu (b) ta' subklawsola (3) ta’ klawsola 8 jgħid li l-prim ministru ma jistax joħloq reat ġdid.  Liema hija l-pożizzjoni vera(  Jekk qed jgħidli li narawha meta niġu għal klawsola 8, jien ngħidlu li meta tara l-liġi taraha as a whole.  X’inhu l-prinċipju(  Hawnhekk għandna żewġ prinċipji kontra xulxin.  

Mr Chairman, jekk immorru għall-powers of parliament insibu li l-kelma "laws" tinkludi wkoll li s-subsidiary legislation trid tgħaddi mill-parlament.  Il-mod kif tgħaddi mill-parlament - hawn noqogħdu attenti - m’huwiex stabbilit għax parliament may regulate its own procedure.  GĦalhekk jien ngħid lill-minsitru li jekk ikun hemm ċerta urġenza - li jista’ ikun hemm ċerta kwantita` - allura nadegwaw il-proċedura, imma l-prinċipju jibqa’ bla mittiefes li huwa l-parlament li jilleġisla.  Jekk naraw il-parti "powers of parliament" insibu li "parliament shall make laws".  U l-kelma "law" tinkludi kollox, dawk kollha li hemm imsemmijin hemmhekk huma inklużi.

  THE CHAIRMAN:  Il-Ministru.

  ONOR. TONIO BORG:  Mr Chairman, se nagħmel punt żgħir.  Il-gvern għandu dritt jagħmel leġislazzjoni sussidjarja inkwantu l-parlament jawtorizzah jagħmilha u fil-parametri li jagħmillu l-parlament.  Jiġifieri m’huwiex dritt naturali ta’ l-eżekuttiv li jagħmel regolamenti, imma għandu dak id-dritt - għalhekk delegated - għax huwa awtorizzat mill-parlament.  Allura m’hu qed jikser l-ebda prinċipju kostituzzjonali.  

  THE CHAIRMAN:  L-Onor. Brincat.

  ONOR. JOE BRINCAT:  Mr Chairman, peress li naf li l-kollega tiegħi huwa interessat fid-dritt kostituzzjonali, jien lest li nsiblu sentenza tal-Qorti Suprema ta’ l-Awstralja fejn qam dan il-każ u ddeċidewh kif qed ngħid jien.  Dawn qalu li d-delegated legislation trid toħroġ mill-poter li qiegħed fil-Kostituzzjoni.  Ladarba tagħna hija miktuba jrid joħroġ b’dak il-mod.  Insiblu wkoll sentenzi tal-Qorti Kostituzzjonali Taljana dwar id-decreto legge -  malli kienu jkunu se jiskadu t-tliet xhur, Giugliano Amato kien jannulla l-Att u jagħmel ieħor identical għalih biex itawwal iż-żmien – fejn il-qorti qaltlu li ma jistax joqgħod jilgħab b’dawn l-affarijiet.  

Ejja naqraw it-text tal-Kostituzzjoni dwar kif għandhom isiru l-votazzjonijiet biex issir liġi.  Fejn tidħol leġislazzjoni sussidjarja, waqt li inti għandek ċertu poter biex tagħmel ir-regoli u r-regolamenti, ma tistax tinqeda biex taħgmel il-parti sostantiva tal-liġi.  GĦax inkella jista' jiġri bħalma kien ġara f'liġi dwar l-annimali  -  waħda li kont akkanit fuqha jiena - fejn kien hemm xi 46 ħaġa li jista’ jaħgmel il-ministru u ma kien hemm xejn fuq l-annimali, bir-rispett kollu għall-ministru li kien fil-kariga dak iż-żmien.  

  THE CHAIRMAN:  Jiġifieri din il-klawsola  m’aħniex se nagħlquha, hux hekk(  L-Onor. Brincat.

  ONOR. JOE BRINCAT:  Mr Chairman, minħabba l-kontradizzjoni nettissima li hemm bejn klawsola 4 u klawsola 8, ma nħossx li din il-klawsola għandha tingħalaq.  Il-ministru għandu jirrifletti u jara liema triq se jagħżel, jekk hix dik li qed ngħidu li l-prim minsitru m’għandux joħloq reati ġodda jew l-oħra fejn qed ngħidu li l-minsitru jista’ joħloq reati ġodda.  

  THE CHAIRMAN:  Il-Ministru. 

  ONOR. JOE BORG:  Mr Chairman, klawsola 4 se tibqa’. Issa meta niġu għal klawsola 8 nikkonsidraw il-pożizzjoni mill-ġdid, fis-sens jekk inġibuhiex konformi ma’ klawosla 4 jew inkella nressqux xi emenda.  Pero` klawsola 4 tibqa’ kif inhi bl-emenda li ressaqna biex nagħmluha suġġetta għal artiklu 11 ta’ l-Interpretation Act.  

  THE CHAIRMAN: Il-mistoqsija hija l-emenda kif imressqa u moqrija mill-Ministru.  Dawk favur(  (Onor. Membri:  Aye)  Dawk kontra(  Agreed.

L-emenda "E" għaddiet nem. con.

  THE CHAIRMAN:  Il-mistoqsija hija klawsola 4, kif emendata.  Dawk favur(  (Onor. Membri:  Aye)  Dawk kontra(  Agreed. 

Klawsola 4, kif emendata, għaddiet nem. con. u ġiet ordnata biex issir parti mill-Abbozz ta’ Liġi.  

Klawsola 3 – Dispożizzjonijiet ġenerali.

Clause 3 – General provisions.
  THE CHAIRMAN:  Sar il-ħin, iżda peress li aktra kmieni fil-kumitat intalbet votazzjoni, skond il-mozzjoni ta’ proċedura Nru. 48, se nerġa’ npoġġi l-mistoqsija għal emenda "C" imressqa mill-Onor. Charles Mangion.  Dawk favur(  (Onor. Membri:  Aye)  Dawk kontra(  (Onor. Membri:  No)  Negatived.

  ONOR. MEMBRU:  Division.

  THE CHAIRMAN:  Din id-division tittieħed minn hawn u 20 minuta oħra.

 Il-Kumitat ġie sospiż fid-9.00 p.m. u rriżuma għoxrin minuta wara.

THE CHAIRMAN:   Se nerġa' npoġġi l-mistoqsija fuq l-emenda "C", kif imressqa u moqrija mill-Onor. Charles Mangion.  Dawk favur?  (Onor. Membri: Aye)  Dawk kontra?  (Onor. Membri:  No)  Negatived.

  ONOR.  MEMBRU:  Division.

  THE CHAIRMAN:  L-Onor. Mario Galea.

  ONOR. MARIO GALEA:  Sur President, qomt biex nifformalizza l-ftehim ta’ pairing.  L-ewwelnett for the record irrid ngħid li hemm l-Onor. Tonio Fenech paired ma’ l-Onor. George Vella, it-tnejn li huma jinsabu msefrin fuq xogħol tal-parlament bħala osservaturi fil-Parlament Ewropew.  Hemm ukoll l-Onor. David Agius u l-Onor. Helena Dalli li huma msefrin fuq xogħol tal-parlament.  Imbagħad fuq in-naħa tal-gvern qed nitolbu li jiġu paired il-Ministru George Pullicino li huwa msiefer fuq xogħol tal-gvern u l-Onor. Josef Bonnici li wkoll huwa msiefer fuq xogħol tal-parlament.

  THE CHAIRMAN:  L-Onor. Joe Mizzi.

  ONOR. JOE MIZZI:  Allura dan ifisser li l-Onor. Joe Sammut u l-Onor. Karmenu Vella se jkunu paired ma' l-Onor. George Pullicino u l-Onor. Josef Bonnici.

VOTAZZJONI NRU.  2




FAVUR :  25

L-Onor.

	
	

	Abela Carmelo
	Cuschieri Joseph

	Abela Joseph
	Debono Grech Joe

	Agius Chris
	Farrugia Angelo

	Attard Montalto John
	Farrugia Michael

	Bartolo Evarist
	Farrugia Noel

	Brincat Joseph
	Gulia Gavin

	Brincat Leo
	Herrera Jose’

	Buhagiar Charles
	Mangion Charles

	Buontempo Stefan
	Mizzi Joe

	Cardona Chris
	Refalo Anton

	Caruana Justyne
	Sant Alfred

	Chircop Karl
	Vassallo Adrian

	Coleiro Marie Louise
	


KONTRA:  29
L-Onor.

	
	

	Abela Anthony
	Galea Censu

	Agius Francis
	Galea Louis

	Arrigo Robert
	Galea Mario

	Azzopardi Frederick
	Gatt Austin

	Azzopardi Jason
	Gonzi Lawrence

	Borg Joe
	Gonzi Michael

	Borg Tonio
	Mifsud Bonnici Antoine

	Cristina Dolores
	Mifsud Bonnici Carmelo

	D’Amato Helen
	Mugliett Jesmond

	Dalli John
	Puli Clyde

	de Marco Mario
	Pullicino Orlando Jeffrey

	Debono Giovanna
	Vassallo Edwin

	Deguara Louis
	Zammit Ninu

	Falzon Joseph
	Zammit Dimech Francis

	Frendo Michael
	

	
	


L-Emenda "C" m’għaddietx.

  THE CHAIRMAN:  Il-mistoqsija hi klawsola 3.  Dawk favur?  (Onor. Membri:  Aye)  Dawk kontra?  (Onor. Membri:  No)  Carried.

  ONOR. MEMBRU:  Division.

  THE CHAIRMAN:  Jidher li hawn ftehim li din id-division tittieħed issa stess.

FAVUR :  29

L-Onor.

	
	

	Abela Anthony
	Galea Censu

	Agius Francis
	Galea Louis

	Arrigo Robert
	Galea Mario

	Azzopardi Frederick
	Gatt Austin

	Azzopardi Jason
	Gonzi Lawrence

	Borg Joe
	Gonzi Michael

	Borg Tonio
	Mifsud Bonnici Antoine

	Cristina Dolores
	Mifsud Bonnici Carmelo

	D’Amato Helen
	Mugliett Jesmond

	Dalli John
	Puli Clyde

	de Marco Mario
	Pullicino Orlando Jeffrey

	Debono Giovanna
	Vassallo Edwin

	Deguara Louis
	Zammit Ninu

	Falzon Joseph
	Zammit Dimech Francis

	Frendo Michael
	


KONTRA:  25

L-Onor.

	Abela Carmelo
	Cuschieri Joseph

	Abela Joseph
	Debono Grech Joe

	Agius Chris
	Farrugia Angelo

	Attard Montalto John
	Farrugia Michael

	Bartolo Evarist
	Farrugia Noel

	Brincat Joseph
	Gulia Gavin


	Brincat Leo
	Herrera Jose’

	Buhagiar Charles
	Mangion Charles

	Buontempo Stefan
	Mizzi Joe

	Cardona Chris
	Refalo Anton

	Caruana Justyne
	Sant Alfred

	Chircop Karl
	Vassallo Adrian

	Coleiro Marie Louise
	


Klawsola 3 għaddiet u ġie ordnata biex issir parti mill-Abbozz ta’ Liġi.

Fid-9.30 p.m. il-Kamra rriżumiet u l-President tal-Kumitat irrapporta progress u talab il-permess sabiex il-Kumitat jerġa’ jiltaqa’.
  MR SPEAKER:  Grazzi.  Nitlob lill-Viċi Prim Ministru biex jekk jogħġbu jressaq l-Aġġornament tal-Kamra.


AĠĠORNAMENT

ONOR. LAWRENCE GONZI (Viċi Prim Ministru, Ministru għall-Politika Soċjali u Kap tal-Kamra tad-Deputati): Nipproponi l-Aġġornament tal-Kamra għal nhar l-Erbgħa, 2 ta’ Lulju 2003 fid-9.00 a.m. b'din l-aġenda:-

Ordnijiet tal-Ġurnata

Abbozz ta’ Liġi dwar l-Unjoni Ewropea – Kumitat (Kont); 

Abbozz ta’ Liġi dwar Elezzjonijiet għall-Parlament Ewropew – Tieni Qari; 

Abbozz ta’ Liġi li jemenda l-Kodiċi Ċivili – Tieni Qari (Kont); u 

Abbozz ta’ Liġi dwar Awditjar Intern u Investigazzjonijiet Finanzjarji – Tielet Qari. 

-----------------------------------------

Abbozz ta’ Liġi dwar il-Kummissarju għat-Tfal – Kumitat Permanenti.

MR SPEAKER:  Grazzi.  Rimarki? L-Onor. Clyde Puli.

ONOR. CLYDE PULI: Sur President, naħseb li jkun xieraq li f’dan l-ewwel indirizz tiegħi nrodd ħajr lil dawk kollha li wrew il-fiduċja tagħhom fija kemm bil-vot kif ukoll bil-ħidma tagħhom sabiex jiena nkun nista’ nkun hawnhekk nirrapreżenta lill-poplu Malti, speċjalment tas-sitt distrett.  Min-naħa tiegħi nwiegħed lil dawk kollha li urew il-fiduċja tagħhom fija li jiena se nagħmel ħilti kollha biex nirreċiproka din il-fiduċja u dan se nagħmlu billi f’dan il-parlament, inressaq ideat u suġġerimenti li naħseb li jkunu ta’ ġid għall-poplu Malti. Għal din l-isfida l-ġdida li għandi, se nġorr miegħi l-esperjenza ta’ disa’ snin fil-kunsill lokali – tlieta minnhom bħala sindku – u tnax-il sena bħala membru tal-Partit Nazzjonalista, partit bi storja kbira, pero` fuq kollox se nġorr l-esperjenza ta’ kuntatt kontinwu man-nies li fl-aħħar mill-aħħar hi r-raġuni tal-ħidma tagħna lkoll.   Ikun tajjeb li f’dan l-ewwel diskors tiegħi nistqarr it-twemmin u l-viżjoni tiegħi, Sur President. 

Jiena nemmen li s-soċjeta` tagħna għandha tkun waħda li taspira li tittratta lin-nies bħala għan fihom infushom, soċjeta` li tittratta lill-bniedem bħala membru ta’ komunita` aktar milli bħala sempliċement ħaddiem, negozjant jew professjonist. Fis-soċjeta` li nemmen fiha jiena, id-drittijiet  u d-dmirijiet taċ-ċittadini huma ż-żewġ naħat ta’ l-istess munita u għalhekk, filwaqt li kulħadd għandu dritt għall-opportunita` li jiżviluppa l-potenzjal sħiħ tiegħu, kulħadd għandu wkoll l-obbligu li jikkontribwixxi biex il-membri l-oħra tal-komunita` ikollhom l-istess opportunitajiet. Nemmen ukoll f’soċjeta` bbażata primarjament fuq il-valur tas-solidarjeta` fejn filwaqt li jkun hemm sforz biex jinħoloq il-ġid, is-soċjeta` għandha toffri opportunitajiet indaqs lil kull membru tagħha u wens lil dawk kollha li huma batuti sabiex ħadd ma jibqa’ lura. Fuq kollox, is-soċjeta` li nemmen fiha jiena għandha tittratta lill-bnedmin bħala persuni sħaħ u ma teskludi lil ħadd u għandha tkun soċjeta` li ma tkejjilx il-progress biss mill-akkumulu tal-ġid materjali.  Għalhekk nemmen f’soċjeta` fejn il-valuri komuni tagħha jgħinu biex jgħaqqduha flimkien. 

Madankollu, jiena nemmen f’soċjeta` moderna li tirrispetta bis-sħiħ id-diversita` u t-tolleranza,  ‘il hinn minn kull forma ta’ fundamentaliżmu. Illum qed ngħixu f’dinja li qegħda dejjem aktar tixbaħ raħal wieħed. Il-mewġa tal-globalizzazzjoni m’hiex biss fenomenu ekonomiku imma anke fenomenu politiku, teknoloġiku u kulturali, mewġa li qed taffettwa lilna wkoll u għalhekk hu dmir tagħna f’dan il-parlament li naraw kif nirkbu l-elementi pożittivi ta’ din il-mewġa u nkunu kapaċi nilqgħu għall-elementi negattivi tagħha. Irridu nifhmu li illum qegħdin inħabtu wiċċna ma’ sfidi u riskji differenti minn dawk ta’ 40 sena ilu meta wellidna lil dan in-nazzjon.   Għax liema hu dak l-istat li waħdu jista’ isolvi l-problemi ambjentali? Liema hu dak l-istat li waħdu jista’ isolvi l-problemi u l-konsegwenzi ta’ l-immigrazzjoni llegali? Liema hu dak l-istat li waħdu kapaċi jiġġieled it-theddida tat-terroriżmu? L-ebda stat ma hu kapaċi jagħmel dawn l-affarijiet waħdu. 

Illum irridu nirrealizzaw li d-dinja tal-lum hija dinja mibdula, fejn bi click tal-mouse tal-computer tista` tittrasferixxi l-flus minn pajjiż għall-ieħor u anke tixtri kotba jew spare parts minn kontinenti differenti.  Illum il-wiċċ ta’ George Bush u l-wiċċ ta’ Bin Laden jistgħu jkunu familjari għall-individwu Malti aktar minn ta’ dak ta’ persuna li joqgħod żewġ kantunieri ‘l bogħod minnu. It-tessut soċjali u r-realtajiet politiċi nbidlu u se jkomplu jinbidlu u għalhekk jiena nemmen li ma nistgħux nibqgħu nirromantiċiżżaw l-interpretazzjoni tagħna ta’ kunċetti bħas-sovranita` u n-newtralita`. Illum irridu jew ma rridux, aħna parti minn komunita` internazzjonali u l-unika mod biex inħarsu s-sovranita` tagħna hu li naqsmuha ma’ ħaddieħor, kif ħaddieħor finalment jaqsamha magħna. 

Aħna wkoll, fil-kapaċitajiet u l-limitazzjonijiet tagħna, se jkollna nagħtu sehmna biex insolvu l-problemi globali li d-dinja qed tiffaċċja bħalma hi l-kriminalita` organizzata. Il-poplu għaraf dan kollu u għalhekk issa għażel li jissieħeb fl-Unjoni Ewropea wara li qabel kien issieħeb f’organizzazzjonijiet dinjija oħra. Min tassew irid iħares l-interessi ta’ pajjiżi jrid jagħraf dawn ir-realtajiet politiċi u jimxi fuqhom u dan hu dak li aħna qed nagħmlu. Dawn l-isfidi l-ġodda jridu jiġu milqugħa b’għarfien sħiħ tas-sitwazzjoni u fi spirtu ta’ djalogu li finalment jirrifletti l-interessi komuni.  

Sur President, nixtieqek tippermettili nagħmel xi ftit kritika kostruttiva dwar il-mod ta’ kif noperaw f’dan il-parlament. Mill-ewwel esperjenza tiegħi f’dan il-parlament, wieħed ma jistax ma jinnotax ċerti limitazzjonijiet. Dan il-parlament jiltaqa’ f’post sabiħ iżda b’nuqqas kbir ta’ spazju. Għandna sitwazzjoni fejn mhux kull deputat għandu uffiċċju mgħammar bl-għodda neċessarji biex ikun jista’ jaħdem kif inhu xieraq. Il-fatt li l-parlamentari tagħna huma part-timers jagħmilha wkoll ftit aktar diffiċli għal dawk li jridu jieħdu d-deċiżjonijiet tagħhom b’responsabbilta` fl-aħjar interess ta’ l-elettorat. M’hemmx dubbju li s-sistema tagħna fiha l-merti tagħha wkoll iżda jibqa’ l-fatt li din is-sistema għandha ċerti limitazzjonijiet li għandhom jiġu indirizzati. 

Huwa ferm diffiċli li wieħed jinforma ruħu b’mod xieraq dwar kull liġi u issue li tkun qiegħda tiġi diskussa f’din il-Kamra u l-implikazzjonijiet tagħha. Nemmen li llum kulħadd jifhem u kulħadd jistenna li r-rappreżentanti ta’ l-ogħla istituzzjoni fil-pajjiż jieħdu d-deċiżjonijiet tagħhom abbażi ta’ informazzjoni u riċerka u għalhekk jiena nemmen li l-membri parlamentari għandu jkollhom għad-dispożizzjoni tagħhom qafas organizattiv li jista’ jorganizza l-ħajja parlamentari tagħhom. Il-membri parlamentari għandu jkollhom staff li jorganizzalhom din il-ħajja politika u għalhekk jiena naħseb li l-assistenza personali ma għandhiex tkun limitata għall-ministru u s-segretarji parlamentari imma għandha tingħata lil kull membru.

Jekk tqis li f’dan il-parlament għandek 65 deputat u 20 minnhom huma ministri u segretarji parlamentari u jekk tqis li kull ministeru jieħu 18-il impjegat, bin-numru ta’ staff ta’ żewġ ministeri ġodda, tkun tista’ tagħti assistenza personali lid-deputati kollha. Forsi hawnhekk qed nitlob iżżejjed imma ħassejt li għandi nagħmel dan is-suġġeriment. Ovvjament dan qed ngħidu mingħajr ma nonqos lill-istaff ta’ dan il-parlament li mil-ewwel tawni l-impressjoni li hu staff serju u effiċjenti ħafna, pero` xorta naħseb li dan il-parlament jiddisponi minn team żgħir wisq ta’ nies biex ilaħħaq ma’ l-esigenzi tal-membri kollha.  Jiena nemmen li n-nuqqas ta’ dan l-istaff jista’ jwassal biex ċerti parlamentari f’ċerti ċirkostanzi jkollhom jispiċċaw jiddobbaw u din żgur mhux sistema ideali ta’ kif għandu jaħdem parlament. B’mod partikolari, nemmen li għandu jkun hemm enfasi fuq l-element ta’ riċerka li tant hi neċessarja biex aħna f’din il-Kamra nkunu preparati sew fuq is-suġġetti li niddiskutu u nkunu nistgħu niddibattu u nieħdu deċiżjonijiet b’mod informat. 

Naturalment bħal f’kull każ ieħor, dan kollu jwassal għal spiża addizjonali.  Imma kif għedna diversi drabi, xejn ma jiġi b’xejn, aħseb u ara l-kwalita`!  Investejna f’ħafna affarijiet fosthom il-power station, l-air terminal, l-iskejjel u  ċ-ċentri kulturali u sportivi u allura ma nifhimx għaliex m’għandniex ninvestu fil-ġeneratur tat-tmexxija ta’ dan il-pajjiż.

 Sur President, jiena nagħlaq eżatt kif bdejt u nwiegħed l-impenn tiegħi f’dan il-parlament sabiex inservi lil pajjiżi bl-aħjar mod possibbli. Hekk Alla jgħinni.

THE DEPUTY SPEAKER: Grazzi. Nifraħ lill-Onor. Puli għall-maiden speech tiegħu. Aktar rimarki? L-Onor. Mario Galea.

ONOR. MARIO GALEA: Sur President, l-ewwelnett nixtieq nifraħ lilek għall-mod tajjeb kif mexxejt l-ewwel kumitat tiegħek.  Xtaqt nifraħ ukoll lill-kollega tiegħi, l-Onor. Clyde Puli, għall-maiden speech tiegħu u nżid ngħid li bħala politiku, l-Onor. Puli għandu jirnexxi għaliex għandu d-don li jaħsel lin-nies u immedjatament wara jixxottahom - għax l-ewwel għamel kritika u immedjatament wara qal li ma għandu xejn kontra l-istaff tal-parlament - ċertament wieħed mir-rekwiżiti importanti biex tirnexxi bħala politiku!  Għandu don ieħor ukoll il-kollega, dak li jindirizza bankijiet vojta b’mod konvinċenti ħafna, waħda mill-iskills li għallimni l-Iskrivan tal-Kamra!   Dan kollu juri li l-Onor. Puli għandu l-potenzjal biex ikollu karriera tajba fil-politika.

Qabel ma ngħaddi għas-serjeta`, nixtieq ukoll nawgura x-xewqat is-sbieħ lill-Onor. Lawrence Gonzi li llum għalaq 50 sena u nistqarr li ninsab xi ftit diżappuntat li żamm dan il-fatt sigriet. Nieħu din l-okkażjoni biex ngħidlu, forsi qed jismagħna, li l-idea li jġib il-pasti kienet optional u għalhekk seta’ jgħidilna li se jagħlaq żmienu mingħajr ma jġibilna l-pasti! Sur President, ovvjament qed niċċajta ftit u f’isem il-kollegi kollha f’dan il-parlament, nawgura lill-Onor. Lawrence Gonzi l-isbaħ xewqat u għomor twil.  Wara li ċċajtajt daqsxejn, ngħaddi issa biex nitkellem fuq suġġett pjuttost serju u cioe` is-sitwazzjoni fiż-Żimbabwe. 

Minn hawn u ftit xhur oħra, il-Heads of State, inkluż il-Kap ta’ l-Istat Malti, se jiltaqgħu fin-Niġerja u waħda mill-affarijiet li se jkun hemm fuq l-aġenda hi proprju d-deċiżjoni dwar x’se jiġri fuq is-sospensjoni taż-Żimbabwe mill-Commonwealth. Jiena mort darbtejn fiż-Żimbabwe bħala osservatur tal-Commonwealth, darba fis-sena 2000 fl-elezzjonijiet parlamentari u darb’oħra fl-elezzjonijiet presidenzjali tas-sena li għaddiet.    Kont wieħed minn dak il-grupp ta’ politiċi internazzjonali li ffirmajna u kkundannajna l-elezzjonijiet fiż-Żimbabwe għax ma kenux free and fair.  Fiż-Żimbabwe kien hemm madwar 23 grupp ta’ osservaturi u jiena, flimkien mal-kollega osservatur tiegħi, mort fil-bush u mort f’postijiet mill-aktar imwarrba sabiex ninvestiga l-ħafna allegazzjonijiet ta’ vjolenza u tortura li kienu qed isofru membri ta’ l-oppożizzjoni.  Sfortunatament dawn l-allegazzjonijiet kienu veri għax nista’ nikkonferma li  smajna u anke rajna affarijiet tal-waħx, Sur President.  

Qed ngħid dan kollu għax minoranza żgħira għadha taħseb li l-inkwiet li hemm fiż-Żimbabwe huwa ġlied razzjali bejn is-suwed u l-bojod, pero` dan mhux minnu. Dan hu biss l-argument li qed jinġieb min-naħa ta’ ZANU PF, il-partit tal-President Robert Mugabe li jinsab fil-gvern. Nista’ ngħid li l-każi ta’ tortura u l-każi ta’ qtil li ltqajna magħhom hemmhekk saru fuq nies suwed għas-sempliċi raġuni li dawn ma jappoġġjawx lill-partit fil-gvern imma jappoġġjaw lill-partit ta’ l-oppożizzjoni, il-movement for democratic change  ta’  Morgan Tsvangirai, l-MDC. Għalhekk ikun tajjeb li dan il-fatt ikun ċar għal kulħadd meta l-gvernijiet jiltaqgħu fin-Niġerja fix-xhur li jmiss u jiddeċiedu x’se jagħmlu fuq iż-Żimbabwe, Sur President.

Fir-rapport tagħna konna għedna li l-elezzjonijiet ma kenux free and fair għaliex fix-xhur ta’ qabel l-elezzjoni kien hemm kampanja sistematika ta’ vjolenza mill-gvern ta’ Mugabe, mill-pulizija u mill-youth militia kontra l-oppożizzjoni fiż-Żimbabwe u dan ħoloq klima fejn in-nies ma setgħux mmorru jivvotaw b’mod liberu.  Jiena anke ktibt artiklu f’The Parliamentarian dwar l-affarijiet li rajt fiż-Żimbabwe u fil-ftit ħin li fadalli, nixtieq infakkar xi ftit minn dawn.   Per eżempju, qabel  l-elezzjoni, il-partit fil-gvern waqqaf youth militia, b’żgħażagħ taparsi unemployed. Dawn iż-żgħażagħ ġew trained mill-militar u bdew jikkampjaw f’postijiet pubbliċi bħal skejjel u kliniċi. Dan ifisser li dawn l-iskejjel u kliniċi, flok ma jintużaw biex jagħtu servizz lin-nies, bdew jintużaw bħala barracks għall-youth militia.  

Dawn iż-żgħażagħ tal-youth militia kienu jorganizzaw kampanja ta’ terrur kontra kull min ma kienx jaqbel mal-partit fil-gvern u aħna anke ltqajna ma’ diversi nies li kienu vittmi ta’ dawn il-youth militia. F’Imbizo, jiena u l-kollega tiegħi ltqajna ma’ tfajla li ġiet kidnapped u gang-raped minn dawn iż-żgħażagħ tal-youth militia. Meta kellimniha, din it-tfajla semmiet l-ismijiet u l-kunjomijiet ta’ uħud minn dawn il-persuni fil-youth militia li kienu nvoluti f’dan l-att kriminali, iżda l-pulizija xorta waħda lanqas biss talbuha statement jew interrogaw lil dawn iż-żgħażagħ. 

F’Tshombe, individwu li kien attivist fl-MDC ħatfuh f’nofs ta’ lejl, rabtulu idejh,  ġegħluh jimmarċja sad-dar ta’ zijuh u meta waslu hemm, ħatfu lil zijuh ukoll u lit-tnejn li huma ħaduhom ġol-bush. Hawnhekk dawn ingħataw xebgħa b’biċċiet ta’ l-injam bil-barbed wire u ħallewhom unconscious. Meta wasalna  aħna fuq il-post, dan l-attivist kien qed ifittex biex jistaħba f’dar b’ħafna ġrieħi fuqu u bi ksur f’għadmu.  Aħna kellna nagħtuh il-first-aid għax dan kien qed jibża’ imur l-isptar għax kien qed jibża’ li jaqbduh il-pulizija.  Sfortunatament, fiż-Żimbabwe l-forzi ta’ l-ordni jarrestaw lill-vittmi u mhux lill-aggressuri.

F’din l-istess dar fejn kien hemm dan l-attivist, iltqajna ma’ 20 attivist ieħor ta’ l-MDC u waħda minnhom kienet pregnant u anke kellha tfal żgħar magħha. Din qaltilna li hi kellha taħrab minn darha għax din ġiet attakkata u dak il-ħin li kellimniha, lanqas biss kienet taf jekk ir-raġel tagħha kienx għadu ħaj jew le.   Sħabi l-osservaturi tal-Commonwealth iltaqgħu ma’ ġuvni li kien l-isptar wara li l-youth militia qabduh u b’sikkina ħafrulu l-ittri MDC fuq dahru u qalulu li għamlulu hekk biex ma jibqax jappoġġja lill-partit ta’ l-oppożizzjoni. 

Każ ieħor ġara fin-naħat ta’ Kadoma, ftit ‘il bogħod minn fejn konna aħna, fejn xi nies li kienu rekbin fuq bus ġew imwaqfa minn grupp tal-youth militia u ġew mitluba jkantaw l-islogans ta’ ZANU PF, cioe` tal-partit fil-gvern. Mid-dehra dawn in-nies ma kenux imorru l-meetings politiċi u allura ma kenux jafu dawn is-slogans. Għal din ir-raġuni, dan il-grupp ta’ nies ġew akkużati li jżommu ma’ l-oppożizzjoni u ġew ittorturati u feruti serjament.  Sfortunatament, wieħed minnhom, Charles Banda, spiċċa anke maqtul f’dan l-attakk u meta rajna l-kondizzjoni tal-ġisem tiegħu fil-kamra mortwarja, bqajna mkexkxin. Aktar tard, surġent tal-pulizija mid-distrett ta’ Tshombe ammetta li kien hu li ġarr il-kadavru ta’ Charles Banda sa l-isptar.

Fiż-Żimbabwe kien jingħad li t-tobba, nurses u headmasters kienu jappoġġjaw l-MDC u fil-fatt kien hemm każ f’Mashonaland East fejn headmaster ta’ skola ġie maħtuf quddiem l-istudenti, meħud f’għalqa u maqtul. Wara, il-ġisem mejjet ta’ dan il-headmaster ġie mlibbes T-shirt bir-ritratt ta’ Robert Mugabe. Kien hemm ukoll każ ta’ bidwi abjad li ġie maħtuf, meħud f’għalqa u maqtul b’daqqa ta’ biċċa concrete f’rasu u ftit ‘il bogħod minn fejn konna aħna, jiġifieri fi Kwekwe, kien hemm każ ta’ waiter li waqt li kien qed imur lura d-dar, ġie maħtuf u b’pala  minn dawk li aħna nużaw biex nagħġnu l-concrete,  qatgħulu rasu barra. 

Persuna oħra rrakkontat kif ġiet maħtufa mill-pulizija stess – u hawnhekk naraw fl-liema stat hu l-korp tal-pulizija fiż-Żimbabwe –  dawn poġġewha ġo tebut tal-metal, minn dawk li l-irħula rurali jużaw biex iżommu l-mejtin tagħhom, sakemm jiġu ttrasferiti u bdew iniżżluha ġox-xmara, jistennew li din il-persuna tkun on the verge li tegħreq u mbagħad itellgħuha biex wara ftit jerġgħu jagħmlulha l-istess. Din il-persuna tant twerwret li bdiet titlob lill-pulizija biex joqtluha. Wara dan kollu, il-pulizija sparat lejn id-direzzjoni tat-tebut u l-għada filgħodu tefgħu lill-persuna li semmejt fuq pick-up marbuta ġot-tebut u qagħdu jdawruha mar-raħal. Fortunatament din il-persuna ma ġietx maqtula u wara din it-tortura kollha, ġiet liberata u qalulha li għamlulha hekk għax jafu li l-familja tagħha tappoġġja l-MDC. Minkejja li din il-persuna semmiet l-ismijiet ta’ l-uffiċjali tal-pulizija involuti f’dan l-att barbaru, xorta waħda baqa’ ma sar xejn. Dawn huma kollha każi li tniżżlu fir-rapport li aħna għamilna, pero` f’dawk iż-żmenijiet ma seħħewx biss dawn it-tipi ta’ inċidenti vjolenti fuq nies li ma jżommux maż-ZANU PF.

Fil-fatt, Sur President, fit-22 ta’ Frar, dakinhar li wasalna f’Harare, xi osservaturi Afrikani kienu qed jiltaqgħu  mal-kumitat ta’ l-oppożizzjoni tad-distrett. F’daqqa waħda ġew ċorma nies li jappoġjaw lill-partit fil-gvern, kissru kollox, ħarqulhom il-post u l-osservaturi sfaw attakkati. Minkejja li l-għassa tal-pulizija kienet biss xi tliet minuti bogħod mill-post fejn sar l-attakk, il-pulizija waslu fuq dan il-post xi siegħa wara. 

F’okkażjoni oħra, kien hemm rally ta’ l-oppożizzjoni f’Chinhoyl u aħna morna biex naraw x’qed jiġri f’dan ir-rally. Sfortunatament il-karozza li konna fiha – din kellha l-bandieri tal-Commonwealth u għalhekk kien ċar li dik kienet karozza ta’ l-osservaturi tal-Commonwealth – sfat attakkata minn xi mitejn supporter ta’ Robert Mugabe. Aħna għamilna rapport lill-pulizija u l-President Mugabe aċċertana li l-każ se jiġi nvestigat, pero` ovvjament ma ġara xejn minkejja li l-BBC kellha footage ta’ l-attakk u l-aggressuri setgħu faċilment ġew identifikati. 

Apparti din il-vjolenza, kien hemm eluf ta’ nies li ma tħallewx jivvotaw u l-legislative framework li wassal għall-elezzjoni kien korrott b’tali mod biex membri ta’ l-oppożizzjoni ma jitħallewx jivvotaw. 

Biżżejjed insemmi li l-ministru tal-ġustizzja ngħata l-poter li jiddeċiedi hu min għandu josserva l-elezzjoni u minn lista ta’ 12,000 isem li ngħata minn Zimbabwean election support network – din NGO li taħdem biex l-elezzjonijiet ikunu free and fair -  dan għażel biss 420 minnhom. Mhux hekk biss imma qabel l-elezzjoni, il-gvern taż-Żimbabwe qal li kull osservatur irid iħallas fee ta’ elf dollaru taż-Żimbabwe, somma li f’pajjiż fqir bħaż-Żimbabwe għamlitha impossibbli biex l-osservaturi ta’ din l-NGO imorru jagħmlu xogħolhom. Kienet ovvja li għan-naħa ta’ l-oppożizzjoni la kien hemm freedom of speech, la kien hemm freedom of movement u lanqas kien hemm freedom of association għax id-drittijiet tagħhom ma bdewx jiġu rispettati 
Sur President, jiena qed ngħid dan kollu għal raġuni waħda, u cioe` biex  Malta flimkien ma’ pajjiżi oħra li jgħożżu d-demokrazija, tieħu pożizzjoni iebsa kontra dan kollu fil-laqgħa tal-Heads of State tal-Commonwealth li se ssir f’Diċembru li ġej f’Lagos.  Jiena naf li qed isir lobbying minn ċerti pajjiżi Afrikani biex iż-Żimbabwe ma jibqax sospiż mill-Commonwealth, pero` tajjeb li ngħidu li dak li ġara fiż-Żimbabwe meta kont hemm jiena għadu għaddej. Sa ftit ġranet ilu waslulna aħbarijiet li tlieta min-naħa ta’ l-oppożizzjoni ġew mgħallqa ġo wieħed mill-ħabsijiet.

Fuq stazzjon tax-xandir internazzjonali, arċisqof miż-Żimbabwe nstma’ jgħid  li Mugabe qed jagħmel selected starvation fejn qed jagħti instructions biex l-ikel li jibgħat fil-villaġġi jingħata biss lil min iżomm mal-partit tiegħu. Hi tassew tal-mistħija li d-dinja tinsab siekta fuq dan kollu. Fiż-Żimbabwe qed jiġri bħal ma qed jiġri fl-Iraq imma għax iż-Żimbabwe ma għandux żejt, allura dan jiġi injorat minn ċerti pajjiżi li ma għandhomx interess biżżejjed biex joħorġu għonqhom. F’dan il-pajjiż qed ikun hemm ħafna nies li qed jiġu ttorturati, gang-raped jew maqtula għas-sempliċi raġuni li ma jżommux mal-partit fil-gvern. Dawn huma nies li diġa` qed jgħixu fil-faqar u fil-ġuħ u pajjiżhom hu mifni b’mard serju, partikolarment bl-AIDS u għalhekk aħna bħala pajjiż bi prinċipji demokratiki, għandna dritt li lil dawn in-nies għallinqas niddefenduhom mill-oppressjoni. 

Qabel nagħlaq, irrid ngħid li fl-aħħar regional conference li attendejt flimkien ma’ l-Onor. Joe Falzon, l-Onor. Joseph Cuschieri u l-Onor. Noel Farrugia, jiena u l-kap tad-delegazzjoni Ingliża ressaqna mozzjoni konġunta – din  għaddiet unanimament – biex fil-konferenza plenarja li se ssir f’Bangladesh lejn l-aħħar ta’ din is-sena, tiġi diskussa s-sitwazzjoni fiż-Żimbabwe għaliex għaliha se jattendi s-segretarju ġenerali tal-Commonwealth, Don McKinnon.  Jiena nappella lill-Gvern Malti biex fil-laqgħa taċ-CHOGM, tal-Commonwealth Heads of Government,  li se ssir f’Lagos, il-Gvern Malti jsemma leħnu u jieħu pożizzjoni  iebsa kontra l-abbużi tad-drittijiet tal-bniedem li sfortuntament għadhom qed iseħħu fiż-Żimbabwe. Grazzi.

THE DEPUTY SPEAKER: Grazzi. Sar il-ħin. Il-Kamra hi aġġornata għal għada, l-Erbgħa, 2 ta’ Lulju 2003, fid-9.00 a.m. bl-aġenda kif komunikata mill-Viċi Prim Ministru.

Fl-10.01 p.m. il-Kamra aġġornat mingħajr ma saret il-mistoqsija.


MISTOQSIJIET GĦAL TWEĠIBIET ORALI MWIEĠBA BIL-MIKTUB

MELLIEĦA: TA’ PENNELLU – ISTALLAR TA’  LIFTS
713. L-ONOR. EVARIST BARTOLO  staqsa lill-Viċi Prim Ministru u Ministru għall-Politika Soċjali: Peress li dejjem qed jiżdiedu l-anzjani u peress li fost dawk bi problemi serji biex jużaw it-taraġ,  hemm minnhom li jgħixu fis-sulari ta' fuq fi blokki differenti fil-housing estate Ta' Pennellu, il-Mellieħa, jista’ il-Viċi Prim Ministru jgħid xi pjani hemm maħsuba biex jiddaħħlu lifts  f'dawn il-blokki?  
ONOR. LAWRENCE GONZI:  Nixtieq ninforma lill-Onor. Interpellant li l-awtorita' tad-djar tistudja l-possibbilta' ta' istallar ta' lifts meta tirċievi applikazzjoni taħt skema V. Jekk l-Onor. Interpellant jaf b'xi familji li għandhom diżabilita' ta' mobilita', mitlub jidderiġihom sabiex japplikaw taħt din l-iskema.
SAN ĠILJAN U S-SWIEQI  - ASFALTAR TA’ TOROQ 

714. L-ONOR. EVARIST BARTOLO  staqsa lill-Ministru għat-Trasport u Komunikazzjoni: Jista’ il-Ministru jgħid meta hemm il-ħsieb li tingħata  l-parti ta' Triq Brydone f'San Ġiljan, li għadha magħluqa u mimlija trab, b'inkonvenjenzi kbar għar-residenti? 

Meta hemm il-ħsieb li tingħata t-tarmac Triq il-Qratas fis-Swieqi?
ONOR. ĊENSU GALEA:  Jien informat li l-awtorita' dwar it-trasport qed tipprepara programm ta’ asfaltar ta' diversi toroq madwar Malta kollha.   Ix-xogħol fit-toroq imsemmija mill-Onor. Interpellant isir aktar 'il quddiem, dejjem skond il-prioritajiet li jirriżultaw minn  dan il-programm.
OPM  - INTERNAL AUDIT

717. L-ONOR. EVARIST BARTOLO  staqsa lill-Prim Ministru: Jista' il-Prim Ministru jivverifika jekk fit-taqsima ta’ l-awditjar intern  u investigazzjonijiet hemmx membri ta' l-istess familja li jaħdmu hemm?  Jaħseb li huwa għaqli li qraba ta' xulxin jaħdmu f'post daqshekk sensittiv? Jista'  jagħti lista ta' min jaħdem fit-taqsima  ta’ l-awditjar intern u investigazzjonijiet u kull persuna li taħdem hemm kemm siefret u fejn marret mindu twaqqfet din it-taqsima?

Jista' jgħid mnejn inxtraw il-laptops għal din it-taqsima ta’ l-awditjar intern u investigazzjonijiet?  Jirriżulta li nxtraw mingħand xi ħadd li jiġi mid-direttur?  

  ONOR. EDDIE FENECH ADAMI:  It-tweġiba għall-ewwel mistoqsija hi fl-affermattiv.  Jien informat li ma teżistix policy tal-gvern u li l-public service management code -  u qablu l-Estacode -  ma jgħid xejn dwar is-suġġett imsemmi mill-Onor. Interpellant.

Lista ta’ xogħol li sar barra minn Malta minn impjegati tat-taqsima ta’ l-awditjar intern u investigazzjonijiet tpoġġiet fuq il-mejda tal-Kamra aktar kmieni f’din is-seduta. 

Ninsab informat li x-xiri tal-laptops sar skond regoli stabiliti.

ŻEJTUN – QTUGĦ FIL-PROVVISTA TA’ L-ELETTRIKU

730. L-ONOR. CARMELO ABELA  staqsa lill-Ministru għat-Teknoloġija ta' l-Informazzjoni u Investiment: Jista’ il-Ministru jgħid x’raġuni tat il-korporazzjoni Enemalta għall-qtugħ fis-servizz tad-dawl il-Ħadd, 15 ta’ Ġunju, 2003 għal ħabta tad-9.00 p.m.?  X’ħin waslu fuq il-post il-ħaddiema ta’ l-istess korporazzjoni sabiex jaraw jekk tistax tissewwa l-ħsara?  X’ħin eventwalment ġiet lura għan-normal is-sitwazzjoni fis-servizz tad-dawl?

Jista’ jgħid ukoll kemm ikun hemm persuni on stand-by għall-emerġenzi li jistgħu jinqalgħu wara l-ħin normali tax-xogħol?
ONOR. AUSTIN GATT:  Wieħed jassumi li din il-mistoqsija hija inkonnessjoni ma’ l-interruzjoni f'partijiet miż-Żejtun u  għaldaqstant  rigward l-ewwel parti tal-mistoqsija, nirriferi lill-Onor. Interpellant għat-tweġiba li tajt għall-mistoqsija parlamentari 850.

Rigward it-tieni parti tal-mistoqsija, ninforma lill-Onor. Interpellant li l-persuni li jkunu on stand-by jikkonsistu f'żewġ gruppi ta' tlieta.  Barra minn dawn ikun hemm ukoll żewġ technical officers, engineer u senior engineer fuq sistema  on-call.
EDUKAZZJONI - IMPJEGATI

731. L-ONOR. CARMELO ABELA  staqsa lill-Ministru ta' l-Edukazzjoni: Jista’ il-Ministru jgħid min huma l-persuni li qegħdin jaħdmu fil-ministeru u x’inhu r-rwol tagħhom?

ONOR. LOUIS GALEA:  L-informazzjoni mitluba hija kif ġej:

	Charlo’ Bonnici
	head of secretariat

	Pierre Cauchi
	private secretary


	Alexander Bugeja
	assistant private secretary

	Claude Sciberras
	comms.co-ordinator

	Jude Thaddeus Kenely
	office co-ordinator

	Margaret Abdlla
	secretariat officer

	Maria Louise Aquilina
	secretariat officer

	Euchar Camilleri
	secretariat officer

	Maria Verin 
	secretariat officer

	Annabelle Vassallo
	secretariat officer

	Christopher Grech
	secretariat pool

	Stefan Cordina
	secretariat pool

	Grace Buttigieg
	secretariat pool

	Rocco Zahra
	secretariat pool

	Daniel Farrugia
	secretariat

	Paul Grech
	secretariat messenger

	Joseph Vassallo
	secretariat messenger

	Joseph Catania
	secretariatmessenger

	Brian Camilleri
	minister’s driver/security

	Mario Pace
	minister’s sriver/security


ŻGĦAŻAGĦ U KULTURA - IMPJEGATI

732. L-ONOR. CARMELO ABELA  staqsa lill-Ministru għaż-Żgħażagħ u Kultura: Jista’ il-Ministru jgħid min huma l-persuni li qegħdin jaħdmu fil-ministeru u x’inhu r-rwol tagħhom?

ONOR. JESMOND MUGLIETT:  Il-persuni li qegħdin jaħdmu fil-ministeru u li l-kariga tagħhom ġiet konfermata huma dawn li ġejjin :-

	Victor Battistino
	personal assistanti

	Rose Curmi
	private security 

	John Camilleri
	secretariat officer

	Monica Mizzi
	secretariat officer

	Simon Cilia
	secretariat pool

	Mary Muscat
	secretariat pool

	Alex Formosa
	personal driver/security

	Sandro Caruana
	personal driver/Security


CIMU

740. L-ONOR. LEO BRINCAT  staqsa lill-Prim Ministru: Is-CIMU hija responsabbli biss għaċ-ċivil jew għas-settur pubbliku kollu?
ONOR. EDDIE FENECH ADAMI:  Il-mandat taċ-CIMU joħroġ mill-pjan strateġiku għall-informatika fis-servizz pubbliku għas-snin  1999-2001.  Sal-lum iċ-CIMU hija  responsabbli għall-viżjoni, ippjanar u governance ta’ l-informatika fis-servizz pubbliku biss.

Kopja ta’ dan il-pjan huwa aċċessibli mill-website taċ-CIMU www.cimu.gov.mt.
MITTS - APPARAT TA' L-INFORMATIKA

741. L-ONOR. LEO BRINCAT  staqsa lill-Ministru għat-Teknoloġija ta' l-Informazzjoni u Investiment: Billi l-Ministru semma li ħafna mill-apparat ta’ l-informatika għall-ministeru ġie miksub mill-MITTS, jista' jgħid min kienu l-accredited suppliers fil-każi kollha li għalihom saret riferenza mill-MITTS?  
ONOR. AUSTIN GATT:  L-informazzjoni mitluba tpoġġiet fuq il-mejda tal-Kamra aktar kmieni f’din is-seduta.
E-GOVT – INIZJATTIVA MINN UFFIĊJALI GĦOLJA FIS-SERVIZZ PUBBLIKU

742. L-ONOR. LEO BRINCAT  staqsa lill-Prim Ministru: Kemm tittieħed in consideration l-implimentazzjoni ta' inizjattivi marbutin ma’ l-e-government meta tiġi evalwata l-performance ta’ l-uffiċjali għolja fiċ-ċivil?
ONOR. EDDIE FENECH ADAMI:  Ninsab informat li l-evalwazzjoni tal-performance ta’ uffiċjali għolja fis-servizz pubbliku li qegħdin fuq performace agreement issir skond lista ta’ kriterji li tinkludi kull inizjattiva li jieħu l-uffiċjal marbuta mal-prioritajiet tal-gvern.
SPTAR MATER DEI – E-GOVERNMENT ARCHITECTURE

743. L-ONOR. LEO BRINCAT  staqsa lill-Ministru għat-Teknoloġija ta' l-Informazzjoni u Investiment: L-isptar Mater Dei se jkun jagħmel parti mill-e-government architecture?
ONOR. AUSTIN GATT:  Ninforma lill-Onor. Interpellant li huwa ppjanat li kull entita’ pubblika tkun parti mhux biss mill-e-government architecture iżda wkoll tuża numru ta' servizzi ċentrali li se jibdew jingħataw mill-MITTS.  

F'dan il-kuntest, ninforma lill-Onor.  Interpellant li f'Lulju ta' l-2001 il-gvern kien ħa deċiżjoni f'dan is-sens, deċiżjoni li mistennija tiġi aġġornata għaċ-ċirkostanzi u t-teknoloġiji prevalenti fil-ġimgħat li ġejjin.
E-SERVICES CALL CENTRE

744. L-ONOR. LEO BRINCAT  staqsa lill-Ministru għat-Teknoloġija ta' l-Informazzjoni u Investiment: Huwa minnu li l-e-services call centre se  jiġi farmed out lil-privat meta jkun opportun li jsir dan?  
  ONOR. AUSTIN GATT:  Ninforma lill-Onor. Interpellant li hi  l-intenzjoni tal-gvern li jinvolvi kemm jista’ ikun lis-settur privat fl-implimentazzjoni tal-pjan tiegħu fil-qasam ta' l-ICT fil-gvern. Il-call centre fil-qafas ta' l-e-government huwa proġett wieħed biss fejn il-gvern qiegħed jippjana li juża din il-politika ta' outsourcing.
E-MALTA COMMISSION
745. L-ONOR. LEO BRINCAT  staqsa lill-Ministru għat-Teknoloġija ta' l-Informazzjoni u Investiment: Jista’ il-Ministru jgħid x'inhi r-relazzjoni bejn iċ-CIMU u l-e-Malta commission?
ONOR. AUSTIN GATT:  Ic-CIMU hija responsabbli mill-istandards, policies u direttivi li jiġu mfassla għall-użu tat-teknoloġiji ta' l-informazzjoni fis-settur pubbliku, waqt illi l-e-Malta commission hija entita' mmirata biex tkattar l-għarfien tas-socjeta' u l-ekonomija ta' l-informazzjoni f'pajjiżna.
ŻEJTUN:  TRIQ ID-DAĦLA TA’ SAN TUMAS – ĦSARA FUQ MAINS TA’ L-ILMA

790. L-ONOR. CARMELO ABELA  staqsa lill-Ministru għar-Riżorsi u Infrastruttura: Jista' il-Ministru jgħid x'passi ttieħdu wara l-ħsara li ġiet ikkawżata minn ħaddiema tad-dipartiment tad-drenaġġ ta' Sant'Antnin, kif stqarr il-kunsill lokali taż-Żejtun fi stqarrija li ħareġ fl-20 ta' Ġunju, 2003?  Min se jħallas  sabiex tissewwa l-ħsara?
ONOR. NINU ZAMMIT:  Ninforma lill-Onor. Interpellant li l-impjegati konċernati mhumiex dawk ta' l-impjant ta' Sant'Antnin iżda tad-dipartiment tad-drenaġġ.  Sant'Antnin jitmexxa minn kuntrattur privat.

L-imsemmija ħsara li saret ma hi ħsara xejn u fil-fatt il-wiċċ tat-triq kellu bilfors jinqala' biex titkompla t-tiswija fuq mains ta' l-ilma li jipprovdi l-ġibjun ta’ Ħabel l-Abjad b’ilma għat-tisqija.  It-tiċrita fuq dan il-mains saret minn kuntrattur li kien qiegħed jagħti t-tarmac f'isem il-kunsill lokali taż-Żejtun fi Triq id-Daħla ta' San Tumas.  GĦall-ewwel kien maħsub li l-ħsara setgħet tiġi rranġata permezz ta' pipe repair clamp.  Iżda peress li l-ħsara kienet viċin wisq ta' socket, din it-tiswija ma kenitx biżżejjed u għalhekk inħass il-bżonn li l-pipe  jiġi rranġat b'mod permanenti billi tinqata' parti minnu u tinbidel.

Sakemm sar ix-xogħol meħtieġ fil-workshop tat-dipartiment tad-drenaġġ biex jinqata' dan il-pipe u jinbidel, il-kuntrattur inkarigat mix-xogħlijiet f'din it-triq qabad u għatta din il-biċċa pipe u ta t-tarmac.  Fl-ebda ħin id-dipartiment tad-drenaġġ ma awtorizza jew ta x'wieħed jifhem li x-xogħol tat-tiswija kien lest.  Bħalma kien is-sindku stess li informa lid-dipartiment bil-ħsara li kienet saret, dan seta' bl-istess mod jiċċekkja jekk ix-xogħol kienx lest.

Skond il-permess li ġie maħruġ biex isiru x-xogħlijiet ma jidhirx li ntalab permess biex jitbaxxa l-livell tat-triq.  Id-dipartiment tad-drenaġġ osserva li fiz-zona fejn saret il-ħsara, il-livell tat-triq tbaxxa bi kważi pied.  B'konsegwenza ta' dan,  dan il-mains ta’  l-ilma issa qiegħed biss ftit ċentimetri taħt il-livell tat-triq, b'riskju kbir li jerġa' imur bit-toqol tal-vetturi li jgħaddu minn fuqu.

Naturalment il-ħsara jrid jagħmel tajjeb għaliha minn huwa responsabbli ta' dak li ġara, cioe’ min għamel il-ħsara iżda żgur mhux id-dipartiment tad-drenaġġ.

EDUKAZZJONI - INSTRUCTORS
791. L-ONOR. CARMELO ABELA  staqsa lill-Ministru ta' l-Edukazzjoni: Jista' il-Ministru jgħid fiex waslu l-pjani sabiex l-instructors jiġu ħaġa waħda ma' l-għalliema?  Jista' jgħid ukoll kemm hemm instructors u fejn qed iwettqu l-ħidma tagħhom?
ONOR. LOUIS GALEA:  Tweġiba tingħata f'xi seduta oħra.
MTA – AFFILJAZZJONI

813. L-ONOR. JOSEPH CUSCHIERI  staqsa lill-Ministru għat-Turiżmu: Jista' il-Ministru jgħid sa mit-twaqqif ta’ l-MTA, kemm kien hemm assoċjazzjonijiet jew għaqdiet xorta oħra li talbu li jiġu integrati fl-awtorita’ li t-talba tagħhom ma' ġietx aċċettata?  Għal liema raġuni ma ġietx aċċettata?  
ONOR. FRANCIS ZAMMIT DIMECH:  Ninsab informat li l-Att dwar Servizzi ta' l-Ivvjaġġar u tat-Turiżmu għal Malta (Kap 409), jillimita l-għadd ta' membri li jistgħu jiġu maħtura fuq l-awtorita' tat-turiżmu  u fuq id-direttorati eżekuttivi li jaqgħu taħtha.

L-Att jaħseb ukoll biex lejn l-aħħar tas-sena jsiru erba' elezzjonijiet biex jiġu maħtura għadd ta' persuni fuq rakkmandazzjoni ta' dawk l-assoċjazzjonijiet l-oħra li jkollhom l-għarfien tal-ministru bħala li l-aktar jirrappreżentaw setturi oħra li jipprovdu servizzi ta' l-ivvjaġġar u tat-turiżmu.  Il-persuni hekk eletti jkunu jirrappreżentaw mhux biss lill-assoċjazzjoni tagħhom iżda lill-assoċjazzjonijiet l-oħra kollha li jkunu ħadu sehem fl-elezzjoni.
VAPURI U BASTIMENTI MILITARI

814. L-ONOR. JOSEPH CUSCHIERI  staqsa lill-Prim Ministru: Jista' il-Prim Ministru jgħid kemm-il talba saret biex vapuri u bastimenti militari jidħlu fl-ibħra u l-portijiet ta’ Malta?  Jista' jgħid liema talbiet ġew aċċettati u liema le?  Jista' jgħid mil-liema qawwa militari saret kull talba?  
  ONOR. EDDIE FENECH ADAMI:  Nitlob lill-Onor. Interpellant biex jagħmel il-mistoqsija tiegħu lill-ministru għall-affarijiet barranin.
AJRUPLANI MILITARI 

815. L-ONOR. JOSEPH CUSCHIERI  staqsa lill-Prim Ministru: Jista' il-Prim Ministru jgħid kemm il-talba saret biex ajruplani militari jidħlu fl-ispazju ta’ l-ajru ta’ Malta?  Jista' jgħid liema talbiet ġew aċċettati u liema le?   Jista' jgħid mil-liema qawwa militari saret kull talba?  
ONOR. EDDIE FENECH ADAMI:  Nitlob lill-Onor.  Interpellant biex jagħmel il-mistoqsija tiegħu lill-ministru għall-affarijiet barranin.
XATT TAL-GŻIRA - XOGĦOL TA' UPGRADING
816. L-ONOR. JOSEPH CUSCHIERI  staqsa lill-Ministru għar-Riżorsi u Infrastruttura: Jista' il-Ministru jgħid meta hu maħsub li jsir xogħol ta' upgrading - simili għal dak li sar fil-promenade  ta' Tas-Sliema - mix-xatt tal-Gżira sax-xatt ta' Tas-Sliema?  
ONOR. NINU ZAMMIT:  Ninforma lill-Onor. Interpellant li m'hemm l-ebda pjan għal xogħol ta' upgrading fil-post imsemmi mill-Onor. Membru.
TA’ ĠIORNI PLAYINGFIELD – XOGĦOL TA’ UPGRADING 

817. L-ONOR. JOSEPH CUSCHIERI  staqsa lill-Viċi Prim Ministru u Ministru għall-Politika Soċjali: Jista' il-Viċi Prim Ministru jgħid jekk huwiex se jiġi onorat il-ftehim bejn id-dipartiment tal-bini u tiswija tad-djar u l-kunsill lokali ta' San Ġiljan għall-upgrading tal-playingfield f'Ta' Ġiorni?  Meta se  jsir ix-xogħol?  
ONOR. LAWRENCE GONZI:  Jien informat li d-dipartiment qed jistenna lill-kunsill jipproċedi kif miftiehem.
KUMPANNIJI MEDIĊI – SERVIZZ TA’ EMERĠENZA

866. L-ONOR. SILVIO PARNIS  staqsa lill-Ministru tas-Saħħa: Jista’ il-Ministru jgħid jekk ikunx meħtieġ permess biex kumpannija medika topera servizz ta' emerġenza 24 siegħa kuljum?
  ONOR. LOUIS DEGUARA:  Nitlob lill-Onor Interpellant jispeċifika x'tip ta' kumpanija medika għandu f'rasu.
PERINATAL MORTALITY RATE
867. L-ONOR. SILVIO PARNIS  staqsa lill-Ministru tas-Saħħa: Jista’ il-Ministru jgħid x'kienet il-perinatal mortality rate  fl-aħħar disa’  snin? 
ONOR. LOUIS DEGUARA:  Il-perinatal mortality rate per 1000 total births  fl-aħħar disa' snin kienet kif jidher  fit-tabella hawn taħt:

	1994
	10.41

	1995
	  7.17

	1996
	11.63

	1997
	  8.87

	1998
	  7.54

	1999
	  9.69

	2000
	  7.03

	2001
	  7.59

	2002
	  9.42


INDUCED BIRTHS

868. L-ONOR. SILVIO PARNIS  staqsa lill-Ministru tas-Saħħa: Jista' il-Ministru jgħid x'kienet ir-rata ta' inductions fl-isptarijiet tal-gvern u tal-privat fl-aħħar għaxar snin? 
ONOR. LOUIS DEGUARA:  Appena l-informazzjoni tinġabar titpoġġa fuq il-mejda tal-Kamra.
CAESAREAN BIRTHS
869. L-ONOR. SILVIO PARNIS  staqsa lill-Ministru tas-Saħħa: Jista' il-Ministru jgħid x'kienet ir-rata ta’ ċesarji fl-isptarijiet tal-gvern u tal-privat fl-aħħar għaxar snin, sena b'sena?
ONOR. LOUIS DEGUARA:  Appena l-informazzjoni tinġabar titpoġġa fuq il-mejda tal-Kamra.
OBSTETRICS & GYNAECOLOGY  - QWIEBEL

870. L-ONOR. SILVIO PARNIS  staqsa lill-Ministru tas-Saħħa: Jista' il-Ministru jgħid x'kien in-numru ta' qwiebel impjegati mad-dipartiment ta' l-obstetrics and gynaecology fl-aħħar għaxar snin?  X'kien il-budget totali ta' dan id-dipartiment kull sena tul l-aħħar għaxar snin?
ONOR. LOUIS DEGUARA:  Appena l-informazzjoni tinġabar titpoġġa fuq il-mejda tal-Kamra.

OBSTETRICS & GYNAECOLOGY -  TOBBA

871. L-ONOR. SILVIO PARNIS  staqsa lill-Ministru tas-Saħħa: Jista' il-Ministru jgħid x'kien in-numru ta' tobba mpjegati fid-dipartiment ta' l-obstetrics and gynaecology tul l-aħħar għaxar snin ?  X'kienu l-gradi professjonali ta' dawn it-tobba?
ONOR. LOUIS DEGUARA:  Appena l-informazzjoni tinġabar titpoġġa fuq il-mejda tal-Kamra.  

